
GİRİŞ 

Mövzunun aktuallığı və işlənmə dərəcəsi. Qoca Şərqin şair və mütəfikkiri 

Mövlanə Cəlaləddin Rumi pedaqoji fikir tarixinin inkişafında mühüm rol oynamışdır. 

Onun yaradıcılığı bəşər ədəbiyyatının inkişafında yeni era açmışdır. Mübaliğəsiz 

demək olar ki, Mövlanə Cəlaləddin Rumi pedaqogika elminin təşəkkül və inkişafını 

şərtləndirən sosial-siyasi amillərə, tərbiyə nəzəriyyəsinin spesifik xüsusiyyətlərinə, 

nəzəri və praktik problemlərin həllinə, tarixi qaynaqların inkişafına və s. böyük təsir 

göstərmişdir. Zaman keçdikcə biz Mövlanənin dühasının əzəmətini daha aydın görür, 

onu daha geniş, daha dərin və mükəmməl dərk etməklə tərbiyənin inkişafında yeni 

nailiyyətlər qazanırıq. Çünki Mövlanənin dühası ilə illər, əsrlər ardından gördüyümüz 

ümid və arzular dünyası gözümüzün qarşısında lövhə-lövhə açılır. Üz-üzə durmuş 

neçə-neçə əsrlərin, neçə-neçə bir-birinə zidd məqsədli dünyanın müxtəlif yolları 

Mövlanə sözünün həqiqətini, Mövlanə gözünün uzaqgörənliyini, Mövlanə fikrinin 

dərinliyini, Mövlanə zəkasının misilsizliyini, Mövlanə inamının bəşəri qüdrətini və 

həyatiliyini bütün varlığı ilə qarşımızda canlandırır. 

Bütün bunlar Mövlanə Cəlaləddin Ruminin yaradıcılığının ictimai-fəlsəfi, 

pedaqoji-psixoloji fikrinin inkişafı tarixində və ya çağdaş dövrümüzdəki problemlərin 

məcmuyuna ümumi bir baxışdır. Mövlanəyə, Mövlanə yaradıcılığına olan ehtiram 

əsrlər keçdikcə daha çox olmuşdur. Buna görə də Mövlanə ədəbi-pedaqoji irsinə 

ciddi qayğı göstərməklə onu nöqsansız olaraq pedaqoji mühitə çatdırmaq qarşıda 

duran mühüm  məsələlərdən biridir. Mövlanənin yaradıcılığı yalnız intibah dövrünün 

humanist ideyaları ilə səsləşdiyinə görə deyil, həmçinin özündən əvvəlki dünya 

pedaqoji fikir tarixinin və mədəniyyətinin ən mütərəqqi ənənələri ilə bağlı olduğuna 

görə qiymətlidir. Mövlanənin hər bir əsərindən aydın görünür ki, o, özündən əvvəlki 

pedaqoji irsin qabaqcıl cəhətləri ilə, xüsusilə qədim dünya mədəniyyətinin mütərəqqi 

cəhətləri ilə tanış olmuşdur. Mövlanənin qədim dünya fəlsəfəsini dərindən bilməsi, 

bir çox əcnəbi dinlərin əsasları ilə yaxından tanışlığı, bu cəhətdən onun yaradıcılığına 

yanaşmaq və tədqiq etmək üçün xeyli material verir. Mövlanənin əsərlərində elə bir 

sıra faktlar vardır ki, onlar şairin qədim ölkələrin tarixini yaxşı bildiyini, qədim yunan 

fəlsəfəsinə və pedaqoji fikir tarixinə bələd olduğunu təsdiq edir. Nəhayət, şairin 

yaradıcılığının geniş əhatə dairəsi bizə belə bir cəhəti də təsdiq etməyə imkan verir 

ki, Mövlanə öz zəmanəsinin ən qabaqcıl alimlərindən və mütəfəkkirlərindən biri 

olmuşdur. Pedaqogika tarixində izi olan bütün hümanistlər kimi, Mövlanə da böyük 

yaradıcılıq ilhamına, hərtərəfli biliyə malik bir şəxsiyyətdir. Bəşər fikrinin, öz 

dövründəki elmlərin elə bir sahəsi yoxdur ki, Mövlanə məşhur “Divani-Kəbir”, “Fihi 

ma fih”, “Məclisi-Səba”, “Məktubat”, “Məsnəvi” kimi traktatlarında o barədə 

danışmasın. 

Tədqiqatın gedişində aşağıdakı mənbələrdən istifadə etmək qarşımızda duran 

əsas prioritetdir ki, bunlar da aşağıdakılardır:  

1) Mövlanə Cəlaləddin Ruminin əsərləri; 

2) Mövlanə Cəlaləddin Rumi haqqında yazılmış əsərlər; 

3) Klassik və müasir pedaqoqların əsərləri; 

4) Mövlanə yaradıcılığı ilə bağlı Azərbaycanda nəşr edilmiş qəzet, jurnal və 

dərsliklər; 

5) Tədqiqatla bilavasitə bağlı olan monoqrafiyalar, dissertasiyalar, elmi-

tədqiqat xarakterli beynəlxalq və respublika elmi simpozium, konfrans məqalələri. 

Qeyd edildiyi kimi hər hansı bir elmi məsələnin həll olunması və ya izahlı 

təhlili, hər şeydən öncə, həmin məsələ ilə əlaqədar olan ədəbiyyatı və mənbələri 

öyrənməyi tələb edir. Məsələnin xarakteri və qoyuluşu isə, adətən, tədqiqatçıdan 

hansı materiallarla və mənbələrlə tanış olmağın zərurətini müəyyən edir. Hərtərəfli 

yaradıcılığa, dərin elmi biliyə malik olmaq qüdrətli maarifçi pedaqoqlar üçün nə 

qədər böyük məziyyət olsa da, belə maarifçi pedaqoqların ən diqqətəlayiq keyfiyyəti 

onların estetik təfəkkürün zirvələrinə ucala bilmələridir. Bu cəhətdən, Mövlanənin da 

yaradıcılığı əsrlərdən bəri oxucuların, ədəbiyyatşünasların, pedaqoq və psixoloq 

alimlərin diqqətini cəlb etmişdir. Çünki Mövlanə öz geniş biliyini, dərin fikirlərini 

gözəl bədii formada ifadə etməyi bacarmış, özünün hər bir əsərini poetik yaradıcılığın 

qiymətli incisinə çevirə bilmişdir. Mövlanənin əsərlərinə bələd olanlar bilirlər ki, bu 

böyük şair, sadəcə olaraq, həyat haqqında quru misralar düzməmiş, öz fikirlərini 

sadəcə olaraq, nəzmə çəkməmiş, oxucularla adi danışıq dilində söhbət açmamışdır. 

Mövlanə öz oxucularını ilhamının ardınca aparan, onlara həyatı, həyatdakı gözəlliyi 



5 

dərk etməyə doğru yönəldən, sənətin ecazkar gücü ilə həyat həqiqətlərini şərh edən 

və tərbiyələndirən bir pedaqoq-maarifçi olmuşdur. 

“Mövlanə Cəlaləddin Rumi yaradıcılığında tərbiyə problemləri” 

adlandırdığımız tədqiqat işi həm də ona görə aktualdır ki, Mövlanə insanları zaman-

zaman düşündürən və bu günə qədər aktuallığını itirməyən qlobal problemləri ilk 

dəfə pedaqoji fikir tarixinin bir sıra mövzusuna çevirmişdir. Və bu problemlər 

həyatın mənası, insanın dünyada və kainatda yeri, hər bir fərdin qəlbindəki əzəli 

saflıqdır. Bu məsələlər hələ çox-çox qədimlərdən filosof və şairlərin düşüncəsini 

qarışdırmış, bu barədə çoxlu sayda fikirlər, rəylər və nəzəriyyələr irəli sürmüş, lakin 

kamil və bitkin, tolerant tərbiyə yaratmaq, gözəllik, xeyir və ədalət ideallarını 

humanizm nöqteyi nəzərindən təsdiq etmək ancaq Cəlaləddin Rumiyə nəsib 

olmuşdur. Mövlanə insanın və ruhun ölməzliyinə inanmışdır. 

Mövlanə Cəlaləddin Rumi öz yaradıcılığında cəmiyyətin inkişafına xidmət 

edən insan ruhunun, onun yaradıcı əməyinin və xeyirxah əməllərinin ölməzliyini 

təsdiq edir. “Bilin ki, insanların ən xeyirlisi, insanlara ən yararlı olandır” [86, s.189] 

– deyən Mövlanənin yaşayırkən xeyirxah əməllər törətmək, xeyirxahlıq qazanmaq 

kimi islami şüarları müasirlərinə yaxın olduğu qədər bizə də yaxın və aydındır. Qəti 

əminliklə demək olar ki, Mövlanənin islam mədəniyyətindən götürüb inkişaf etdirdiyi 

bir çox tərbiyəvi prinsiplər və ideyalar sonralar xələfləri sayılacaq Şah İsmayıl Xətai, 

Məhəmməd Füzuli, Qazi Bürhanəddin, Əbdürrəhman Cami, Molla Pənah Vaqif, 

Aleksey Osipoviç Çernyayevski, Firidun Bəy Köçərli, Rəşid Bəy Əfəndiyev, Abdulla 

Şaiq, Mirzə Ələkbər Sabir və başqa görkəmli nümayəndələr tərəfindən inkişaf 

etdirilmişdir. 

Mövlanənin tərbiyə prinsipinə görə üç əsas amil insan varlığının təməlini, 

əsasını təşkil etməlidir: 

1) Yaradıcı, ictimai-faydalı əmək; 

2) Hər bir adama, hər bir kəsə təmənnasız kömək; 

3) İnsanın ətrafdakılara təlqin etdiyi sevinc əhval-ruhiyyəsi. 

Bu amillərin əsasında insanı yüksəldən, fədakar məhəbbət hissi durur. 

Mövlanəyə görə, məhəbbət “canın canıdır”. Yəni, Ulu Yaradan təbiətdə mövcud 

olanların hamısını yaşadır, insanı nəcibləşdirir və həmçinin, onu xeyirxah, gözəl və 

xoşbəxt edir. 

Mövlanənin əsərlərinin tədqiqi göstərir ki, o öz zəmanəsinin bütün əsas 

ictimai-siyasi məsələlərini diqqətlə izləyən şairlərdən olmuşdur. Bununla əlaqədar 

olaraq, qeyd etmək lazımdır ki, Mövlanənin öz zəmanəsindəki ictimai-siyasi 

məsələlərə münasibəti şairin yaradıcılığına yaxşı bələd olan İlhamə İbrahimovanın 

“Mövlanə Cəlaləddin Ruminin “Məsnəvi-ye mənəvi” əsəri islam təsəvvüfünün əsas 

qaynaqlarından biri kimi” adlı əsərində əsasən düzgün şərh edilmişdir. Mövlanə, 

içərisində yaşadığı mühitin ictimai-siyasi məsələlərinə, həmin mühitlə əlaqədar olan 

və şairi maraqlandıran problemlərlə, öz əsərlərinin mövzularına heç bir zaman laqeyd 

yanaşmamışdır. O öz zəmanəsinin ictimai-siyasi cərəyanlarını izləmiş və bununla 

əlaqədar olaraq, “öz yaradıcılığı ilə dünya tarixində çox böyük bir iz qoymuşdur” 

[26, s.166]. 

Bu xüsusiyyətdən də aydın görünür ki, Mövlanə yaradıcılığı həm də türk 

dünyasının İbn Sina, Bəhmənyar, Xaqani, Nizami, Əvhədi, Tusi və digər görkəmli 

klassik alimlər cərgəsində dayanır. Buna görə də Mövlanənin dövrünü və 

yaradıcılığını pedaqogika tarixinin inkişafı məsələləri ilə, Avropa və Şərq pedaqoji 

fikir tarixində özünü göstərmiş olan humanizm dövrü problemləri ilə əlaqədar surətdə 

öyrənmək qarşıya qoyduğumuz əsas məqsəddir. Qərbi Avropa şərqşünaslarından 

A.A.Arberru [113, 114], H.Ritter [120], Y.Burgel [115], E.Meyeroviç [116], 

A.Şimmel [121], R.A.Nikolson [117, 118, 119], Rusiya şərqşünaslarından 

(V.V.Bartold [102], A.E.Krımski [108, 109], N.Odilov [110], Petruşevski [111], 

Y.E.Bertels [103, 104, 105], O.F.Akumişkin [101], R.Fiş [107], Tacik alimi 

M.Rəcəbov [112], gürcü şərqşünası E.Cavalidze [106], İran alimlərindən 

Bədiizzaman Firuzanfər [75], Türkiyə alimlərindən F.Köprülü [82], H.Yücel [99], 

A.Atəş [70], A.Karaxan [80], G.Evliyaoğlu [73], Z.Ülgen [96], A.Kabaklı [79], 

M.Öndər [89], Abdülbaki Gölpınarlı [76, 77, 78] və b. Mövlanə haqqında dəyərli 

tədqiqatlar aparmış, onun həyat və yaradıcılığına aid çoxlu əsərlər ortaya qoymuşlar. 

Ancaq Mövlanə haqqında nə qədər deyilsə də, yazılsa da yenə də yüz milyonların 

qəlbində yaşayan, dünyanın ən uzaq guşələrində (İndoneziya, Birma, Hindistan, İran, 

İraq, Türkiyə, Əfqanıstan, Misir, Livan, Suriya, Almaniya, Fransa, İtaliya, Amerika 

və s.) insanlar arasında adı sonsuz məhəbbət və hörmətlə çəkilən tarixi bir sima üçün 

Mövlanə üçün azdır. Mövlanə elə nadir bir simadır ki, o, təşbihlər çərçivəsinə belə 

sığmaz. Ancaq bütün bunlarla yanaşı, əsərlərində Mövlanə haqqında danışılan və ya 

öz tədqiqatını ona həsr edən şərqşünas alimlərin hamısı heç də bizim maraq 

dairəmizdə deyil. Niyə? Çünki onların əsərləri tematik cəhətdən fərqlidir və 

Mövlanənin pedaqoji görüşləri ilə demək olar ki əlaqəli deyil. Ona görə də biz 

adlarını çəkdiyimiz alimlərdən ən çox tanınmış və Mövlanəni az-çox Avropa 

yazıçıları ilə müqayisə etmiş onların əsərlərini və tərcümələrini işıqlandırmaqla 

kifayətlənirik. 

Bir həqiqəti də etriraf etmək lazımdır. Keçmiş Sovetlər birliyi adı altında 

Rusiya imperiyası odlar yurdu Azərbaycanın yeraltı və yerüstü sərvətlərini 

amansızcasına sömürsə də rus sovet ədəbiyyatşünas, pedaqogikaşünas və 

mütərcimlərinin də yaxşı mənada elmi əməyini təqdir etmək lazımdır. Çünki 

Mövlanənin əsərləri ilk dəfə rus dilinin vasitəsi ilə on beş müttəfiq ruspublika geniş 

miqyasda böyük türk dünyası şairinin zəngin ədəbi irsi ilə tanış olmuşlar. İndi demək 

olar ki, Mövlanənin əsərlərinin Azərbaycan dilinə tərcüməsi olduğu kimi, rus dilində 

də həmin əsərlər bir neçə dəfə nəşr edilmiş, şairin yaradıcılığının təhlilini verən 

dəyərli məqalələr və tədqiqat əsərləri yaradılmışdır. Bu işdə professor Y.E.Bertelsin 

xidmətini xüsusi qeyd etmək lazımdır. O, Mövlanənin rus dilində çap olunmuş 

tərcümələrinin böyük əksəriyyətinin hazırlanmasında şəxsən iştirak etmiş, həmin 

nəşrləri tərcümə ilə təmin etmiş, geniş müqəddimə və izahatlar yazmışdır. Professor 

Y.E.Bertels, həmçinin Mövlanənin əsərinin elmi-tənqidi mətninin hazırlanması 

sahəsində də xeyli iş görmüş və onun iştirakı ilə Mövlanənin “Məsnəvi”sinin tarixdə 

ilk dəfə olaraq elmi tənqidi mətni nəşr edilmişdir. 

Mövlanə Cəlaləddin Ruminin yaradıcılığı ilə özündən sonrakı xələflər, o 

cümlədən, Məhəmməd Füzuli, Əbdürrəhman Cami, İmadəddin Nəsimi, Mirzə Fətəli 

Axundov, Firidun Bəy Köçərli, Rəşid Bəy Əfəndiyev, Abdulla Şaiq, Məhəmməd 

Hadi, Məhəmməd Hüseyn Şəhriyar və b. tanış olmuşlar. Firidun Bəy Köçərli 

“Balalara hədiyyə” [30], Rəşid Bəy Əfəndiyev “Uşaq bağçası” [16], Abdulla Şaiq 

“Qiraət kitabı” [64], “Türk çələngi” [65], “Türk ədəbiyyatı” [66] və s. kimi uşaqlar 

üçün hazırladıqları dərsliklərdə Mövlanənin hekayətlərindən nəzm və ya nəsr 

şəklində olsun, kifayət qədər yararlanmışlar. Hətta, “Yusif və Züleyxa”, “Baharistan” 

kimi əxlaqi-didaktik əsərlərin müəllifi sayılan Əbdürrəhman Cami öz dövrünün 

radikal dini mühitindən qorxmayaraq, çəkinməyərək Mövlanənin “Məsnəvi”sini 

“Fars dilində Quran” adlandırmışdır. 

Böyük maarifçi Mirzə Fətəli Axundov “Mollayi-Ruminin və onun təsnifinin 

babında” adlı ədəbi-tənqidi məqaləsində Mövlanənin “ağlına və şüuruna və 

zövqünə” [2, s.319] heyrətini gizlədə bilməmişdir. Onun əsərlərində məzmun 

gözəlliyi ilə birlikdə ifadə gözəlliyinin də qüvvətli olduğunu söyləmişdir. Axundov 

iki şeyi şeirin əsas şərtlərindən sayır: məzmun gözəlliyi və ifadə gözəlliyi. Məzmun 

gözəlliyi olub, ifadə gözəlliyinə malik olmayan bir nəzm (Mollayi Ruminin 

məsnəvisi kimi– M.F.Axundov) məqbul nəzmdir, amma şeiriyyətində nöqsan vardır. 

Axundov Mövlanə yaradıcılığında nöqsanı Mövlanənin bir hekayəni danışarkən 

hekayəni yarıda saxlayıb başqa bir mövzudan söhbət açmasında görür. Axundov 

yazır: “Mollayi-Ruminin təmamən əqaidi müxalifi-şəri-şərifdir. Amma əqaidini tülkü 

və çaqqal əfsanələrinin içində bir tərz ilə gizləyibdir ki, duymaq çox çətindir, 

məsələn: bir əfsanə başlayır, əfsanənin ortasında bir söz toplayıb, əfsanəni kəsib ötür 

uzun-uzun təsəvvürata və təəqqülata; mətləbi ami xanəndənin nəzərində itirir, onun 

zehnini pərt edir, sonra qəflətən natamam əfsanənin itmamına şüru edir” [2, s.318]. 

Bununla yanaşı, Mövlanəni dünyanı fani sayıb, ruhun əbədiliyini qəbul etməsinə, real 

həyatdan uzaqlaşıb, həqiqi olmayan aləmə - əfsanəyə inanmasını əsas göstərməyə 

çalışmış və tənqid etmişdir. Təbii ki, Mirzə Fətəli Axundov bir realist dramaturqdur 

və hər yerdə, hər şeydə real aləmdə baş verənləri axtarır və izah edirdi. Yuxarıda 

dediyimiz kimi, Axundovun görüşləri tematik cəhətdən fərqli olduğuna görə biz 

Axundov yanaşmasını təhlil obyektinə çevirməyəcəyik.  

Ancaq bunula yanaşı, Şərq poeziyasının böyük bir nümayəndəsi olan Mövlanə 

Cəlaləddin Ruminin Azərbaycan elmi mühitində nə şəxsi həyatı və yaradıcılığı, nə 

ədəbi-bədii, nə fəlsəfi-sosioloji, nə də pedaqoji-psixoloji görüşləri, irsi (filoloq 

alimlər R.S.Sultanov [60], R.Azadə [50, 51], Y.Rüstəmov [52], İ.İbrahimova [25], 

pedaqoq alimlər Firədun İbrahimov, Rüfət Hüseynzadə [27, bax: s.106-118] və 

Fərrux Rüstəmov [48, bax: s.177-180] istisna olmaqla. Adlarını çəkdiyimiz görkəmli 

pedaqoq alimlər də Mövlanə irsinə ümumi xarakteristikadan toxunmuşlar) heç bir 

tədqiqatçı tərəfindən layiqincə araşdırılmamışdır. Və yaxud, hər bir oxucunun əzizi 

və mehribanı olan Mövlanənin yaradıcılığı haqqında yazılan əsərlər ayrı-ayrılıqda 

deyil, bir küll halında götürüldükdə də Mövlanənin dühasının bütün əzəmət və 

mürəkkəbliyi tam mahiyyəti ilə verilə bilməmişdir.  

Zamanın qocalda bilmədiyi Mövlanənin yaradıcılığı adlarını qeyd etdiyimiz və 

edə bilmədiyimiz xarici ölkələrdə topluları, çoxcildli nəşrləri davamlı nəşr edilərək 

işıqlandırılsa da, Azərbaycanda əsərlərinin çap edilərək oxuculara təqdim edilməsinə 

ögey münasibət göstərilmişdir. Mövlanənin yaradıcılıq irsinin fars, ərəb və türk 

dilindən tərcümə edilərək Azərbaycan oxucularının öhdəsinə verilməsinə ilk təşəbbüs 

göstərən Naxçıvan Muxtar Respublikası Ali Məclisinin Sədri cənab Vasif Talıbov 

olmuşdur. Cənab Vasif Talıbovun baş məsləhətçiliyi ilə Mövlanə Cəlaləddin 

Ruminin altı dəftərdən (VI dəftər) ibarət olan “Məsnəvi”si üç cilddə (III cilddə) geniş 

oxucu kütləsinin ixtiyarına verilmişdir. 

Mövlanənin zəngin pedaqoji irsi, özünütərbiyə üzrə fəaliyyəti, əxlaq tərbiyəsi 

haqqında görüşləri, dostluq-yoldaşlıq tərbiyəsi, ailə həyatına hazırlığın tərbiyə 

edilməsi, əmək tərbiyəsi və s. bağlı fikir və görüşləri tədqiq edilməmiş, yaxud da sis-

temləşdirilməmişdir. Halbuki, Mövlanın pedaqoji baxış və görüşləri bu gün də çağdaş 

dövrümüzə cavab verir, gənc nəslin tərbiyəsində önəmli rol oynayır. Mövlanənin 

Azərbaycan məktəb və pedaqoji fikir tarixində ayrıca yeri və mövqeyi vardır. Məhz 

elə buna görə də Mövlanə Cəlaləddin Ruminin tərbiyə haqqındakı görüşlərinin üzə 

çıxarılması, müqayisələr yolu ilə təhlil olunması ilk dəfə olaraq bizim tərəfimizdən 

qarşıya məqsəd kimi qoyulmuşdur. 

Mövlanə əxlaq kodeksi daşıyan əsərləri ilə zəmanəsinin qabaqcıl adamlarını 

elə tərbiyə edir ki, bu tərbiyənin sayəsində insan öz yüksək bəşəri ləyaqətini hiss 

etməyə başlayır. Mövlanə Cəlaləddin Ruminin öz həyat və yaradıcılıq yolunda 

yandırdığı məşəl o qədər işıqlı olmuşdur ki, ziyası dövrlər və zamanlar içərisindən 

keçərək öz varlığını qoruyub saxlaya bilmişdir. 

Baş verən amansız müharibələr Mövlanə ailəsinin diyarbadiyar, dağlardan, 

düzlərdən, dərələrdən, kəndlərdən, şəhərlərdən aşmasına səbəb yaratsa da Mövlanə 

pessimizmə qapılmamış, əksinə həyata nikbin baxışlı olması hər bir əsərində öz 

əksini tapmışdır. Biliyə, elmə tükənməz həvəs, öyrənməyə, təhsilə alovlu ehtiras, 

beynini düşündürən suallara cavab təbii ki, Mövlanənin zəngin və kamil xarakterli bir 

insan kimi formalaşmasında vəsilə rolunu oynamışdır. Onun həyat və fəaliyyəti, 

fikirlərinin kəskinliyi müasirlərini heyran etməklə uzaq gələcəkdə də nəsil-nəsil 

insanları heyrətdə qoyacaqdır. Mövlanə bəşər tarixində zəkası ilə parlamış dahilər 

içində qarlı dağ zirvəsi kimi yüksəlir. O, insan taleyinin əsrlərlə bağlı qalmış 

düşüncələrini açmış, ictimai bərabərsizliyi aradan qaldırmağın yollarını işıqlandırmış, 

çoxarvadlılığa qarşı olmuş, insan adını, insan şərəfini təhqir edən qanun-qaydaların, 

zülm və zorakılığın zəncirindən xilas olmağın mümkün olduğunu sübut etmiş; yeni 

dünyanın yaranmasında hansı qüvvələrə əsaslanmaq lazım gəldiyini elmi dəlillərlə 

göstərmiş; qalib gəlməyin doğru yolunu nişan vermiş, müəyyən etmişdir. 

Ötüb keçən səkkiz əsr ərzində Mövlanə dünya şairləri, yazıçıları, 

mütəfəkkirləri, memarları, rəssamları tərəfindən həmişə bədii-pedaqoji-psixoloji-

estetik sənətin canlı iştirakçısı kimi qəbul olunmuşdur.  Bu baxımdan, 

Mövlanəşünaslıq qarşısında “Mövlanə və bəşərin inkişafı” kimi geniş üfüqlər açılır. 

Mövlanə Cəlaləddin Ruminin pedaqoji ideyalarının tədqiq edilib 

öyrənilməsi ona görə vacibdir ki: 

1. Mövlanə XIII əsrin əvvəllərindən ictimai-pedaqoji hərəkatın əsas 

simalarından biri olmaqla dövrünün mühüm pedaqoji məsələlərini demokratik 

əsaslarla həll etmək uğrunda ciddi mübarizə aparmışdır. 

2. Mövlanə Cəlaləddin Ruminin pedaqoji irsinin öyrənilməsi tək tarixilik 

nöqteyi-nəzərdən deyil, həm də çağdaş dövrümüzün müasir inkişafı mərhələsi üçün 

faydalıdır. Çünki onun tərbiyəyə aid fikirləri gənc nəsli müstəqil həyatda nəcib əxlaqi 

keyfiyyətlər ruhunda tərbiyələndirmək işində xüsusi əhəmiyyətə malikdir. 

3. Humanist, xeyirxah, səmimi, sülhpərvər, həqiqət aşiqi, dərin düşüncəli 

pedaqoq, görkəmli ictimai və mədəniyyət xadimi Mövlanə Cəlaləddin Ruminin həyat 

yolu gənclərə bariz nümunədir. 

Tədqiqatın obyektini Mövlanə Cəlaləddin Rumi yaradıcılığı irsində tərbiyə 

problemlərinin araşdırılması təşkil edir. 

Tədqiqatın predmeti. Mövlanə Cəlaləddin Rumi  yaradıcılığı  irsindən 

istifadənin  imkanları, təşkili yolları və ya pedaqoji ideyalarının sistemli öyrənilməsi 

ilə şərtlənir. 

Tədqiqatın məqsədi. Tədqiqatın başlıca məqsədi Mövlanə yaradıcılığındakı 

pedaqoji irsi aşkara çıxarmaqdan, dövrün ictimai-siyasi və pedaqoji fikri kontekstində 

təhlil etməkdən, tədris prosesində ondan istifadənin potensial imkanlarını 

müəyyənləşdirməkdən, sistemləşdirməkdən və tərbiyə işinin gərgin problemlərini 

mənalandırmaqdan, əlaqələndirməkdən ibarətdir. 

Tədqiqatın vəzifələri. Qarşıya qoyulan məqsədlərə çatmaq üçün aşağıdakı 

vəzifələrin yerinə yetirilməsi nəzərdə tutulmuşdur: 

– Mövlanə Cəlaləddin Ruminin yaşayıb fəaliyyət göstərdiyi mühiti, ictimai-

siyasi, fəlsəfi-sosioloji baxışlarını və yaradıcılığını nəzərdən keçirmək; 

– Mövlanə Cəlaləddin Rumi yaradıcılığındakı tərbiyə prosesinin mahiyyətini, 

tərkib hissələrini, vasitə və üsullarını müəyyən etmək və münasibət bildirmək; 

– Mövlanə Cəlaləddin Ruminin mənəvi-əxlaqi ideyalarını və fəaliyyətini 

elmi-pedaqoji aspektdən təhlil etmək; 

– Rumi yaradıcılığında əqli tərbiyənin strukturunu müəyyənləşdirmək; 

– Mövlanə Cəlaləddin Rumi yaradıcılığında özünütərbiyə, yoldaşlıq-dostluq, 

ailə, əmək tərbiyəsi ilə bağlı fikir və ideyalarından istifadənin imkan və yollarını 

aşkarlamaq; 

– Mövlanə Cəlaləddin Ruminin pedaqoji ideya və görüşlərini müasir dövr 

üçün əhəmiyyətini göstərmək; 

– Problem baxımından mövcud ədəbiyyatı öyrənib təhlil etmək. 

Tədqiqatın metodları: tarixi-müqayisəli metod, təhlil-tərkib metodu, 

induktiv-deduktiv metod, dövri mətbuat nümunələrinin və elmi, fəlsəfi-pedaqoji-

psixoloji materialların öyrənilməsi. Həmçinin, tədqiqat işində metodoloji əsasları 

pedaqoji fakt, hadisə və proseslər, tərbiyəyə dair nəzəri konsepsiyaların öyrənilməsi, 

Mövlanənin mənəvi dəyərlər haqqında fikirləri, həmçinin Şərq və Qərb pedaqogikası 

kontekstində araşdırılması üsulu təşkil edir. 

Müdafiəyə çıxarılan  əsas müddəaları: 

1. Mövlanə Cəlaləddin Ruminin ideyalarını dövrün ictimai-siyasi hadisələri və 

pedaqoji hərəkat şərtləndirilmişdir, onun yaradıcılığı zəmanəsində baş verən ictimai-

siyasi proseslərin və mədəni quruculuğun meyllərini doğru-düzgün əks etdirən bir 

mənbədir. 

2. Mövlanə Cəlaləddin Rumi böyüyən nəslin tərbiyəsi, əxlaqi-mənəvi 

görüşləri, həmçinin tərbiyənin mahiyyəti, məzmunu, prinsip və metodları ilə bağlı 

orijinal fikirlər söyləmişdir. 

3. Görkəmli pedaqoq və maarifçilərin uşaqlar üçün hazırladıqları milli 

dərsliklər (Aleksey Osipoviç Çernyayevskinin “Vətən dili”, Firidun Bəy Köçərlinin 

“Balalara hədiyyə”, Rəşid Bəy Əfəndiyevin “Uşaq bağçası”, Abdulla Şaiqin “Qiraət 

kitabı”,“Türk çələngi”, “Türk ədəbiyyatı” və s.) Mövlanənin əxlaq kodeksi daşıyan 

hekayətləri ilə sıx bağlı olmuşdur. 

Tədqiqatın elmi yeniliyi. Mövlanə Cəlaləddin Ruminin yaradıcılığı pedaqoji 

araşdırmalar baxımından bu günə qədər ayrıca elmi-tədqiqat mövzusu olmamışdır. 

Mövlanə Cəlaləddin Ruminin həyatı və yaradıcılığı, mühiti, maarifçi görüşləri, 

həyatından verilən dəqiqələr də dissertasiyanın elmi yeniliyini səciyyələndirir. 

Mövlanə yaradıcılığında tərbiyə problemlərinə fraqmental baxış ilk dəfə bizim 

tərəfimizdən dissertasiya səviyyəsində araşdırılır və sistemləşdirilir. Onun ideyaları 

dövrün ictimai-siyasi hadisələri fonunda, tədqiqlər və müasirlərinin fikirləri 

kontekstində təhlil olunur. 

Tədqiqat işində ilk dəfə olaraq: 

– Mövlanə Cəlaləddin Ruminin ömür və sənət yolu, şəxsiyyət və mühit 

münasibətləri, əxlaq tərbiyəsinin səciyyəvi xüsusiyyətləri pedaqoji sistemi daxilində 

öyrənilmişdir; 

– Pedaqoji fikrin inkişafında Mövlanənin əsərlərinin çağdaş dövrümüzlə 

səsləşdiyi mütərəqqi fikirləri ilk dəfədir ki, fəlsəfə doktorluğu dissertasiyası 

səviyyəsində araşdırılmışdır; 

– Mövlanə Cəlaləddin Ruminin yaradıcılığında tərbiyə prosesinin mahiyyəti, 

tərkib hissələri, vasitə və üsulları pedaqogikaşünaslığın elmi prinsipləri əsasında 

araşdırılmış, təhlil edilmişdir; 

– Mövlanənin pedaqoji görüşlərində özünütərbiyənin mahiyyəti, səmərəli 

təşkilinin yolları, metodları və vasitələri, özünütərbiyənin istiqamətləri və 

motivasiyası kimi məsələlər öz əksini tapmışdır; 

– Mövlanə Cəlaləddin Ruminin yaradıcılığında ağıl tərbiyəsinin məzmunu, 

vəzifə və yolları tədqiq olunmuşdur; 

– Dostluq-yoldaşlıq tərbiyəsində əsas amil sayılan doğruluq, səmimilik, 

qayğıkeşlik, təmənnasızlıq və s. kimi ali keyfiyyətlərin mahiyyəti 

müəyyənləşdirilmişdir; 

– Mövlanə Cəlaləddin Ruminin ailə tərbiyəsi ilə bağlı irəli sürdüyü 

mülahizələr, ailə tərbiyəsinin vəzifələri, ailədə uşaqların əxlaqi şüurunun 

formalaşması təhlil süzgəcindən keçirilərək dəyərləndirilmişdir; 

– Mövlanə Cəlaləddin Rumi yaradıcılığında əmək tərbiyəsinin başlıca yolları, 

əməyin iqtisadi, sosial və əxlaqi mənasının mahiyyəti, məqsəd və vəzifələri müasir 

pedaqoji tələblər baxımından təhlil edilmişdir; 

Tədqiqatın nəzəri əhəmiyyəti. Tədqiqatın nəzəri əhəmiyyəti ondan ibarətdir 

ki, Mövlanə Cəlaləddin Ruminin pedaqoji ideyalarının elmi-nəzəri aspektdən tədqiq 

olunması, tərbiyəvi, əxlaqi-mənəvi görüşlərinin kompleks halında tədqiq edilərək 

ümumiləşdirilməsi, ilk dəfə olaraq pedaqogika nəzəriyyəsi və tarixində onun 

“Divani-Kəbir”, “Fihi ma fih”, “Məclisi-Səba”, “Məktubat”, “Məsnəvi” kimi 

əsərlərinin təhlil və təfsiri ilə səciyyələnir. 

Tədqiqatın praktiki əhəmiyyəti. Tədqiqat işinin təcrübi əhəmiyyətini 

aşağıdakı kimi səciyyələndirmək olar: 

1. Mövlanə Cəlaləddin Rumi yaradıcılığında əhəmiyyəti və aktuallığı ilə 

seçilən ideyalar müəllim, dissertant, doktorant və valideynlərin marağını artıracaqdır; 

2. Tədqiqatın materiallarından “Pedaqogika”, “Pedaqogika tarixi”, 

“Azərbaycan məktəb və pedaqoji fikir tarixi” kursunun tədrisində, “Azərbaycan 

pedaqoji fikir antologiyası”, “Azərbaycan məktəb və pedaqoji fikir tarixi 

oçerkləri”nin tərtibində və tədrisində, ensiklopediyaların hazırlanmasında, dərslik və 

dərs vəsaitlərinin işlənilməsində, təkmilləşdirilməsində geniş istifadə oluna bilər. 

3. Tədqiqatın materiallarından istifadə etməklə gənc nəsildə tolerantlıq 

mədəniyyətini formalaşdırmaq mümkündür. 

4. Tədqiqatın əsas müddəa və nəticələrindən məktəblilərin əxlaq tərbiyəsinin 

təşkili üzrə təhsil müəssisələrinin pedaqoq, psixoloq və humanitar fənn 

müəllimlərinin istifadəsi üçün məqsədəmüvafiqdir.  

Tədqiqatın aprobasiyası və tətbiqi. Dissertasiya Naxçıvan dövlət 

Universitetinin Elmi şurasının 21 yanvar 2013-cü il tarixli iclasında (protokol №4) 

təsdiq olunmuşdur. 

Mövzu Pedaqogika və Psixologiya Problemləri üzrə Elmi Şuranın 13 fevral 2015-

ci il tarixdə (protokol 1/2015) qeydiyyata alınmışdır.Təhsil müddətində alman dili və 

ixtisas fənlərindən minimum imtahanları verilmişdir.Tədqiqat işi ilə əlaqədar 13 elmi 

əsər (üçü xaricdə olmaqla) nəşr olunmuşdur. Mövzu ilə əlaqədar müxtəlif respublika 

və beynəlxalq səviyyəli elmi konfranslarda məruzələr edilmiş, irəli sürülən elmi 

müddəalar müdafiə olunmuşdur.  

Dissertasiya işinin yerinə yetirildiyi təşkilatın adı. İş  Naxçıvan Dövlət 

Universitetinin “Pedaqogika və psixologiya” kafedrasında yerinə yetirilmişdir. 

Dissertasiyanın struktur bölmələrinin ayrılıqda həcmi və işarə ilə ümumi 

həcmi . Əsər giriş, iki fəsil, yeddi paraqraf, nəticə, və istifadə edilmiş ədəbiyyat 

siyahısından ibarətdir. 

Giriş 12 səhifə, 21725 işarə, I fəsil 34 səhifə, 63382 işarə, II fəsil 67 səhifə, 

121529 işarə, nəticə 6 səhifə, 11776 işarə, istifadə edilmiş ədəbiyyat siyahısı 9 səhifə, 

12034 işarə. Ümumi həcmi 130 səhifə, 219131 işarə. 

I FƏSİL: CƏLALƏDDİN RUMİNİN HƏYATI, YARADICILIĞI VƏ TƏRBİYƏVİ 

BAXIŞLARI PEDAQOJİ  PROBLEM  KİMİ 

1.1.  Cəlaləddin Ruminin həyatı və yaradıcılığı 

Məhəmməd Cəlaləddin Xarəzm şahı Sultan Məhəmmədin hökmdarlığı 

dövründə 1207-ci ildə  Bəlx şəhərində anadan olmuşdur. Cəlaləddin əsl-nəcabətli 

ailədə dünyaya göz açmışdı. Atası Məhəmməd Bahaddin Vələd Sultanul-Üləma 

(Alimlərin Sultanı) adı ilə tanınmış alim idi. O, zamanının tanınmış bilik 

sahiblərindən Cəlaləddin Hüseyn Xatibinin oğludur. Məhz Xorasan padişahı Ələddin 

Xərəzmşah da öz qızını bu səbəbdən ona ərə vermişdir. Mövlanənin atası Bahaddin 

vələd də bu evlilikdən doğulmuşdur. Anası Bəlx əmiri Rüknəddinin qızı Möminə 

xatundur. İlk təhsilini atasından alan Cəlaləddin, sonra Bəlxdə yaşayıb, böyümüş hər 

uşaq kimi Quran, təcvid və s. dərslər almışdır. Uşaq yaşlarından yaşıdlarından 

fərqlənən Cəlaləddin kitablara meyl etmiş, atasının təşkil etdiyi elm məclislərində 

dinləyici olmuşdur. Cəlaləddinlə atası arasında məhz bu səbəbdən möhkəm bağ 

yaranmışdır. Lakin o dövr monqol yürüşləri və Bəlxdə baş verən hərc-mərcliklərə 

dözməyən, küsən, inciyən Vələd buradan köçmək qərarına gəlir. Cəlaləddin və ailəsi-

nin hicrəti on iki il çəkmişdir. Bu illər ərzində şəhərlər ölkələr, iqlimlər keçərək fərqli 

millətlər, mədəniyyətlər görərək ilk olaraq Nişapura, Bağdada, Məkkəyə, Mədinəyə, 

Şama, Hələbə getmiş, yol boyunca müəllimi olan atasından aldığı dini və elmi 

görüşləri də axsatmamışdır. Kiçik yaşlarından Məkkəni, Mədinəni və Kufəni ziyarət 

edən Mövlanə müqəddəs torpaqlardan Həzrəti Məhəmmədin (s), İmam Əlinin (ə) və 

bu müqəddəslərin övlad və nəvələrinin ətrafa “müşk”, “ənbər”, “əbir” rayihəsi yayan 

iylərini almış, ciyərlərinə çəkmiş və özünü xoşbəxt, bəxtəvər hesab etmişdir. “Ah 

Hüseynin atası, peyğəmbər çiçəklərinə necə qıydılar ah bilsən” deyə mərsiyə də 

demişdir.  

Türkiyə Respublikasının şəhərləri sayılan Malatyaya, Erzincana, Sivasa, Kayse-

riyə, Niğdəyə və nəhayət 1222-ci ildə Larəndəyə (Karamana) çatır və yeddi il orada 

yaşayır. Karamanda yeddi il yaşayan Mövlanə artıq böyümüş gənc biri olmuşdur. O 

zaman atası və 300 nəfər yandaşı ilə yola çıxmışdılarsa da Karamana çatanda mürid-

lərinin sayı 20 nəfər olmuşdu. Karamanda yaşayan Cəlaləddin və atasına Səlcuq 

Sultanı Keykubad tərəfindən gələn dəvətlə Karvan bu dəfə Konyaya üz tutur. 

Konyaya çatdıqda Sultan Vələd çox hörmətlə qarşılanır və “az bir zaman içində 

Konyada özünə böyük bir şöhrət qazanmışdır” [77, s.43]. 

  Mövlanənin Karamana gəlişi həm də onun həyatında böyük yeniliklərə səbəb 

olmuşdur. Atası Bahaddin Vələdin və Cəlaləddinin  şəhərə gəldiyinin eşidən varlıqlı 

və ziyalı əhali arasında sevilən Lələ Şərafəddin onları böyük hörmətlə qarşılamış və 

öz evində qonaq etmişdir. Lələ Şərafəddinin Gövhər xatun adlı bir qızı vardı. 

Bahaddin Vələd və xanımı bu qızı Cəlaləddin üçün bəyənmişlər. O zamanlar 

Cəlaləddinin hələ 18 yaşı vardı və evlənmək fikri olmadığı üçün atasına evlənib 

məsuliyyət daşımağa hazır olmadığını söyləyir. Atasının məyyus olduğunu görən 

Cəlaləddin ona zövcə kimi Gövhər xatını bəyəndiklərini öyrəndikdən sonra razılıq 

verir. Onunla üzbəüz görüşən Cəlaləddin o qədər həyəcan keçirir ki, toya qədər Gül 

xatın ilə məktublarla əlaqə saxlamağı təklif edir. Beləcə onlar evlənənə kimi 

məktublaşırlar. Gövhər xatının gözəl çöhrəsinə valeh olan Cəlaləddin ona könlündə 

Gül xatın adını verir. Gül xatının isə ona yazdığı cavab məktublarında Mövlanəyə 

“cemre gözlüm” deyə xitab etmişdir. 1225-ci ildə Cəlaləddin Lələ Şərafəddinin qızı 

Gövhər Xatun ilə ailə qurur. 

Karaman şəhəri Cəlaləddində xoş xatirələrlə yanaşı acılı və sağalmaz izlər də 

qoymuşdur. Anası və qardaşı Ələddini tutduqları xəstəlikdən qısa müddətdə itirən 

Cəlaləddin sanki böyük bir imtahan verirmiş kimi səbr göstərirdi. Cəlaləddinin bu 

ağır zamanlarında Konyadan atasına Sultan Ələəddin tərəfindən gələn məktub onu 

yenidən yola düşməyə vadar edir. Atası Vələddinin qərarı ilə onlar yenidən Konyaya 

yola düşürlər. Konya sultanı Ələəddinin xidmətkarları şəhərin yeni qonaqlarını saraya 

aparırlar. Onlar sarayın bağçasında özlərinə qərərgahlarının təməlini qoyurlar. 

Bahaddin Vələd burada dini elmlər öyrədəcək, Cəlaləddin isə məsciddə xütbə 

oxumaqla vəzifələndirilmişdir. Lakin Cəlaləddin Konyada 2 il yaşadıqdan sonra bu 

dəfə əzizi, yol yoldaşı, elmi ilə bəsləndiyi, alimlərin sultanı, “həyatımın baş tacı” 

[92, s.57] – adlandırdığı atasını itirir. Mövlanə atasıyla olan son vida dəqiqələrini belə 

xatırlayır: “Atam barmaqlarını əllərimin arasından çəkdi, saçlarımı və yanaqlarımı 

oxşadı. Titrəyən barmaqları yanaqlarımdan çənəmə doğru endi. Saqqalımı sığalladı 

və o an, sadəcə tək bir anlığa atamın sağlam günlərinə geri döndüyünü düşündüm. O 

qədər tanış, o qədər qısa bir oxşama idi ki, nəfəsimi içimə çəkdim. Tək istədiyim bu 

anı yaxalamaq, sonsuza qədər saxlamaq, əsla böyüməmək, əsla yaşlanmamaq, 

atamdan heç ayrılmamaqdı. Ciyərimin acısı tək bir göz yaşı halında yanağımdan 

aşağıya doğru süzülərək atamın barmağının üzərinə damladı. – Ağlama, balam, 

insan yaşadığı həyata uyğun şəkildə ölür və ölümünə yaraşan şəkildə yola salınır. 

Mən könül rahatlığıyla öləcəyəm. Nə qədər güclü oldun, nə qədər çox ümid vəd 

edirsən. Uca Əttarın söylədiklərini xatırlayırsanmı? Biz Nişapurda ikən sən balaca 

bir uşaq idin. Səni mənim arxamca yeriyərkən görəndə nə demişdi, xatırlayırsanmı?  

– Xatırlayıram, ata. “Allaha həmd olsun, budur, böyük bir çay arxasınca qüdrətli bir 

okeanı sürükləyərək gəlir” demişdi. – Qüdrətli bir okean olacaqsan və bütün dünyanı 

eşq sularınla bərəkətləndirəcəksən. Mənim yerimi tutacaqsan...” [92, s.59]. 1231-ci 

ildə Bahaddin Vələd ölmədən öncə onu dəfn etdikdən sonra oğluna yerinə keçməsini 

vəsiyyət edir. Bu zaman Cəlaləddinin 24 yaşı var idi. 

Atasının ölümü gənc Mövlanəni dərindən sarsıtmışdır. Uzun müddət ruhi 

gərginlik keçirən Cəlaləddin dərgahın qapılarını Konya camaatının üzünə bağlayır. 

Konya əhli isə olduqca narahat və intizardadır. Cəlaləddin kitablara üz tutur təsəvvüf, 

fiqh, təfsir kitablarını və atasının “Maarif” adlı kitabının səhifələrində öz suallarına 

cavab axtarır. Bu çətin zamanda bir zamanlar Kayseriyə yola saldığı lələsi Seyid 

Bürhanəddin onun köməyinə çatır və ona sufilik yolunu məsləhət bilir. Seyid 

Bürhanəddin Mövlanəyə xəlvətə çəkilməyi tövsiyə edir. 40 gün xəlvətdə qalan 

Cəlaləddin növbəti 40 gün daha xəlvətdə qalmaq istəyir. Səksən günün sonunda lələsi 

Bürhanəddin qapını açır. Mövlanənin məna aləminə hazır olduğunu söyləyir. 

Mövlanəyə çətin anında köməyə gələn lələsi Bürhanəddin yenidən Kayseriyə üz 

tutur. Tirmizli Seyid Bürhanəddin getmədən öncə Cəlaləddinə diyar-diyar dolaşmağı 

tövsiyə edir və onu tapacaq adamı ilk öncə tapmasını söyləyir. Mövlanə lələsi 

Bürhanəddinin tövsiyəsini dinləyir. Günlərlə cemre gözlüsünün həsrətində qalan Gül 

xatına yola çıxacaqlarını bildirir. Mövlanə iki oğlu və zövcəsi ilə Şama üz tutur. 

Yeddi il Şamda və Hələbdə yaşayan Rumi burada təhsili ilə məşğul olmuşdur. Elm 

məclislərində bilikli və elm sahibi şəxslərlə mübahisələr etmiş, xristian, yəhudi 

alimlərlə dostluqlar qurmuşdur. Nəhayət, Konyaya qayıtmaq zamanı çatmışdır. 

Konyaya qayıdarkən yolüstü uşaqlıqdan qalan dostlarına da baş çəkmişdir. Mövlanə 

Konyaya yaxınlaşdıqca ailəsinin sevinci daha da artırdı. Lakin Mövlanəni tərk edən 

təkcə atası Bahaddin Vələd, anası və qardaşı olmadı. Konyaya çatmamış Malatyada 

xəstələnən Gövhər xatının malyariyaya yoluxduğunu deyən təbiblər səfərin onun 

səhhətinə zərərli olduğunu bildirsələr də Gövhər xatın Konyaya çatmaq istəyirdi. 

Konyaya çatdıqdan sonra Mövlanənin Gül xatını vəfat edir.  

Gövhər xatının vəfatından sonra tənha qalan Mövlanə İpçilik məscidində axund-

luq vəzifəsinə başlamışdır. Moizələr, vəzlər verməsi üçün müxtəlif yerlərə dəvətlər 

alırdı. Günbəgün onun tərəfdaşları və dinləyicilərinin sayı artırdı. Tələbələrinin sayı 

atasının tələbələrinin sayını keçmişdi. Bir zamanlar qapılarını insanların üzünə 

bağladığı dərgah indi dolub daşırdı. Oğlanları Sultan Vələd və Əlaəddin Mövlanəyə 

köməklik edirdilər. 

Mövlanəyə yenidən ailə qurmağa vasitəçilik edən konyalılar evlənməsi üçün əri 

vəfat etmiş Kərra xatını məsləhət görürlər. Əslən Bizans rumlarından olan Kərra 

xatının ilk əri Şah Məhəmməd öldükdən sonra oğlu Yaqub və qızı Kimya ilə dul 

qalmışdır. Xristian ailədən olduğu üçün müsəlmanlığı da əri tərəfindən qəbul 

etmişdir. Mövlanə Kərra xatınla ailə qurarkən onun üçün çətin olacağını bildirir. 

Onun həyatının yorucu olduğunu söyləyir. Bunları qəbullanan Kərra xatın ondan 

uşaqlarına yaxşı ata olmasını diləyir. İkinci dəfə ailə quran Mövlanənin Kərrə 

xatından iki övladı – qızı Məlikə və oğlu Əmir Alim Çələbi doğulur. Mülayim 

anlayışlı qadın olan Kərra ilə Mövlanənin münasibətlərində Şəms Təbrizi 

Mövlanənin dünyasına gəldikdən sonra narazılıqlar olur. 

Lələsi Seyid Bürhanəddinin ölümünü xəbər alan Cəlaləddin Kayseriyə yollanır. 

Dəfnindən sonra lələsinin bütün kitablarını Konyaya gətirmiş, onu ömrünün hər 

anında xatırlamış, münasib maqam düşdükcə “Məsnəvi” və “Fihi ma fihi”də də onun 

sözlərini nəql etmişdir. Mövlanənin ömrünün bu dəmlərində onu Mövlanə edən, 

həyatına bir günəş, nur kimi doğan Şəmsi Konyaya gəlir. Kimliyi bilinməyən bu 

dərvişin qaldığı yerlərdə tanınan kimi başqa vilayətə köçməsindəndir ki, ona “uçan 

Şəms” (Şəmsi-Pərəndə) dedikləri kimi kamilliyinə görə “Kamili Təbrizi” də 

deyərlərmiş. 

Rəvayət edilir ki, Şəms bir gün Şamda Mövlanəni görür və ona “Ey mənalar 

aləminin sərrafı məni tap” deyir və camaat arasında gözdən itir. 12 noyabr 1244-cü 

ildə Şəmslə Mövlanə görüşərkən Mövlanənin 50 yaşı olduğu qeyd edilir. 

Şəmsəddinin isə neçə yaşı olduğu bilinmir. Mövlanə ilə Şəmsin dostluğunu indiki 

dövrün dostluq anlayışı ilə qarşılaşdırmaq mümkün deyildir. Şəmsi görən andan onun 

atəşi ilə ürəyi qovrulan Mövlanə ona mənə mərifət öyrət, eşqi öyrət deyir. Şəms isə 

cavabında ona səbr etməsini söyləyir. Şəms Mövlanəyə xəlvətə çəkilməyi təklif edir. 

Beləcə, Şəms və Mövlanə eşq niyazının istiqamətsiz qibləsi olan xəlvətə çəkilir. 

Səccadələri, Qurani-Kərim və Şəmsin əlindən yerə qoymadığı neylə xəlvət günləri 

başlayır. Düz iki ay ailəsindən, müridlərindən, Konya əhlindən uzaqlaşmış 

vəziyyətdə Şəmslə inzivaya çəkilərək gerçək həyatdan uzaqlaşmışdılar. Başqa 

insanların dözə bilməyəcəyi aclıq onlara təsir etmirdi. Onlar oruc tutmanın 

incəliklərini bilirdilər. Keçmək bilməyən zaman müridləri və Kərrə xatını narahat 

etməyə başlamışdı. Nəhayət ki, qapılar açılır Şəms və Mövlanə əl-ələ xəlvət 

otağından çıxarkən hər zamankı kimi idilər. Gözlərində nə yanma nə də qamaşma var 

idi. Mövlanə danışmır, səssizcə göz yaşı tökürdü. Mövlanənin səssizliyi Konya 

camaatını narahat edirdi. Onlar Şəmsə qarşı narazılıqlarını öz davranışları və sözləri 

ilə açıq bəyan edirdilər. 

İnsanlar Şəmsi anlamırdılar. Onu anlayan tək insan Mövlanə idi. O, Mövlanənin 

məşuqu, eşqi, nuru idi. 

Get-gedə Konya camaatını Mövlanənin artıq vəzlər verməməsi, insanlardan 

uzaqlaşması narahat etmiş, hətta Sultana şikayətlər edilmiş, bunun səbəbkarı kimi 

Şəms göstərilmişdir. Bütün bu dedi-qodu, narazılıqlara dözməyən Şəms anidən, 

gizlincə Konyanı tərk edir. Bu gediş Mövlanəni dərindən sarsıdır. Hər yerdə onu 

axtarır. Yollara, dağlara üz tutur. Ağlayıb, yalvarır. Özünü xəlvət otağına bağlayıb 

pərişan hala düşür. Mövlanənin Şəmsə həsrət dolu məktubundan birinə nəzər salaq: 

   “Ey könlümün nuru gəl, 

   Ey diləyim, ey məqsədim gəl. 

   Ey sevən, ey sevilən, 

   Bilirsən ki yaşamamız sənin əlində... 

Sıxıntı etmədəm nolur gəl...” [84, s.335]. 

Ancaq Konya əhli bu gedişə sevinirdi. Mövlanədən yenidən mədrəsədəki 

məqamına qayıtmağını istəyirlər. O da etiraz etmir. Lakin o öz kürsüsünə əyləşib 

camaatın onun deyəcəklərini maraqla gözlədiyini görüb Şəms haqqında danışacağını 

deyir və ağlayır. Bəziləri Mövlanənin halına yanıb göz yaşı töksə də bir çoxları onun 

Şəms haqqında deyəcəklərini dinləmək istəmir və dağılışırlar. Şəmsdən ilk xəbəri altı 

ay sonra bir dərviş verir. Onu Şamda gördüyünü söyləyir. Mövlanə Şəmsə məktub 

yazır. Məktubuna cavab ala bilməyən Mövlanə arxa-arxaya məktublar yazır. Aylar 

sonra məktubuna Şəmsdən cavab gəlir. Bir neçə məktubdan sonra Şəms Konyaya 

qayıtmağa razı olur. Şəmsi Şamdan Konyaya gətirmək Sultan Vələdin üzərinə düşür. 

Mövlanənin dili ilə desək Xamuşu Konyaya gəlir. Artıq Mövlanənin sevincinin 

həddi-hüdudu yox idi. Onlar əvvəlki kimi xəlvətə çəkilir, uzun söhbətlər edirdilər. 

Sanki iki məna okeanı yenidən bir-birinə qovuşmuşdu. Gəldikləri yol boyunca Sultan 

Vələdin Şəms Təbriziyə göstərdiyi diqqət və qayğını Şəms Mövlanəyə danışınca 

Mövlanə belə deyir: “Mənim bir başım, bir də sirrim vardır. Başımı sənə fəda etdim, 

sirrimi də oğlum Sultan Vələdə verdim”. Məhəmməd Peyğəmbər (s) də Həzrəti Əlini 

“sirrimin xurcunu” adlandırmışdır. 

Konyada yenidən dedi-qodular başlayır. Onların fikrincə Şəms cadugər bir 

dərviş idi. Mövlanənin ağlını başından almaq üçün cadu, tilsim etdiyini deyirdilər. 

Mövlanənin oğulları atalarına və Şəmsə qarşı hörmətdə qüsur etməmişlər. Sultan 

Vələd və Əlaəddin tam fərqli xüsusiyyətlərdə iki övlad idilər. Əlaəddin ətrafda 

danışılan söz-söhbətdən narahatçılıq keçirir, hər söz ona təsir edirdi. Bu dərvişin onun 

atasının məqamına söz gətirməsini qəbul edə bilmirdi. Şəmsin şəhadətindən sonra 

Mövlanə dərin iztirablara düşür. Ona mərsiyələr yazır. “Divani-Kəbir” əsərinə Divani 

Şəms Təbrizi adı verir. 

Əgər “Məhəmməd Peyğəmbər (s.ə.s.) Adəm peyğəmbərin elmini, Nuh 

peyğəmbərin hikmətini və İbrahim peyğəmbərin həlimliyinin Həzrəti Əlidə (ə.) cəm 

olduğunu qeyd edir”disə [8, s.45], Mövlanə Cəlaləddin Ruminin yaradıcılığını 

vərəqlədikcə görürük ki, Mövlanə da Şəms Təbrizini uca zatlarla bərabər tutmuşdur. 

“İffətin simvolu Həzrəti Yusifə, səbrin simvolu Həzrəti Yaquba, Allah ilə danışan və 

sevgisindən dolayı dağı yerindən oynadan Həzrəti Musaya, sevgini təmsil edən 

Həzrəti İsaya və yenə eyni şəkildə yaradıcı həqiqəti təmsil edən Həzrəti Məhəmmədə, 

...həqiqət yolunu izləyən Həzrəti Nuha, mələklərə və digər bir çox kəramət əhlinə 

bənzətmişdir” [97, s.95]. 

Bir çox tədqiqatçı alimlər yazırlar ki, Mövlanə Cəlaləddin Ruminin kamillər 

kamili kimi formlaşmasında Şəms Təbrizinin böyük rolu olmuşdur. Qeyd edilir ki, 

əgər Şəmslə Cəlaləddin qarşılaşmasaydı bu gün Mövlanə deyə bir zati şərif olmazdı. 

Şəmsdən əvvəl sıradan bir sufi olan Rumi onun günəş kimi nurunu saçması ilə ruh 

dünyasında inqilab baş vermişdir. Mövlanədə zahidlik öz yerini arifliyə buraxmışdır. 

Artıq Mövlanə hər şeyin iç üzünü görməkdə idi. Əlbətdə, biz bu kimi fikirlərlə 

Mövlanənin yaradıcılığındakı öz ifadələri ilə də rastlaşırıq. Mövlanənin bu arifliyi 

yazdığı əsərlərə də ayna tutmuşdur. Mövlanənin əsərlərində ilahi eşqi sadə bir 

üslubda izah etdiyini görürük. Onun sırf şeiriyyat üçün yox, insanların anlayacağı bir 

dildə nitqiylə qələmə aldığı şeirləri və nəsr əsərləri arsında bir üslub harmoniyası, 

uyğunluğu görünür. Ancaq rübailərində istifadə etdiyi üslub biraz daha çətindir. 

Qəzəllərində isə lirik, sevgi mövzularına şairanə bir tərzdə bəzək vurmuşsa da bunu 

böyük ustalıqla sadə formada etmiş, oxucuda yüksək əhval ruhiyyə, coşğunluğa 

səbəb olmuşdur. Beləliklə, Mövlanənin əsərlərində axıcılıq, sadəlik əsas meyardır. 

Həmçinin, o əsərlərində məcazlara bənzətmələrə də yer vermişdir. Əsərlərindəki 

bədii xüsusiyyətlərə gəlincə isə o ayələrdən, hədislərdən örnəklər gətirməkdədir. 

Məcazlara yer verdiyi kimi, fikirlərinin daha aydın başa düşülməsi üçün təşbihlərdən 

çoxlu istifadə etmişdir. O sevgi hekayələrinə, məsəllərə ərəb və fars dilində mənzum 

hekayələrə, xalqın inanc və tarixi adət-ənənəsinə tez-tez müraciət edərək mövzunu 

sadələşdirərək onu daha aydın və başa düşülən formaya salmışdır. Ümumilikdə 

desək, Mövlanə öz “əsərləri sayəsində unudulmazlar karvanına qatılmağı 

bacarmışdır” [36, s.5]. 

Mövlanənin “Məcalisi Səba” (Yeddi Məclis) əsəri müxtəlif vaxtlarda 

kürsülərdən və ya müxtəlif məclislərdə söylədiyi yeddi dini söhbətin (vəəzin) 

toplanmasından ümumiləşdirilərək ərsəyə gəlmiş əsərdir. Mövlanənin söylədiyi yeddi 

dini söhbətin daha çox oğlu Sultan Vələd və müridləri tərəfindən qələmə alındığı 

iddia olunur. Bu əsərdə Mövlanə əsasən ünsiyyətdə olduğu kütlə ilə dialoq 

şəklindədir. Hələ gənclik illərinin xamlıq dövründə insan psixologiyasını yaxşı təhlil 

edə bilən Mövlanənin ən çətin mövzuları belə anlaşıla biləcək ustalıqla söylədiyi 

görülür. Verdiyi suallar, çəkdiyi misallar və örnəklər camaat arasında düşünməyə, 

düşüncədən doğan sarsıntıya da səbəb olmuşdur. O danışarkən qarşısındakı insan 

toplusuna deyil sanki tək bir insana, yaxud tək başına danışırmış kimi davranmışdır. 

Əsəri oxuduqda görürük ki, əsər insanda bir dostuyla söhbət edirmiş kimi təəssürat 

yaradır. 

Cəlaləddin Ruminin “Məclisi Səba” əsərini isə əsasən ayələr və hədislər təşkil 

edir. O ayə və hədisləri şeiriyyatla dövrün zəngin mədəni irsindən bəslənərək 

yorumlayır. Hər nə qədər nəsrlə yazılmış əsər olsa da bəzən nəsrin ifadə etmədiyi 

məqamlarda Mövlanə nəzmə də baş vurmuşdur. 

Mövlanənin “Fihi Ma Fih” (İçində içindəkilər vardır) adlı əsəri bəzi 

məclislərdəki nitq və söhbətlərinin qeyd edildiyi orta həcmli bir əsərdir. “İçində 

içindəkilər vardır” və ya “Onun içindəki içindədir” kimi məna daşıyan bu əsərdə də 

Mövlanənin özünə xas üslubu aydın görünür. Mənsur bir əsər olan “Fihi Ma Fih” 

əsərində Mövlanə təkcə təsəvvüf fikirlərini yox, digər əsərlərində olduğu kimi öz 

dünya görüşünü və yaşadığı dövrü nəql etmişdir. Fihi Ma Fih əsəri “Məsnəvi” və 

“Divani – Kəbir” əsərləri kimi coşğun, lirik əsər olmasa da mövzular yığcam və 

anlaşılan tərzdə yazılmış bir əsərdir. Mövlanə burada tam mənası ilə desək öz 

müəllimlik ustalığını, müəllimlik qabiliyyətini sərgiləmişdir. Əsərin bir neçə fəsli 

ərəbcə yazılsa da bütünlükdə əsər fars danışıq dilindədir. Bu əsərdə də Mövlanə öz 

səmimiyyətini göstərərək necə düşünmüşsə eləcə də qələmə almışdır. 

Divani – Kəbir (Böyük Divan) və yaxud Divani (Külliyati Şəmsi Təbrizi) adını 

daşıyan əsərdə isə Ruminin iç dünyası, daxili təlatümü öz əksini tapır. “Divan” 

sözünün lüğəti mənası “toplanılan”, “toplanılan yer” deməkdir. Divanda əsərlər, 

adətən, bir qayda ilə tərtib edilir: əvvəl münacat, sonra nət, daha sonra isə qəsidələr, 

qəzəllər, tərcibəndlər, tərkibbəndlər, mürəbbelər, müxəmməslər, müsəddəslər, 

saqinamələr və s. gəlir. Bəzən şair bütün qəsidələrini bir yerə yığıb, onları ayrıca 

divan halına salır. “Divani-Kəbir” 21 divanla rubailər divanından meydana gəlmişdir. 

Mövlanə yaşadığı dövrün mədəni göstəricilərini özündə cəmləşdirən, təsəvvüf yolu 

keçmiş və həmin dövrdə bir neçə dilin hakim olduğu bir cəmiyyətə öndərlik etmiş və 

ən əsası görünməz bir aləmin qapısını açmışdır. “Divani-Kəbir”dəki şeirlər dərin 

şüüraltı düşüncənin məhsuludur. Əsərdəki şeirlərdə adi təsəvvüfi şeirlərdə olduğu 

kimi insanlara təsəvvüf vasitəsilə bir şeylər çatdırılmaz. Burada əsasən Mövlanə 

özünün çıxdığı təsəvvüf yolunda hiss etdiklərini şeirlə, qəzəllə qələmə almışdır. O, 

şeirlərində eşqin ritmini və gözəlliyini göstərərək “Divani-Kəbir”də özünə qeybdən 

bir aləm qurmuşdur. “Divani-Kəbir”də Mövlanə öz adından istifadə etməmişdir. 102 

dəfə Təbrizli Şəms və yaxud Şəms adı keçir. Mövlanə “bu qəzəllərin əsl müəllifinin 

Şəms olduğunu, özünün isə sadəcə bir katib, nazim olduğunu iddia etmişdir” [57, 

s.90]. Onun fikrincə, ona bu şeirləri yazdıran eşqdir (Allahdır). Bu səbəbdən şeirlərini 

bəzən “Divani-Şəms”, bəzən “Külliyyati-Divani-Şəms”, bəzən də “Səlahəddin” adı 

ilə vermişdir (Ancaq bəzi mənbələrdə bu divanın nəşr olunmuş nüxsəsində 

Mövlanəyə aid olmayan şeirlərin olduğunu da iddia edənlər olmuşdur). Divana 

sonradan Mövlanə adi ilə əlavə olunmuş bəzi şeirlərin ona aid olmadığı da bildirilir. 

“Məktubat” Mövlanənin dövrün hökümdarları və söz sahibi şəxslərinə nəsihət 

və ya haqsızlıqları xəbər vermək üçün öz tərəfindən yazdırılmışdır. Əsər 147 

məktubdan ibarətdir. Mövlanə məktublarında da öz üslub və səmiyyətini qorumuşdur. 

Çatdırmaq istədiyini anlaşılacaq dildə məsəllər, hekayələr yolu ilə nəql etmişdir. O 

məktub yazdığı şəxsin vəzifəsinə görə müraciət etməz, həmin şəxsə verdiyi dəyərə, 

onun əxlaqına görə xitab etmişdir. 

Mövlanə dünyaca məhşur olan “Məsnəvi” əsərini “Çələbi Hüsaməddinin istəyi 

üzərinə yazmışdır” [85, s.10]. Bəzən gecədən səhərə qədər, bəzən yolda yürüyərkən 

söylədiyi misraları Çələbi Hüsaməddin qələmə almışdır. Məsnəvinin dili farscadır. 

Ədəbiyyat nəzəriyyəsi baxımından “failətün, failətün, failün”un əruz vəznində 

yazılmışdır. Məsnəvi klassik, Şərq ədəbiyyatında bir şeir formasıdır. Ancaq onun 

dövründən Məsnəvi deyiləndə Mövlanənin “Məsnəvi” əsəri anlaşılır. Məsnəvi 

əsərində də digərlərinin yazılışında olduğu kimi bir nizam, tərtib yoxdur. Məsnəvi 

düşünülüb yazılmış, bəzədilmiş bir əsər deyil. Onun yazılışında tərtibsizlik var. 

Mövlanə bir hadisədən danışarkən digər bir hadisəyə keçmiş, burada izaha ehtiyac 

duyduqda bir başqa hekayə anlatmışdır (Bax: Axundov M.F. Bədii və fəlsəfi əsərləri. 

Bakı: Yazıçı, 1987, səh.318). Bu da əsərdə təkrar və tərtibsizliyi açıq nəzərə çarpdırır. 

Bəzi kitablarda 25632, bəzi kitablarda isə 26660 beytdən ibarət olduğunu göstərən 

mənbələr də yox deyildir. Əsər VI cilddir. 

Mövlanə “Məsnəvi”sini tərif edərək yazır: “Məsnəvi” həqiqətə çatmaq və 

Allahın sirlərindən agah olmaq istəyənlər üçün bir yoldur. “Məsnəvi” din 

mətləblərinin özəyinin özəyidir. Allahın ən böyük və sarsılmaz şəriəti, həqiqətə 

gedən nurlu yoludur. “Məsnəvi” içində şam yanan böyük bir çilçırağa bənzətir. O, 

səhər şəfəqlərindən daha nurlu surətdə parlar. Həqiqəti arayan könüllər üçün bir 

cənnətdir. “Məsnəvi”nin çeşmələri var, qol-qanadları, budaqları var. Bu çeşmələrdən 

birinə “səlsəbil” deyilir (Səlsəbil “dadlı su” mənasını daşıyır. Cənnətdə olan bir 

çeşmənin adıdır). “Məsnəvi” təmizqəlbli insanların könlünə şəfadır. O, könüllərdən 

kədəri yuyub aparır, “Quran”ı açıq-aydın anlamağa yardım edir, insanı mənən 

saflaşdırır, gözəlləşdirir” [31, s.56]. 

Mövlanə Cəlaləddin Rumi “Məsnəvi” adlı əsərinə “Məsnəviyi-Şərifə “Saykal 

ul-Ərvah” (Ruhların cilası), “Hüsamnamə” (Hüsaməddin Çələbiyə mənsub kitab 

mənasında) kimi adlar da vermişdir. 

“Mövlanə”, “Pir”, “İnsani-kamil”, “Vəlilərin vəlisi”, “Ən böyük şair” kimi 

adlarla tanınan Cəlaləddin Ruminin mənalı və şərəfli ömrü 1273-cü il dekabrın 17-də 

sona çatır. Mövlanə son mənzilinə gedəcəyi anı gözləyir. Öz təbiri ilə desək ölüm 

gününə “Şəbi-Arus” hazırlığına (gəlin gecəsi hazırlığına) başlayır. Mövlanə ölüm 

gününə qədər “Quran həqiqətlərini incəliklərinə qədər tədqiq edən bir təfsirçi, 

Həzrəti Məhəmməd (s.ə.s.) həyacanını coşqun bir tərcümanı və hər kəsə Allahı 

sevdirmənin sehrli bir dili” [31, s.37] olmuşdur. Konyanın günəşi cismani vücuddan 

rəhmət nuruna dönəndə Mövlanə Cəlaləddin Ruminin cənazəsində bütün Konya, 

xristianı, yəhudisi, müsəlmanı, dinsizi Mövlanəni son mənzilə yola salmağa hazır 

dayanmışdır. Mövlanə ölərkən tələbələrinə, sevdiklərinə və sevənlərinə vəsiyyəti belə 

olmuşdur: Öldükdən sonra məzarımızı yerlərdə aramayın. Bizim məzarımız ariflərin 

könlündədir. 



25 

1.2. Cəlaləddin Rumi yaradıcılığında tərbiyə prosesinin mahiyyəti, tərkib 

hissələri, vasitə və üsulları 

Cəlaləddin Rumi yaradıcılığında tərbiyənin mahiyyətini Ulu Tanrı, cəmiyyət, 

insanlar, canlı və cansız təbiət, maddi və mənəvi dəyərlər, özünə, tələbələrinə, başqa 

dini irqlərə və s. olan münasibət təşkil edir. Müasir elmi pedaqogikanın tədqiqatçı 

alimləri Ə.Paşayev, Fərrux Rüstəmov [45], Firədun İbrahimov, Rüfət Hüseynzadə 

[27], Fərahim Sadıqov, Oruc Həsənli [54], Nurəddin Kazımov [28], Hümeyr 

Əhmədov, Nigar Zeynalova [17], Fərahim Sadıqov [55], Əliheydər Həşimov, 

Nurəddin Kazımov [23], Yusif Talıbov, Əjdər Ağayev, Allahverdi Eminov, İramin 

İsayev [63] və başqaları pedaqoji prosesin tərkib hissəsi olan “tərbiyə” anlayışını iki 

anlamda tədqiq-təhlil obyektinə çevirmişlər. B.Əhmədov, A.Rzayev “Pedaqogikadan 

mühazirə konspektləri” adlı dərs vəsaitində tərbiyəyə geniş mənada belə tərif 

vermişlər: “Tərbiyə tərbiyəçi ilə tərbiyə olunan arasında elə qarşılıqlı fəaliyyət 

prosesidir ki, bu prosesdə tərbiyə olunanların həyata düzgün münasibətləri 

formalaşdırılır və müvafiq qaydaları aşılanır, adətlər təşəkkül tapır” [18, s.206]. 

Məhdud (və ya dar) mənada tərbiyə “uşaqda bu və ya digər keyfiyyətlərin 

(xeyirxahlıq, düzlük və doğçuluq, vətənpərvərlik, əməksevərlik, böyüyə hörmət və s.) 

inkişaf etdirilməsi məqsədilə tətbiq olunan təsirlər sistemi nəzərdə tutulur” [1, s.6] və 

yaxud “şəxsiyyətin inkişafı və formalaşması prosesidir” [45, s.312] kimi başa 

düşülür. 

Professor Ləzifə Qasımova həmmüəllif olduğu “Pedaqogika” dərsliyində 

tərbiyənin mahiyyətini özünəməxsus şəkildə şərh edərək yazır ki, təbiyə “mahiyyət 

etibarilə anadan olan zaman həyata uyğunlaşmamış və tamamilə köməksiz uşağı 

yedirtmək, bəsləmək, böyütmək deyil, tərbiyə etmək mənası da vardır. Hətta kiçikdən 

tutmuş iri heyvanlara qədər bütün canlılar balalarını yedirtkəmlə yanaşı, onları 

öyrədirlər: məsələn, ayı onu eşitməyən balasını şapalaqlayır, quş balasına uçmağı, 

qartal balasına ov etməyi və s. öyrədir. “Tərbiyə” sözü artıq öz mahiyyətini 

genişləndirərək yeni məna almışdır. İndi tərbiyə haqqında danışarkən artıq 

“yedirtməyi” düşünmürük. Əslində “yedirtmək” özü sözün geniş mənasında mənəvi 

yedirtmək, yəni tərbiyə etmək deməkdir” [32, s.341]. 

Mövlanə yaradıcılığında tərbiyənin mahiyyətinə, tərkib hissələri, vasitə və 

üsullarına yanaşma ilk dəfə olaraq bizim tərəfimizdən təşəbbüs göstərilir. Düzdür, 

Mövlanə yaradıcılığında bu kimi anlayışlara çağdaş dövrün maarifçi və 

pedaqoqlarından fərqli olaraq çox da geniş, ətraflı rast gələ bilmirik. Ancaq etiraf 

etmək lazımdır ki, Mövlanə Yaxın və Orta Şərq mütəfəkkirlərindən fərqli olaraq 

şəxsiyyətin formalaşmasında irsiyyət və mühit amilinə dair fikirlər bildirsə də 

tərbiyəni əsas mühüm amil kimi qəbul etmişdir. Mövlanə yaradıcılığının əsas 

bazasını insanların bir-birinə münasibəti və davranış normaları ifadə edir. Həmçinin, 

bu tərkib hissələrə davranış qaydaları, prinsiplər, kateqoriyalar və ideallar daxildir. 

Bu gün həyata vəsiqə qazanmış tərbiyənin on tərkib hissənin hər biri 

(dünyagörüşünün inkişaf etdirilməsi, əxlaq tərbiyəsi, əmək tərbiyəsi, ideya-siyasi 

tərbiyə, fiziki tərbiyə, estetik tərbiyə, hüquq tərbiyəsi, iqtisadi tərbiyə, ekoloji tərbiyə, 

ağıl tərbiyəsi) Mövlanə yaradıcılığında yer tapsa da (nisbi mənada) biz burada əsasən 

daha çox cəmiyyət və kollektiv görüş baxışlarını, əqli, əxlaqi, əmək tərbiyəsi və s. bu 

kimi fikir və görüşləri müəyyənləşdirəcəyik. Mövlanə davranış qaydalarını insanın 

ailədə, cəmiyyətdə və kollektivdə bir-birinə münasibəti baxışında, davranış 

qaydalarını tənzim etdiyi münasibətlərin xarakterində görür. Prinsipdə bəşərin ilk 

vəziyyətini, əsas köklərini və ən çox nəzəriyyələr sistemini əks etdirir. Əxlaq 

kateqoriyalarında isə ümumi şəkildə insanlar arasında, insanla cəmiyyət arasında 

mənəvi əlaqələri təhlil obyektinə çevirir. Yaxşılıq, ədalət, borc, şərəf, layaqət, vicdan, 

xoşbəxtlik və s. kimi əxlaq kateqoriyalarını yaradıcılığı boyu ifadə edir. 

Mövlanəşünaslıqda tərbiyəçi (Mövlanə) tərbiyə olunanı (tələbəsini və ya 

oxucusunu) sözün qüdrətindən doğan vasitə və üsullarla tərbiyə edir. Sözü “insanın 

əbədi dostu”, “can məməsindəki süd” hesab edən Mövlanə sözə böyük dəyər vermiş, 

onun qədir-qiymətini bilməyin əhəmiyyəti haqqında öz dəyərli məsləhətlərini 

vermişdir. Sözü, onun mahiyyətini, ifadə tərzini insanın psixologiyası, həyata baxışı, 

insanlara münasibəti ilə bağlayır; sözü insan qəlbinin tərcümanı hesab edir: 

  “Bu ağılın qüdrəti, düşünməkdən yaranmış, 

  Lakin sən heç bilmirsən, fikir hardan canlanmış. 

  Amma söz dalğasını, lətafətlə hiss etsən 

   Onun mənfəətini, çox şəffaf görəcəksən. 

   Çünki elmdə hər vaxt, fikirlər dalğalanır, 

   Onun sözü, səsindən, surət özü yaranır. 

   Sözdən surət doğuldu, tezliklə də yox oldu, 

   Dalğaların özü də, dəniz qəlbinə doldu” [12, s.104]. 

Mövlanəyə görə, söz üçün zaman və məkan hüdudu yoxdur. Sözdən istifadə 

məsələləri Mövlanənin yaradıcılığının özəyini təşkil edir. Tərbiyəvi əhəmiyyət kəsb 

edən bu məsələlər bəzən elmi, bəzən arzu, bəzən isə məsləhət dairəsində etik 

əhəmiyyət daşıyır. Hər şeydən əvvəl, tərbiyəvi məna verməyən mənasız sözləri, 

sözçülüyü, uzunçuluğu, naqqallığı su üstündə yazılan yazıya bənzədir. Mövlanə deyir 

ki, “Hədisdir mövlamızdan, söz qısa məna böyük” [12, s.179] olmalıdır. 

  “Yadından çıxararsa, öz nitqində bir sözü, 

  Fikrini başa düşməz, həm dinləyən, həm özü. 

  Ey sən, belə zamanı qabaqcadan tez görsən, 

  Dinlə, özün-özünü, bəs haçan görəcəksən. 

  Sözlə məna mühiti, can deyildirsə əgər, 

  Xaliqin canı necə, fikrini bəyan edər” [12, s.134]. 

Mövlanə sözün böyük həyati əhəmiyyətinə, onun həm müsbət, həm də mənfi 

istiqamətdə təsir gücünə işarə edir; sözün qədrini bilməyi, ondan yerli-yerində 

istifadə etməyi vacib sayır və “Sən sözün qədrini bilməyənlərdən qaç”, “Həmişə 

müxtəsər söylə sözünü”, “çünki ulaqqulaqlı, qanmaz aqil sözünü” [12, s.96] – deyir. 

Tərbiyə işində fərqli mövqedən yanaşılacaq və ya istifadə olunacaq üsullar 

çoxdur.  Mövlanə yazır ki, tərbiyəçi (valideyn, müəllim və s.) sözü elə üsul, tərz 

vasitəsilə deməlidir ki, o söz səmərəli və uzunömürlü olsun. Düzdür, Mövlanə 

tərbiyənin üsullarını tərz və vasitələr sistemi adlandırmasa da, ancaq belə 

priyomlardan istifadə etmişdir. Təbiyəçini daşa, atəşə bənzədən Mövlanə tərbiyə 

olunan uşağı (şagirdi, tələbəni) dəmirə bənzədir. Sözü güclü təsir qüvvəsi hesab edən 

Mövlanə deyir ki, sözü bəzən nağılla, bəzən sözlə, bəzən də sadəcə baxışlarınla elə 

deməlisən ki, qarşındakının mənəviyyatına, ruhuna, əqlinə, hissinə təsir etsin. Sözü 

demək mümkündür, lakin sözü elə anda, zamanda deməlisən ki, o söz tərbiyəvi 

əhəmiyyətini qorusun, ucuz sözə çevrilməsin. 

  “Dil özü bir daş kimi, bəzən də atəş kimi, 

  Dildən çıxan sözlərsə, hədəfdəki, daş kimi. 

  Dağı – dəmirə ey dost, sən vurma heç vaxt yersiz, 

  Bəzən nağılla – sözlə, bəzən səssiz-səmirsiz” [12, s.142]. 

Göründüyü kimi, Mövlanə yalnız bir şair deyil, eləcə də bir alim, müəllim, 

tərbiyəçi kimi müsbət keyfiyyətləri təlqin etdir və həm də insanları şər işlərdən kənar 

olmağa, doğruluğa, xeyirxahlığa, yaxşılıq etməyə, yaxşı işlər görməyə çağırır. Sözün 

Göydən gəldiyini deyən Mövlanə sözün yüksəkliyini qorumağı məsləhət bilir. Yersiz 

danışmağı, qiybət qırmağı, nitqdə xoşa gəlməyən sözlər işlətməyi pisləyir: “Ey dedi-

qoduya qapılanlar; dilin, qulağın öyüdünü və sözünü arayanlar! Alçaq duyğunun 

qulağına pambıq tıxayın, gözünüzdən duyğu bağını çıxarın. Sirr qulağının pambığı 

baş qulağıdır. Bu kar olmazsa, içdəki qulaq kardır. Hissiz, qulaqsız və düşüncəsiz 

olun ki, “Dön” xitabını (Qurani-Kərimin 89-cu ayəsinin Əl-fəcr (Dan yeri) surəsinin 

28-ci ayəsindəndir: “Dön Rəbbinə, sən Ondan, O da səndən razı olaraq!” – X.Ə.)” 

duyasınız. Çoxbilmişlik dedi-qodusunda olduqca sən, yuxudakı danışıqdan necə 

xəbərin olar? Bizim sözümüz və əməlimiz çöldəki davranışdır. İçdəki davranış 

səmanın üzərindədir” [13, s.87]. Mövlanə gözəl, yatımlı, ürəyi, qəlbi oxşayan 

sözlərdən istifadə etməyi tövsiyə edir: “Dodağından ədəbsizcə bir söz çıxmaması 

üçün yüz qorxu və ədəblə qapının (dodağın anlamında – X.Ə.) halqasını vur” [13, 

s.228]. 

Mövlanə elmi pedaqogikada tələblərdə vahidlik və kollektiv təsirin vahidliyinin 

gözlənilməsi prinsipini əsas götürür, prosesdə özünü büruzə verən ziddiyyətlərin 

aradan qaldırılması baxımından vəhdəti gözləməyi zəruri sayaraq vahid mövqedən 

çıxış edir. Mövlanənin yaradıcılığındakı təsvir etdiyi tərbiyə üsulları aşağıdakı kimi 

ümumiləşdirmək mümkündür: 1) əxlaqi görüşlərin formalaşdırılması; 2) şüurun və 

əqidəni formalaşdırılması; 3) düzgün davranış və vərdişlərin yaradılması; 4) 

inandırmaq və alışdırmaq; 5) rəğbətləndirmək və cəzalandırmaq; 6) tərbiyələndirici 

situasiya yaratmaq və s. 

Tərbiyə işində geniş istifadə edilən üsullardan biri əxlaqi söhbətdir. Mövlanə ya-

radıcılığında onlarla əxlaqi söhbətləri ilə (“Baqqal kişi və Tutuquşu hekayəsi”, “Arif 

adam haqqında təmsil “Tanrı ölüm anında nəfsləri bağışlar” ayəsinin təfsiri”, 

“Yəhudi padşahının bir uşaqlı qadını gətirməsi, onu oda atması, odun ortasında 

uşağın dilə gəlib danışması”, “Peyğəmbərin adını istehzayla çəkən arsız və sırtıq 

şəxsin ağzının əyilməsi”, “Əzrayıl əleyhissalamın bir kişiyə baxması, onun Süleyman 

sarayına qaçması, təşəkkülü cəhdə dəyişməni bəyan etməsi və buna səy edib, 

çalışması”, “Adəm əleyhissalamın hekayəti. Qəzanın onun bəsirət güzünü bağlaması, 

haram olunmuşu yaxşı-pisinə baxmadım inkar etməsi”, “Ömərin Rum qeysərinin 

elçisi ilə dialoqa girməsi” və s.) tərbiyə üsulundan bir pedaqoq-maarifçi kimi geniş 

istifadə etmişdir. Təfsirləri, hekayətləri, təmsilləri, macəraları, bəyanları oxuyan 

zaman görürük ki, Mövlanə uzun zaman elmi-ədəbi, hüquqi-pedaqoji-psixoloji 

axtarışlar aparmış, deyilmişlərdən, yazılmışlardan faydalanmış, istifadə etmiş, lakin 

onları təkrar etməmiş, fikirdə, sənətdə orijinallıq yaratmışdır. Əxlaqi görüşlərinin 

mahiyyəti adlarını çəkdiyimiz və çəkə bilmədiyimiz didaktik fəlsəfi-əxlaqi 

məsnəvidə öz aydın əksini tapmışdır. Mövlanənin əsərləri tərcümə olsa da deyə 

bilərik ki, fikirlərində şərh üslubu, ümumiləşdirmə səviyyəsi aydındır, səlisdir. 

Oxunaqlı bir dillə yazıldığına görə oxucunun hiss və duyğularına mənəvi-əxlaqi 

keyfiyyət formalaşmasından mükəmməl təsir göstərir. 

Mövlanə yaradıcılığında rast gəldiyimiz tərbiyə üsullarından biri də nümunədir. 

“Divani-Kəbir”, “Fihi ma fih”, “Məclisi-Səba”, “Məktubat”, “Məsnəvi” kimi adlı 

traktatlarından kifayət qədər tərbiyəvi fikirlər (“Təvazökarlıq”, səh.28; “Uşaqlarla 

davranış”, səh.34; “Cənnət istəyirsənsə, heç kimdən bir şey istəmə”, səh.35; “İtlərin 

məhəbbəti aralarına bir sümük düşənə qədərdir”, səh.37; “Peyğəmbər evinin 

bənzəri”, səh.38; “Çəyirdəkli əncir”, səh.39; “Səmimi qəlbdən olan görüşməyi çox 

sevirəm”, səh.40 və s. [11]) nümunə gətirmək olar. Öz müsbət keyfiyyətləri ilə əsil 

örnəyə çevrilmiş Mövlanənin “Dünya malı qəlbdə yox, əldə olmalıdır” adlı əxlaq 

dolu bir nümunəsinə nəzər salaq: Səlcuq sultanı Rüknəddin Həzrəti Mövlanəyə beş 

kisə qızıl göndərir. Əxlaq nümunəsi Həzrəti Mövlanə gözünün yanı ilə belə olsun 

qızıllara baxmadan tələbələrinə deyir: “–Məni həqiqətən sevirsinizsə, bu qızılları 

çöldəki palçığın içinə atın! Onun istəyini dərhal yerinə yetirirlər. O qədər qızılın 

palçıq içinə atıldığını görən insanlar onları toplamaq üçün qaçırlar. Elə hərisliklə 

axtarırlar ki, üst-başları, üz-gözləri palçığa batır. Həzrəti Mövlanə tələbələrinə onların 

bu vəziyyətini göstərərək belə deyir: – O qızıllar bu gördüyünüz dünya əhlinin üst -

başını batırdığı kimi, axirət əhlinin də qəlbini qaraldar, kirlədər, dolayısı ilə də 

müxtəlif günahlara sövq edib ibadətlərdən uzaqlaşdırar. Bu sözlərimi səhv başa 

düşməyin. “Dünya üçün çalışmayın” demək istəmirəm. “Dünya malının məhəbbətini 

qəlbinizə salmayın” deyirəm. Heç ölməyəcəkmiş kimi dünya üçün, sabah öləcəkmiş 

kimi də axirət üçün çalışmağın lazım olduğunu hamı bilir. Burada diqqət ediləcək 

məsələ hərislik və tamahdan qaçaraq əldə olana qane olmaqdır. Dünyada axirət 

səadəti üçün çalışmaq, qazanmaq və niyyəti saflaşdırmaq lazımdır. Çünki islam 

insanlara faydalı olmağı əmr edir. Ən böyük səadət, ən böyük sərmayə halal qazanıb, 

xeyir və yaxşılıq edərək axirətə göndərməkdir. Buna baxmayaraq, “əsl sərmayə mal, 

mülk, pul deyil, elm, əməl, ixlas (ixlas – təmiz mənasında – X.Ə.) və gözəl əxlaqdır” 

[11, s.26]. 

Göründüyü kimi, Mövlanə öz nümunəviliyi ilə tələbələrinə də dünya malına 

qəlbdə məhəbbət bəsləməməyi, tamahkarlığa nifrət bəsləməyi məsləhət görür. Dünya 

malına əsir olanlar heç zaman mənəvi yüksəkliyə qalxa bilməyəcəklər deyir. Mövlanə 

tamah əsiri olanları ismətsiz adlandırır. Onları Fironlara bənzədir və məsləhət edir ki, 

nəfsinə qalib ol, cəhənnəm qapısını üznü bağla. 

  “Oğul nəfsin sifətin, öyrənərsən böylə sən, 

  Öyrən sən Cəhənnəmi, yeddi qapısıyla sən, 

  Hər bir nəfsdə hiylə, hər bir hiylədə nəfs var, 

  Yüz Fironlar nəslinin, nəfs içində qəlbi var” [12, s.72] 

Mövlanə tələbələrinə nəfsi cəhənnəm kimi, cəhənnəmi isə yeddi başlı əjdaha 

kimi təqdim edir. Nəfsi ucu-bucağı görünməz bir dəryaya bənzədir. Yeddi dəniz suyu 

içsələr belə yenə də nəfsinə qalib gələ bilməyənlərin nəfsi sönməz. Nəfs atəşi bir az 

da qabarar. Nəfs neçə-neçə daş ürəkli kafirləri zəlil etdi – deyir. 

  “Bu nəfs bir cəhənnəmdir, cəhənnəm əjdahadır, 

  Heç zaman əskik olmaz, o sanki bir dəryadır. 

  Yeddi dənizi içər, yenə yanğısı sönməz, 

  Heç azalmaz atəşi, susuzluqdan o dönməz. 

  Daş ürəkli kafərlər, onun əlindən zəlil, 

  Qaça bilməmiş ondan, olmuşdur zarü-xəlil” [12, s.124]. 

Nəfsi, həmçinin “alçaq”, “hiyləgər” adlandıran Mövlanə deyir ki, əgər nəfsinlə 

məşvərət etməli olsan, nə desə o alçağın tərsini et. Sənə namaz və oruc əmr etsə də 

orda nəsə bir hiylə var bil. İşlərdə nəfsinə məşvərət etmək, nə deyərsə onun əksini 

etmək yetkinlikdir. Yoxsa onunla başa çıxa bilməzsən və mübarizə edə bilməzsən. 

Görkəmli tədqiqatçı alim, professor İbrahim Mollayevin sanballı “Orta əsr 

Azərbaycan mütəfəkkirləri təlim-tərbiyə haqqında” adlı elmi ədəbiyyatını 

vərəqləyərkən oxuyuruq ki, Mövlanənin müasiri, həmyaşıdı sayılan Nəsirəddin Tusi 

də “insan nəfsi və natiqəsi bəsit bir maddədir” [39, s.116] – kimi yanaşması ilə öz 

tezisini irəli sürmüşdür.  

Mövlanə peyğəmbərlərin, imamların, sufilərin nümunə dolu həyatlarından o 

qədər bəhrələnmişdir ki, öz şəxsi həyatındakı nümunə üsulları ilə tələblərinə bir 

örnək olmuş, tərbiyələrinə böyük müsbət təsir göstərmişdir. Mövlanənin dostlarına, 

tanışlarına və tanımadıqlarına özünü davranış nümunəsi kimi göstərdiyi “Vəfalı 

dost”a da nəzər salaq: “Bir gün Vəzir Pərvanə öz sarayında söhbət və səma məclisi 

tərtib etmişdi. Həzrəti Mövlanə sarayın qapısına gəlir, içəri girməyib orada gözləyir. 

Dostları və dərvişləri hamısı içəriyə girdikdən sonra özü də məclisə daxil olub bir 

yerdə oturur. Hüsaməddin Çələbi Mövlanədən sarayın qapısında uzun müddət 

gözləyərək ən axırda girməsinin səbəbini soruşduqda bu cavabı alır: – “Əgər biz hər 

kəsdən əvvəl saraya girsəydik, bizdən sonra gələn dostlarımızın bəzilərinin içəri 

girmələrinə qapıda duranlar mane ola bilərdi. Onlar da söhbətimizdən məhrum 

qalardılar. Əgər biz bu dünyada dostlarımızı bir şahın sarayına sala bilməsək, sabah 

Qiyamətdə onları axirət sarayı olan Cənnətə necə sala bilərik? Mövlanə bu davranışı 

ilə dostlarına, yoldaşlarına qarşı vəfa göstərmişdi” [11, s.30]. 

Göründüyü kimi, Mövlanə əhatəsində və ya çevrəsində olanlara sadəcə nəsihət 

etməklə öz düşüncələrini ifadə etməmişdir, həmçinin öz ömür və həyat yolunda 

daranışları ilə nümunə rolunu oynamışdır. 

Belə qənaətə gəlirik ki, tərbiyə üsulları ən layiqli şəkildə islamın müqəddəs 

kitabı olan “Qurani-Kərim”də və Məhəmməd Peyğəmbərin (ə.s.) sünnələrində əhatəli 

şəkildə öz əksini tapmışdır.“İslamın tərbiyə üsulları arasında Məhəmməd 

Peyğəmbərin (ə.s.) nümunəsi əsasında tərbiyə üsulu xüsusi yer tutur” [50, s.141]. Biz 

də belə düşünürük ki, Mövlanə məhz Peyğəmbərin (ə.s.) həyat yolundan ibrət alaraq 

“dövrün açıq-saçıqlığından, təkəbbüründən, hökmündən azad olmuş, əsl insana xas” 

mənəvi keyfiyyətlər kəsb etmişdir. 

Mövlanə yaradıcılığında tətbiq olunan tərbiyə üsullarından – tövsiyə, məsləhət, 

təqdiretmə, təqdiretmə, alqışlama, öyüd-nəsihət, inandırmaq və alışdırmaq kimi 

üsullardan geniş istifadə etmişdir. Mövlanə “elmin və irfanın və şaircə duyğunun 

topladığı bir müdrik adam olaraq, cəmiyyətin gündəlik həyatıyla yaxından 

maraqlanmış və insan ruhunun problemlərinə inandırıcı çözümlər təqdim etmişdir” 

[13, s.38]. 

Xalq arasında belə bir deyim var: “Heç kimə lağ edib ağzını əymə, ağzın əyri 

qalar”. Bu mənada, Mövlanə yaradıcılığı boyu verdiyi tərbiyə nümunələrində kiməsə 

rişxənd etməyi, “ağız əyməyi” həm günah, həm də eyib saymışdır. Həmçinin, bu tipli 

insanları Mövlanənin sözləri ilə desək arsız və sırtıq adam hesab etmişdir. 

“Məhəmməd Peyğəmbərin adını istehzayla çəkən arsız və sırtıq şəxsin ağzının 

əyilməsi” [12, s.76], “Qarğanın Şanapipiyə rişxənd etməsi” [12, s.110] və yaxud 

“Yəhudi şahın – “Niyə yandırmırsan?!” deyərək odu məzəmmət etməsi” [12, s.77] 

və s. kimi hekayələrindəki əxlaqi söhbətlər dediklərimizə əyani sübutdur. Qeyd 

etmək lazımdır ki, əxlaq carçısı Mövlanə əsərlərində Nizami Gəncəvi irsindən, 

“Sirlər xəzinəsi” əsərindən bəhrələnmişdir. O da, insanları tərbiyələndirməyin yolunu 

heyvanlar, quşlar dili ilə və ya ünsürlər yolu metodunda görmüşdür. “Belə ki, 

“İnsanın ülviyyəti”, “Firidunla ceyranın hekayəti” [3, s.58]  və sair əsərlərdə olduğu 

kimi. Mövlanə göstərir ki, pis ruhlu, pis düşüncəli adamların işi ancaq pak adamlara 

lağ etmək, ağız əymək, istehza etmək, tənə etmək və s. ibarətdir. Mövlanə belələrini 

qabiliyyətsiz, cahil adlandırır və Tanrının gözündən düşmüş adamlar hesab edir: 

  “...O, Əhmədin adını, çəkdi ağzını əydi, 

  İstehza etdiyi üçün, ağzı qulağa dəydi. 

  Gəldi onun yanına, dedi: - Əhməd təmas et, 

  Batini elm sahibi, məni eybdən xilas et, 

  Sənə tənə edirdim, çünki mən cahil idim, 

  Əfsus ki, bilməmişdim, çünki naqabil idim” [12, s.76]. 

Nəql edilir ki, “bir gün bir məclisdə Mövlanəyə müxalif olan alimlərdən biri 

şeyx Nəcməddin belə deyir: – Bu gün Mövlanə bu məclisə gələrsə və nə söyləyərsə, 

“xeyr” deyəcəyəm. Məclisdə olan Sədrəddin Konyəvi bu davranışın yanlış olduğunu 

nə qədər anlatmaq istəyirsə də, ona mane ola bilmir. Bir az sonra Mövlanə məclisə 

gəlir və ilk söylədiyi söz də “La ilahə illallah, Muhəmmədən Rəsulullah” olur. Şeyx 

Nəcməddin Mövlanənin bu kəraməti qarşısında aciz qalır və təbii ki “xeyr” deyə 

bilmir. Susur və sonra da üzr istəyir” [11, s.43]. 

Pis niyyətli, paxıl, ədəbsiz adamlar söz danışanın sözünü kəsər, birisi şərh 

bəyanında səhv danışarsa sonadək gözləməyib durar rişxəndli cavab verər, ələ salar. 

Mövlanə yazır ki, Tanrı belə adamların eybini ədəb-ərkan sahibli insanlara etdiyi 

tənələri ilə açır və camaat-xalq içində üzlərini qara edir. 

  “Tanrı əgər bir şəxsin, açmaq istəsə eybin, 

  Onun meylini salar, paklara tənə etsin” [12, s.77]. 

Mövlanə Cəlaləddin Rumi yaradıcılığındakı tərbiyə üsullarından daha çox öyüd-

nəsihət və qəlbi küsdürməyəcək, qəlbə toxunmayacaq, qəlbə xal salmayacaq şirin 

məzəmmət yollarından istifadə etmişdir. Mövlanənin öyüd-nəsihət və məzəmmət 

dolu həyat dəqiqələrindən bir neçəsinə diqqət edək: “Həzrəti Mövlanə bütün din 

mənsubları ilə görüşər, onlarla söhbət edərdi. Bu söhbətlərdən sonra müsəlman olmaq 

istəyənlər çox olardı. Elə günlərin bir günü Həzrəti Mövlanə söhbət etdiyi bir 

rahibdən belə soruşur: 

– “Sən böyüksən, yoxsa saqqalın? 

Rahib dərhal cavab verir: 

– Mən saqqalımdan 20 yaş böyüyəm. 

Həzrəti Mövlanə belə buyurur: 

– Səndən 20 yaş kiçik olan saqqalın ağarmış, lakin sən isə hələ də qaranlıqlar 

içindəsən. 

Rahib elə oradaca islamı qəbul edir” [11, s.30-31]. 

Mövlanədən utanc, həmçinin ibrətverici kiçik, mənaca böyük olan başqa bir 

hekayətinə nəzər salaq: “Səsi çirkin olan bir müəzzin inancsızların çox olduğu bir 

yerdə azan oxuyurdu. Bir gün bu müəzzinin yanına əlində hədiyyələrlə dolu Allaha 

inanmayan bir adam gəldi. Müəzzin hədiyyələri gördükdə çox təəccübləndi və nə 

üçün gətirdiyini soruşdu. Həmin adam böyük bir sevinclə gətirdiyi hədiyyələrin 

səbəbini belə açıqladı: – “Bir qızım var və müsəlman olmaq istəyirdi. Sənin səsini 

eşitdi. Bu səsin müsəlmanların azanı olduğunu öyrəndikdə isə müsəlman olmaq 

fikrindən daşındı” [11, s.110]. 

Elmi pedaqogikada fərdi şəkildə verilən tərbiyə üsulları ilə bağlı qeyd edilir ki, 

“ağlını biliklə zənginləşdir, biliksiz ağıl paltarsız bədən kimidir; öz biliyinlə 

qürrələnmə, həmişə öyrənməyə çalış, nə qədər bilikli olsan da özünü bilməyən hesab 

et; ağsaqqala, ağbirçəyə, səndən yaşlılara hörmət et, sən də qocalanda əvəzin 

görərsən; sənə hörmət edənin qədrini bil; iki şey ağıla xilafdır: danışmaq lazım olan 

yerdə susmaq, susmaq lazım olanda danışmaq; hər sözü lazım gələndə danışmaq 

yaxşıdır; çox bilən az danışar, az bildiyin halda çox danışma; həmişə yaxşılarla 

yoldaş ol; gizli və tamahkar adamla dostluq etmə; yıxılanın əlindən yapış qaldır; 

zarafat dostluğu pozar, şit zarafatdan qaç; əməyi itirmə, əməyi ancaq nadanlar itirər; 

halal ye, malına haram qatma, haram mal bərəkətsiz olar; nadanla öcəşmə, onu başa 

sala bilməzsən, ətrafdakılar səni də o səviyyədə hesab edər; söz gəzdirən adamdan 

uzaq ol, şər onlardan doğur;  sağlamlığına fikir ver, bədəni sağlam olmayan heç bir 

əmələ yaramaz; hər işi vaxtında gör, çünki hər zamanın bir hökmü var… və s.” [19, 

s.169]. Bu mənada, “Öyüd vermək, tərbiyə etməkdir” [13, s.342] – deyən Mövlanə 

yaradıcılığında böyüklərin öyüd-nəsihətlərini dinləməyi və əməl etməyi əsas 

götürmüş, yaşayış qaydalarının məcmusu və həyat dərsliyi kimi bu fikirləri böyük rol 

oynamışdır. Mövlanə tək övladları Sultan Vələd, Əlaəddin, Əmir Alim Çələbi və qızı 

Məlikə, Kimya üçün yox, xitabən digər gənclər, şagirdlər, tələbələr və onu oxuyan-

öyrənənlər üçün də öyüd-nəsihətlər söyləmişdir. 

  “Nə qədər böyüklərin, məsləhətin rədd etsən, 

  Bütün əməllərindən sən bil ki, naümidsən” [12, s.96]. 

Mövlanənin tərbiyə üsulları içərisində rəğbəbətləndirmə və cəzalandırma da öz 

əksini tapmışdır. Mövlanə yaxşı sifətləri insana aşılamaq və insanda olan nəcib 

sifətləri daha da möhkəmləndirmək işində rəğbətləndirmədən geniş istifadə etmiş, 

zəruri saymışdır. Belə ki, yaxşı hərəkətləri, zahiri görkəmi (təmiz geyimi) və s. öz 

əndazəsində mədh etdiyi kimi, cəzanın növləri sayılan danlamaq, məzəmmət etmək, 

dindirməmək, lənətləmək, qarğamaq, hirslənmək kimi üsullardan da istifadə etmişdir. 

Mövlanə yaradıcılığında tez-tez dostu, mürşidi, can dostu Şəms Təbrizini xatırlayır. 

Ən ali tərifləri Şəmsə əta edirək deyir: 

  “Bu dünyada Şəms təkin, qərib görmək yalandır, 

  Şəmsdən başqa yalandır, çünki canlar alandır. 

  Şəms əgər xaricdəsə, fərzlə dada bilərik, 

  O fərdi hər bir zaman, təsvir edə bilərik. 

  Lakin bu Şəmsə isə, varlıq olmuşdur əsir, 

  Onun bənzəri yoxdur, zehnimizdədir bu sir. 

  Təsəvvürdə zatının, şərəfinin həcmi yox, 

  Necə tərif olunsa, tərifinin həcmi yox” [12, s.17]. 

Mövlanənin Şəms haqqında rəğbət dolu tərifi böyük təsir və təbliğat gücünə 

malikdir. Şəmsi tərif edərək onun nəcib sifətlərini və əməllərini qəlbində, dilində, 

nəğməsində yaşadır. Gec də olsa Şəmsin xalq tərəfindən də qiymətləndirildiyini 

görüb xoşhal olur, ruhi təskinlik tapır, zövq alır və bu səadətini, sevincinin 

məziyyətini belə ifadə edir: 

  “Şəms Təbrizim mənə, Nur, Günəş olmuş yenə, 

  Çünki o Haqq nurudur, bir Günəş olmuş mənə. 

  Elə ki söhbətlərim, gəldi Şəmsin üstünə, 

  Səmada dördüncü Şəms, pərdə çəkdi üzümə. 

  Vacib olduğu üçün adını çəkdim yenə, 

  Rəmzlərin şərh etdim, adını çəkdim yenə. 

  Bu nəfs mənim içindən, parlayaraq görünmüş, 

  Sanki Yusif köynəyi, mənə ənam verilmiş” [12, s.18]. 

Mövlanə könlü aydın olanlara öyüdün daha çox faydası olar qənaətindədir. 

“Ona öyüd ver, çünki öyüd onun haqqıdır” [11, s.394] – deyir. 

Pedaqoq-alim Nurəddin Kazımov “Məktəb pedaqogikası” adlı dərsliyində 

Mövlanəsayağı “cəza üsulları” sözünü “tənbeh üsulları” sözü ilə əvəz etməyi 

məsləhət edir. Yazır ki, “respublikamız dövlət müstəqilliyi və demokratiya yolunu 

tutduqdan, tərbiyədə cəza əvəzinə tənbeh sözünün işlədilməsi daha münasib hesab 

edilir. Çünki, tənbeh tərbiyə işində fiziki cəza üsullarını, habelə insan şəxsiyyətini 

alçaldan digər üsulları istisna edir” [28, s.301]. Mövlanə yanaşmasından fərqli 

olaraq bir çox xalqların tərbiyə üsullarına nəzər salan zaman görürük ki, onların 

tərbiyə üsulları çox ağır və sərt və ya fərqli olmuşdur. Məsələn, yəhudilərin 

tərbiyəsində uşağa bədən cəzası verilmişdir. Mövlanə dövründən də bir az arxaya 

baxsaq (XI-XII əsrlər) yəhudilər arasında belə bir fikir geniş yayılmışdır: “Çubuq 

işlətməyən ata uşağını sevmir, uşağını sevirsənsə, onu cəzalandırmalısan”. Yenə də 

italyan pedaqoq Mark Fabiy Kvintilian Mövlanədən fərqli düşüncədə olmuşdur. O, 

uşağın tərbiyəsində nümunənin əhəmiyyətini pis yoldaşların təsirindən uzaq 

saxlamağı məsləhət görürdü. Ümumiyyətlə, tərbiyədə istifadə olunan üsulların 

növləri, mahiyyəti, xarakteri, təsir qüvvəsi, etik və estetik mənası hamımız üçün yaxşı 

məlum olduğuna görə Əliheydər Həşimovun təbiri ilə desək “bu məsələ haqqında 

geniş təfsilata ehtiyac yoxdur”. 

Mövlanə yaradıcılığına nəzər salan zaman görürük ki, Mövlanə tərbiyənin, 

əxlaqın dini qaydalardan yarandığı qənaətindədir. Məhəmməd Peyğəmbərin (s) 

dilindən “Din öyüddür” [71, s.427] deyən Mövlanə dünya şöhrətli “Məsnəvi”sində 

Müqəddəs kitablar sayılan İncil kitabından 4 dəfə, Tövratdan 1 dəfə, Zəburdan 2 

dəfə, Qurani Kərimin isə 433 dəfə ayə və surələrindən yararlanmış, bununla bərabər, 

92 dəfə Həz. Adəmin, 21 dəfə Həz.Xızırın, 35 dəfə Həz. Davudun, 34 dəfə 

Həz.İbrahimin, 35 dəfə Həz.İbrahimin, 91 dəfə Həz.İsanın, 10 dəfə Həz.İsmayılın, 

140 dəfə Həz.Musanın, 40 dəfə Həz.Nuhun, 55 dəfə Həz.Süleymanın, 17 dəfə 

Həz.Yaqubun, 90 dəfə Həz.Yusifin, 254 dəfə Həz.Məhəmmədin, həmçinin, 

Həz.Əyyubun, Həz.Hudun, Həz.İsmayılın, Həz.Üzeyrin, Həz.Yəhyanın, 

Həz.Yunusun və başqalarının, 30 dəfə isə İmam Əlinin adını çəkmiş və bu böyük 

zatların, üləmaların tərbiyəvi fikir və görüşlərindən bəhs etmişdir. 

Təbii ki, biz bununla tamamilə razılaşa bilmərik. Bu səbəbdən razılaşa bilmərik 

ki, dinin yaranma tarixi çox qədimdir. Tərbiyə, əxlaq insanın güzgüsü, insan 

rütbəsinə yüksələ bilmək norma və qaydalarıdır. Tərbiyə qəbilə və tayfada ictimai 

münasibətlərin tənzimləyicisi olmuşdur. Lakin bu heç də o demək deyildir ki, dinlə 

tərbiyənin və ya əxlaqın əlaqəsi olmamışdır. Din insanlar arasındakı mövcud davranış 

normalarına istinad edərək onları cilalayıb şəriət qanunları şəklində ifadə etmiş, 

təkmilləşdirmişdir. Dini ehkamlar, qaydalar, əxlaqi qaydalarla üzvi şəkildə birləşərək 

insanları həmin qaydaları və normaları yerinə yetirməyə təhrik etmişdir. İslam dininin 

yaradıcısı Məhəmməd Peyğəmbərin kəlamları həmin fikri təsdiq edir. Mövlanənin 

“Məsnəvi”, “Fihi ma fih” kimi adlı traktatlarından da gətirdiyi Peyğəmbər kəlamları 

adamları düzlüyə, doğruluğa, bəd əməllərdən uzaq olmağa, əmanətə xəyanət 

etməməyə, nəzakət qaydalarını gözləməyə, yaşlıya, böyüyə, kiçiyə, qadına hörmət 

etməyə, hamının hörmət və ehtiramını qazanmağa çağırır. Həmçinin, kiçiyin halına 

açımayan, böyüyünə hörmət etməyən, ona yaxşılıq etməyən, qayğı göstərməyən, 

pislikdən əl çəkməyən İslam dininə qulluq edə bilməz; Öz eybini görmək 

bəxtəvərlikdir; Artıq malını yoxsullara vermək, lazım olmayan sözləri deməkdən 

çəkinmək, qanunla hərəkət etmək və həqiqəti söyləmək əsil xoşbəxtlikdir; İnsanları 

şərdən xilas etmək, xəbərçilikdən uzaq olmaq, adamlar arasında söz gəzdirmək, yalan 

danışmaq, kimə isə şər atmaq, tamahkarlıq, acgözlük etmək insanlığa xəyanətdir; 

Xeyirxah və xoş xasiyyət olmaq hər kəsin borcudur; İnsanların xeyirlisi əməli gözəl 

olanlardır; Atəş qarı necə əridirsə, gözəl xasiyyət də günahları elə əridir; Görülən 

işlərin ən üstünü təmiz niyyətdir, başqasına qayğıdır; Kin və həsəddən uzaq olub 

xeyir işlər görmək, xeyirxah əməllərlə yaşamaq əsil insanlıqdır; Dünyanın ən gözəl 

matahı təmiz, yaxşı qadındır; Hər ağacın öz meyvəsi var, qəlbin meyvəsi övladdır və 

s. Deməli, professor Akif Abbasovun qeyd etdiyi kimi “zorakılığı təbliğ etmir, adam-

ları elmə, xeyirxah işlər görməyə, böyüyə, valideynə hörmət bəsləməyə çağırır, insan-

pərvərlik, Vətənə məhəbbət, mənəvi keyfiyyətlərə yiyələnməyi təbliğ edir” [1, s.228]. 

Mövlanə yaradıcılığında “Qurani-Kərim”, peyğəmbər kəlamları, o cümlədən 

xeyirxahlıq, ədalət, haqq sözü demək, ədəb qaydaları, tərbiyə və onun tərkib hissələri 

haqqında, elmlə tərbiyənin vəhdəti haqqında, anaya, ataya, yaxın qohumlara, 

məhəbbət, böyüyə hörmət, kiçiyə qayğı, ümumbəşəri normalar və insani hisslər 

tərbiyənin əsasını, yəni, ədaləti, səxavəti, insafı, iffəti, şücaəti və s. təşkil edən 

fikirlərdir. 

Cəlaləddin Rumi yaradıcılığında tərbiyə prosesinin mahiyyəti, tərkib hissələri, 

vasitə və üsulları haqqındakı tədqiq və təhlillərimizə yekun vurarkən sonda belə 

nəticəyə gəlirik: 

– Mövlanə tərbiyədə vasitə, üsul və tərzlərdən faydalanmağın birinci mahiyyə-

tini sözün qüdrətində tapmışdır. Sözü “insanın əbədi dostu”, “can məməsindəki süd” 

hesab etmişdir. 

– Mövlanə Cəlaləddin Rumi təbiyəçini daşa, atəşə bənzədirsə tərbiyə olunanı da 

dəmirə bənzətmişdir. 

– Mövlanə Cəlaləddin Rumi sözü bəzən nağılla, bəzən sözlə, bəzən də sadəcə 

baxışlarla deməyi bacaranları, həmçinin sözü anında, zamanında deməyi bilənləri əsl 

pedaqoq saymışdır. 

– Mövlanə Cəlaləddin Rumi uşaqlara hələ balaca yaşlarında dünya malına qəlb-

də məhəbbət bəsləməməyi, tamahkarlığa nifrət bəsləməyi məsləhət görmüşdür. 

– Mövlanə Cəlaləddin Rumi peyğəmbərlərin, imamların, sufilərin nümunə dolu 

həyatlarından bəhrələndiyi kimi, öz şəxsi həyatındakı nümunə üsulları ilə ətraf aləmə 

bir örnək olmuş, tərbiyə olunanlara müsbət təsir göstərmişdir. 

– Mövlanə Cəlaləddin Rumi yaradıcılığında tətbiq olunan tərbiyə üsullarından – 

tövsiyə, məsləhət, təqdiretmə, alqışlama, öyüd-nəsihət, inandırmaq və alışdırmaq 

kimi üsullardan məharətlə bəhrələnmişdir. 

– Mövlanə yaradıcılığında tətbiq olunan tərbiyə üsullarından – tövsiyə, məslə-

hət, təqdiretmə, alqışlama, öyüd-nəsihət, inandırmaq və alışdırmaq kimi üsullardan 

geniş istifadə etmişdir. 

 

1.2.  Cəlaləddin Rumi yaradıcılığında özünütərbiyə üzrə fəaliyyətin pedaqoji 

stimullaşdırılması  

Özünütərbiyə – insan fəaliyyətinin qarşıya qoyulmuş məqsədlərə, yaranmış ideal 

və insanlara şüurlu surətdə müvafiq olaraq şəxsiyyətin dəyişilməsinə istiqamətlənmə 

nəzərdə tutulur. “Tərbiyə işi və onun metodikası” adlı dərs vəsaitində yazılır ki, 

“özünütərbiyə şəxsiyyətin xassələrinin formalaşmasına yönəldilmiş, şüurlu, plana 

uyğun prosesdir. O, cəmiyyətin tələblərinə və ahəngdar inkişafına, şəxsi proqramına 

müvafiq gəlir. Özünütərbiyə özünüdərketmə prosesi kimi şəxsiyyətin inkişafını, onun 

hərtərəfli hazırlanmasını təmin edir” [25, s.144]. Həmçinin, deyə bilərik ki, 

özünütərbiyə şəxsiyyətin inkişafının müəyyən səviyyəsini, onun özünüşüurunu, onun 

öz davranışının digər insanların davranışı ilə müqayisədə şüurluluğunun təhlilini 

nəzərdə tutur. İnsan öz potensial imkanlarını dəqiq-dürüst qiymətləndirmə, onun 

doğruluğu, öz hərəkətlərində çatışmazlıqları görmə – bütün bu, yetkin insanların 

işidir və insanların öz daxili tərbiyələrinin təşkilinin əsasını təşkil edir. Özünü 

tərbiyənin istiqamət imkanları genişdir: özünüsınama, özünənəzarət, özünütəhlil, 

özünüinandırma, özünüqiymətləndirmə, özünəhesabat, özünətələb, özünəvəd, 

özünütənqid, özünəöhdəlik, özünüvadaretmə, özünüsaxlama, özünətəlqin, 

özünümüşahidə, özününizamlama, özünüstimullaşdırma və s. Öz oxucusunu 

heyrətdə qoyan Mövlanə Cəlaləddin Rumi özünütərbiyə məsələlərinə həm şəxsi 

həyatında, həm də yaradıcılığında böyük önəm vermiş və təlim, tərbiyə məsələsinə 

ciddi yanaşmışdır. “Özünü izah et, “Quran”ı deyil” [13, s.116] – deyən Rumi insanı 

ömrünün sonuna kimi tərbiyə almasını, inkişaf etməsini və kamilləşməsini vacib şərt 

hesab edir. Onun fikrincə, özünütərbiyənin məqsədi insanı azad iradəyə malik 

müstəqil varlıq kimi formalaşdırmaqdan ibarətdir. İnsan yalnız tərbiyə vasitəsi ilə 

əqli-mənəvi varlıq olur. Özünütərbiyə insanın öz-özü ilə çətin və qıcıqlandırıcı 

mübarizəsidir. İnsan öz nəfsini, tamahını, qısqanclıq hisslərini qorumalı, hirslərini 

boğmalı, səbir etməli, əqli və iradəsinin köməyi ilə öz hisslərinə qalib gəlməyi 

bacarmalıdır. Yəni, Həzrət Əli demişkən: “Başqasına tərbiyəçi olmaq istəyən şəxs 

özü-özünün tərbiyəçisi olmalıdır” [13]. Bunun üçün, insan bilik qazanmalı, öz 

məqsədlərini ümumi məqsədlərə tabe etdirməyi bacarmalıdır. Mövlanə 

özünütərbiyənin inkişaf tarixi ilə bəşər mədəniyyətinin tarixini dialektik şəkildə 

birləşdirməyə cəhd edir. Mövlanə hər bir insanın inkişafına ümumbəşəri ruhun tarixi 

inkişafında bir məqam kimi baxır. İnsan yaşadığı toplumdan kənarda azad ola bilməz, 

deməli, məsələ cəmiyyətin və insanın özünüdərkə doğru hansı yollarla, üsullarla 

irəliləməsini müəyyənləşdirməkdən ibarətdir. 

Bu mənada, “Məsnəvi” və “Fihi ma fih” kimi adlı əsərlərində insanın özü-

özünün mənəvi dünyasını zənginləşdirəcək hekayələr  əksini tapmışdır.  

“Bizim sözümüz və əməlimiz çöldəki davranışdır” [12, s.87] – deyən 

Mövlanənin yaradıcılığından aydın olur ki, özünütərbiyə prosesi heç də hamı 

tərəfindən anlaşılan bir proses deyildir. Bunun üçün insan baş alçaqlığı gətirən 

keyfiyyətlərdən (xeyrə və şərə laqeydlik, tənbəllik, ikiüzlülük, yaltaqlıq, yaltaqcasına 

tərifləmək, şəxsi əqidənin olmaması, yalanla dinməzcə razılaşmaq, səhvlərində 

təkidlilik, lovğalıq, boşboğazlıq, yalançılıq, alçaqlıq, dostluqdan imtina (başqaları ona 

qarşı olanda), insanda xeyirxah başlanğıca inamsızlıq, riyakarlıq, kinlilik, zəiflərə və 

arxasızlara qarşı qəddarlıq, acgözlük və qarınqululuq, xəsislik və s.) uzaq olmalıdır. 

Əgər insanda mənəviyyat olmasa özünütərbiyə prosesi baş tuta bilməz. Mövlanə 

yaradıcılığında özünütərbiyəni insanın nadanlıqdan kamilliyə doğru keçdiyi yol kimi 

təqdim edir. “Dünyanın lütfü və yaltaqlığı gözəl bir loxmadır. Onu daha az ye, çünki 

atəş dolu bir loxmadır. Atəşi gizli və zövqü aşkar, tüstüsü işin sonunda ortaya çıxır. 

Sən, “O öygünü mən necə həzm edərəm? O tamahından söyləyir, mən anlayıram” – 

demə” [13, s.160]. 

Mövlanə yazır ki, özünütərbiyə hər yaşda mümkündür. Deməli, insan nə qədər 

oxuyarsa, bir o qədər mənəvi dünyası inkişaf edər, mənəvi dünyası da bir o qədər 

dəyişər. İnsan anadan olan gündən son yolçuluğuna qədər təkamül yolu keçir və bu 

yolda onun mənəvi ehtiyacları maddi ehtiyaclarını üstələyir. Mənəvi aclıq isə insanı 

axtarışa sövq edir. “Ey oğul! Nə vaxta qədər qızılın, gümüşün əsiri olacaqsan? 

Səhəngi dənizə salsan, bir günlük ruzidən artıq qismətin olmaz. Tamahkarın göz 

səhəngi doyarmı? Qənaətsiz sədəfdə inci olmaz. Su gəminin içinə dolarsa, gəmi 

batar. Gəminin altındakı isə nemətdir. Dünya da insanın dənizidir, könlünə dolarsa, 

onu batırar. Təmiz bir göz, ağıl və qulaq istəyirsənsə mütləq tamah pərdələrini yox 

etməlisən. Nəfsin üçün dostlarına həsəd aparma. Belə ki, həsəd işlərin ən pisidir. Bil 

ki, qüsur və eybin mayası həsəddir. “Şühbəsiz ki, o, hər şeydən daha zəhərlidir” [31, 

s.51]. Deməli insan yaşadığı cəmiyyətdə məna axtararsa bu axtarış onun mənəvi 

tərbiyəsinə öz təsirini göstərmiş olacaqdır. 

Mövlanə görüşündən ümumi yanaşma şəklində belə də deyə bilərik ki, 

özünütərbiyə insanın malik olduğu qüdrətli mənəvi amillərdən biridir. İnsanın 

başqasına hörmət etmək – onun şəxsi ləyaqətini yüksək qiymətləndirmək deməkdir. 

İnsanın insanlıq şərafətini gözləmək, onu hiss etmək, duymaq, qayğısına qalmaq, ona 

həssaslıqla yanaşmaq, dərdinə şərik olmaq, ehtiyacını təmin etmək, dar gündə ona 

kömək əli uzatmaq nəcib işdir, böyük xeyirxahlıqdır. Bizcə, bu məsələlər bizim əxlaq 

normalarımızın əsas qayəsini təşkil edir desək yanılmarıq. 

Malik olduğumuz əxlaq prinsipləri birinci növbədə bizdən insanı sevməyi, ona 

böyük hörmət bəsləməyi tələb edir. Mövlanənin təbirincə desək: 

   “Kim ki, hörmət eyləsə, hörmətin xeyrin görər, 

   Kim də qənd hazırlasa, dadlı halva da yeyər. 

   Yaxşılara məxsusdur, hər vaxt yaxşı əməllər, 

   Dostu incitməyən kəs, şübhəsiz xeyrin bəllər” [12, s.134]. 

Mövlanə deyir ki, insan sevmək, sevilmək üçün, qurub-yaratmaq üçün 

yaranmışdır. Buna görə də insana hörmət edilməli, onun şərəf və ləyaqəti hər yerdə 

gözlənilməlidir. Bu, insanın əxlaqi borcudur. Əgər insan öznünün bu borcunu dərk 

edirsə, o zaman özünün həyati vəzifəsindən doğan ictimai tələbi də iftixar hissi ilə 

yerinə yetirər. Təbii ki, bu tələbin həddi rəsmi qanunla müəyyən edilmir, insanlar 

arasında bunun üçün vəzifə bölgüsü aparılmır, heç kəsdən zorla tələb olunmur, lakin 

heç kəsin də cəmiyyətdə özünü istədiyi kimi aparmaq ixtiyarı da yoxdur. İnsanın 

ailəyə və cəmiyyətə göstərdiyi hörmət onun özünü fəlsəfi-psixoloji-pedaqoji mənada 

dərk etməsindən asılıdır. 

Mövlanə insanın özünütərbiyədə ən böyük məziyyətini başqalarına xeyir 

verməkdə görürdü. Həzrəti Məhəmmədin Əli əleyhüssalama vəsiyyətindən bir sitat 

gətirir: “Allahın rəsulu Həzrəti Məhəmməd Əli əleyhussalama vəsiyyət edərək demiş: 

– “Hər kəs Tanrıya yaxınlaşmaqdan ötrü bir ibadət növü axtarır. Sən ağıllı və yaxşı 

bəndə ol ki, bütün bəndələrdən üstün olasan!” [12, s.254]. Demək, insana hörmət 

onun insanlıq borcu daxilində müəyyən olunur. O, cəmiyyət qarşısında insanlıq 

borcunu yerinə yetirərkən istəsə də, istəməsə də özünə  qarşı böyük hörmət görür. 

Hər yerdə ehtiramla və gülərüzlə qarşılanır, başqalarına nümunə olur, qibtə hissi 

doğurur. Mövlanə deyir ki, özünəhörmət insanın malik olduğu ağılın, biliyin, 

dünyagörüşünün mənəvi təcəssümüdür. Mənəviyyatca zəngin olanlar, hörmət 

bəsləməyi və hörmət göstərməyin etikasını gözəl bilirlər. 

Nadan və cahil adamların göstərdiyi hörmət isə vicdanı təmiz olanların qəlbini 

ağrıdır. Qəlbi dar, fikri cılız adamların göstərdiyi hörmət həmişə nifrət doğurmuşdur. 

Böyük Mövlanə belə deyir: “Ey dostlar! Könül və can olmadan dilə gələn gözəllik, 

tulanbarxanadakı yaşıllıq kimidir. Ey oğul! Ona uzaqdan baxıb keç; yeməyə və 

iyləməyə yaraşmaz. Diqqət et! Vəfasızların gözəlliyinə doğru getmə; çünki o uçuq 

körpüdür; yaxşı dinlə. Cahil bir adam ona addım atarsa, körpü yıxılar və o ayağı 

qırar” [13, s.440]. 

Ümumiyyətlə, özünütərbiyə prosesinə şəxsiyyətin mən və məni ilə mübarizəsi 

də demək olar. Şəxsiyyət özündəki çatışmazlıqları, yaxud mənfi xüsusiyyətləri dərk 

etməyi bacarmasa yəni özünü tənqid edə bilməsə, bu proses mümkünsüz olar. 

Müəyyən həyat yolu keçmiş insanların təcrübəsi özünü təkmilləşdirən insana böyük 

köməklik göstərir. Həmçinin, şəxsiyyətin bu mənada özü ilə mübarizəsində başqa 

vasitələrdən istifadə olunmalıdır. 

Özünütərbiyədə müsbət nəticə əldə etmək üçün mənəviyyata yönəlmək bu 

baxımdan vacibdir. Mövlanənin yaradıcılığındakı özünütərbiyəninin əsas istiqaməti 

insananın ilk öncə özündə nəfsani hisləri tərbiyə etməsidir. Buraya qida, əyləncə, içki 

və s. daxildir. Ona görə insanın ruhunun təmizlənməsində aclığın təsiri böyükdür. 

Çox yemək insanın sağlamlığına ziyan verdiyi kimi mənəvi yüksəlişinə pis təsir edir. 

“Göz, ağıl və qulaqın bərraq olmasını istəyirsənsə, tamah pərdələrini yırt” [13, 

s.316]. İnsan əgər ilk öncə bu cür nəfsani hislərini tərbiyə etsə, onun mənəvi tərbiyə 

yolçuluğu daha rahat baş tutar. Rumi əsərlərində məna aləminin dərinliklərini, 

təvazökarlığı, mənəvi qidalanmanı açıq-aydın dildə oxucusuna çatdırır. Böyük 

mütəfəkkir yazır ki, nəfslə ağıl daim biri-biriylə mübarizə aparır.“Yemək tamahı, 

zövq və səmah tamahı ağılı əngəllər” [13, s.316] – deyən Mövlanə oxucusuna agah 

edir ki, insan ağlının dediklərini dinləyərsə, xoşbəxt olar, heyvani nəfsinə uyarsa 

bədbəxt olar. Çünki ağıl insanı vicdani rahatlığa, nəfs isə uçuruma aparır, onu düşün-

cəsiz, duyğusuz bir varlığa çevirir. Təbii ki, nəfslə mübarizə aparmaq üçün insan bu 

iki zidd anlayışların fərqində olmalıdır. Əgər insan başını dünya işlərinə qarışdırarsa, 

nəfs ağıla qalib gəlmiş olar. Mövlanəyə görə nəfsə qalib gəlmək dar görüşlü insan 

üçün olduqca çətin məsələdir. “Nəfsini öldürüb, onun sözünü dinləmədikdə edəcəyin 

yalnışlıqlara görə heç kimdən üzr istəməyə məcbur olmazsan” [37, s.201]. Çünki 

insanı rəzil edən nəfsidir. Nəfsi həbs etmək lazımdır, onu sərbəst buraxmaq olmaz. 

Əgər nəfsə qalib gəlmək istəyiriksə onunla savaşmalı, ona məğlub olmamalıyıq. 

Yoxsa, onun tələlərinə qarşı çıxmaq çətin məsələdir. Nəfs insanın ən böyük 

düşmənidir. İnsanı doğru yoldan uzaqlaşdıran, onu yalnış əməllərə sürükləyən 

nəfsidir. Mövlanə kiçik yaşlarından nəfsini öldürsə də öz sözüylə desək riyazəti, yəni 

ruhi məşğulluğu tərk etməmiş və nəfsin hiyləsindən daim ehtiyat etmişdir. 

İnsan nəfsə qalib gəlmək, öz ruhunu tərbiyə edib saflaşdırmaq üçün böyük 

müharibə dediyi xəlvətə çəkilməlidir. Rumi özü də nəfsani hisləri tamamən tərk 

etmək üçün xəlvətə çəkilmişdir. O həftələrcə qapalı otaqda az bir qida ilə 

kifayətlənərək Allaha ibadətlə məşğul olmuş, mənəvi gerçəkliyə çatmağa çalışmışdır. 

Bir çox klassik pedaqoq və psixoloqlar (Sokrat, Demosfen, Nəsirəddin Tusi, Lev 

Nikolayeviç Tolstoy, Konstantin Dmitriyeviç Uşinski, Anton Semyonoviç 

Makarenko, Vasili Suxomlinski və b.) şəxsən hansısa keyfiyyətləri özündə 

formalaşdırmaq və ya təkmilləşdirmək üçün öz iradi gücü vasitəsilə həyata keçirməyə 

müvəffəq olmuşdur. Cəmi 47 il ömür yaşamış rus pedaqoqu Uşinskinin özü-özünü 

tərbiyə etməsi üçün hazırladığı gündəliyindən 10 tələbə nəzər salaq: “1. Tam sakitlik 

(heç olmazsa zahirən); 2. Sözdə və hərəkətlərdə düzgünlük; 3. Hər bir hərəkəti yaxşı 

düşünmək; 4. Qətiyyətlilik; 5. Ehtiyac olmadan özüm haqqında heç bir söz 

danışmamaq; 6. Vaxtı boş keçirməmək, ancaq zəruri olanları etmək; 7. Pulu ancaq 

zəruri şeylərə xərcləmək; 8. Hər axşam hərəkətlərim haqqında vicdanla özümə 

hesabat vermək; 9. Olmuşlar, olanlar və olacaqlar haqqında bir dəfə də olsun 

öyünməmək; 10. Vətənimə mümkün qədər fayda vermək – həyatımın yeganə 

məqsədidir; bütün qabiliyyətlərimi buna yönəltməliyəm”. 

Ukraynalıların dünyaca məhşur olan pedaqoqu Villarial Suxomlinski isə 

“Ürəyimi uşaqlara verirəm” adlı əxlaqi-didaktik əsərində məktəbli oğlanlar üçün 

özünütərbiyə proqramı tərtib etmişdir. Proqramın bir neçə maddəsi aşağıdakı kimidir: 

1. “Yadda saxla: dünyada elə şeylər var ki, onları heç nə ilə müqayisə etmək, 

tutusdurmaq olmaz. Bu, səni bəsləyib böyüdən, yedizdirən, sənə həyat verən dogma 

torpaq və vətəndir. 

2. Unutma ki, sən insanlar arasında yaşayırsan. Sən özün haqqında düşündüyün 

kimi yox, insanların sənin haqqında düşündükləri kimisən. Sən özünü əzəmətli, 

başqaları isə səni dəyərsiz, bacarıqsız hesab edirsə, deməli, sən dəyərsizsən. Bunu 

kişi kimi özünə etiraf et, özündə olan vecsiz varlığı aradan götürməyi, əsl insan 

olmağı bacar. 

3. Əsl insan özü ilə təklikdə olanda alçaqlıq, şitlik, əclaflıq etmir. Özünlə tək 

qalanda hərəkətlərinin ciddi, tələbkar şahidi sənin vicdanın olsun. 

4. Adamlara yaxşılıq, xeyirxahlıq etməklə sən böyük zənginlik qazanırsan. 

İnsanların rifahı üçün yaşayan – ən varlı, ən xoşbəxt adamdır. Bil ki, dünyada 

zənginliyin, gözəlliyin, böyüklüyün yeganə meyarı – insandır. İnsanı yüksəltməklə 

sən özünü yüksəldirsən. Yadda saxla ki, insan doğulur və ölür, özündən sonra 

həyatda ancaq adamlara edilən yaxşılıq qalır. 

5. İnsanda çox müxtəlif eyiblər və naqislik ola bilər. Onlardan iyirmisi çox 

qorxuludur – xeyrə və şərə laqeydlik, tənbəllik, ikiüzlülük, yaltaqlıq, yaltaqcasına 

tərifləmək, şəxsi əqidənin olmaması, yalanla dinməzcə razılaşmaq, səhvlərində 

təkidlilik, lovğalıq, boşboğazlıq, yalançılıq, alçaqlıq, dostluqdan imtina (başqaları ona 

qarşı olanda), insanda xeyirxah başlanğıca inamsızlıq, riyakarlıq, kinlilik, zəiflərə və 

arxasızlara qarşı qəddarlıq, acgözlük və qarınqululuq, xəsislik. 

Unutma ki, bu eyiblərin hər biri toxumcuqdan başlayır və dəhşətli ölçülərə qədər 

artır. İnsani eyiblərə (ilk növbədə özündəkilərə) qarşı barışmaz ol. Başqa adamlarda 

səni valeh edən hərəkətləri etməyi öyrən, başqalarında nifrət etdiyin hərəkətləri heç 

zaman etmə” [61, s.649-650]. 

Mövlanə özünü psixoloji cəhətdən müşahidə və dərk etməyənləri lovğa, 

boşboğaz, yalançı, nüfuzunu alçaldan, xeyirsiz övlad adlandırır və belələrinə kəskin 

münasibət bildirərək yazır: “Ey xeyirsiz övlad! Nəticədə Adəm oğlusan, nə zamana 

qədər alçaqlığı şərəf sanacaqsan? Nə zamana qədər “Mən aləmi ələ keçirərəm, bu 

cahanı dolduraram” – deyəcəksən?” [13, s.85]. Cəlaləddin Ruminin bu kimi 

ibrətamiz fikrindən Axundovun müəllimi Mirzə Şəfi Vazeh də təsirlənərək öz fikrini 

belə ifadə etmişdir: 

   “Düzlüklə alçaqlıq çarpışan zaman 

   Alçaqlıq nədənsə qazanır hər an. 

   Çünki alçaqlarçün ən alçaq işlər, 

   Alçaqlıq deyildir, hünərdir, hünər” [4, s.49]. 

Əgər insan öz əqli və iradəsinin gücü ilə rəzil ehtiraslardan, daxili çirkabından, 

acgözlük və paxıllığından, dünyagirliyindən, vüqar və aldadıcı dünya bər-bəzəyindən 

əl çəkərsə mövcudatın ən qiymətlisi olar. 

Mövlanə acgözləri, paxılları, dünyagirləri, rəzil ehtiraslara əsir olanları, insanlıq 

adına kölgə salanları şeytana uyan kor məxluqlar adlandırır. 

   “Rəzil şeytan indi də, tələ qurmuşdur yenə, 

   Bütün bu kor məxluqlar, düşürlər tələsinə” [12, s.185]. 

Özünütərbiyənin əsas istinad nöqtələrindən biri də özünə tələbdir. 

Özünütərbiyəni özü-özünə tələbkar olmadan təsəvvür etmək olmaz. Özünütərbiyə 

ancaq özünə tələb sayəsində mümkün olur, insan özü-özündən tələb etməyi, özü-

özünə hesabat verməyi bacarmalıdır ki, bunun əsasında öz xarakterindəki qüsurları 

islah etsin, özünütərbiyə edə bilsin. Müdrik atalar sözlərində deyilir ki, “özünəhesabat 

kamallığın sayıq keşikçisidir”. Özünəhesabat insanın ağıl və zəkasının, düşüncə və 

şüurunun ölçüsü rolunu oynayır. 

  “Adəmin belindənsən, onun nəslinə yar ol, 

  Özünə tələbkar ol, Rəbbinə həvəskar ol” [12, s.145]. 

Bütün əxlaqi təcrübə bunu sübut edir ki, yalnız ağıllı və zəkalı, yüksək düşüncəli 

və şüurlu adam özünəhesabat, özünətələb kimi yüksək qabiliyyətə malik ola bilər. 

Özünəhesabatın istiqaməti, axarı bir sıra amillərdən, xüsusən də insanın mənəvi idealı 

olan Allahdan asılıdır. Mövlanə deyir ki, insanın mənəvi idealı olan Allah onun həyat 

proqramıdır, öz əqli dərkinin işləməsinin istiqamətini təyin edir. 

  “Saysız-hesabsız arzu, yerinə yetirmisən, 

  Necə yetirməzsən Sən, ey bizi hər vaxt sevən?! 

  Bütün canlı-cansızı, axı yaradan sənsən! 

  Sən olmasan kim olar, öz-özünə tələbkar?!” [12, s.120]. 

Cəlaləddin Rumi yaradıcılığının leytmotivini təşkil edən humanizmdir, o, 

insanları humanizmə səsləyir. Hamını alçaqkönüllü, mehriban olmağa, hətta düşmənə 

qarşı belə xoşniyyət olamağa çağırır. Kin-küdurəti yox edib, əfv etməyi məsləhət 

edir. “İsa peyğəmbərdən soruşurlar: “Ey Allahın ruhu, bu dünyada və o biri dünyada 

ən böyük və çətin olan şey nədir? O belə cavab verir: Allahın qəzəbidir? Yenə sual 

etdilər: Ondan qurtulmanın çarəsi nədir? Buyurdu ki: Qəzəbləndiyin zaman hirsinə 

qalib gəlmək” [74, s.370]. Əgər qəlbinizə kiçik də olsa kin düşübsə onu dərhal dəf 

etmək lazımdır. Əks təqdirdə o bütün ruha yayılar və qəlbə hökm edər. Bağışlamaq 

böyük bir məziyyətdir. Allah bağışlayanları sevər. Mövlanə isə belə buyurur: “Əgər 

sən bir yoldaşında hansısa qüsuru görsən, bilməlisən ki, o qüsur səndə də vardır. 

İnsan insanın aynasıdır. Sən onda özünü görürsən. Belə ki, mömin möminin 

aynasıdır” [74, s.44]. 

Mövlanə yaradıcılığında digər bir özünütərbiyə amili səbirdir.“Qəm və kədərdən 

qurtulmağın açarı səbirdir. Narahatlıqdan uzaqlaş və sakit ol. Hər şeyin əlacı 

pəhrizdir. Düşüncə və məntiq pəhrizi et ki, canın qüvvətlənə bilsin. Qaşınmaq qotura 

əlac deyil, sadəcə qaşıntını artırar” [37, s.36]. Yaxud poetik dillə belə deyir: 

  “Kim ki tənbəlliyindən səbrsizdir, naşükür, 

  O, özü bilə-bilə səbrin dalınca düşür” [12, s.99]. 

Yaxud: 

  “Sözün istəyirsənsə, şəkər tək şirin olsun, 

  Səbr et hirsini saxla, sözlərin dərin olsun. 

  Bax əgər səbrin sənin, arzunla olmuş ola, 

  Onun altında vardır, uşaqlar sevən halva. 

  Kim əgər səbr edərsə, dünyada ucalacaq, 

  Kim də halva yeyərsə, ömrü uzun olacaq” [12, s.143]. 

Yaxud da: 

  “Səbr eylə gözlə bir az, tələsmə arzulara, 

  Səbr eylə Haqq biləndir, Ondan sən savab ara!” [12, s.340]. 

İnsan sonsuz səbiri sayəsində müdrikləşər və həyata fərqli bir bucaqdan baxar. 

Səbir edən insan dözümlü olur, möhkəm olur. Səbir insanın özünütərbiyə yolunda 

apardığı ən böyük mübarizədir. İnsan qəmli zamanlarında belə nikbin olmalıdır. Səbir 

bütün kədərləri qəlbdən silib atar. Nəfslə mübarizə etməyən, başına gələn bəlalara 

səbir göstərməyən zəfər qazana bilməz. Səbir bütün dərdlərin ən güclü dərmanıdır. 

Onu heç bir həb və ya dərman əvəz edə bilməz. Üzüntü və kədərin verdiyi çöküşdə 

belə bir yüksəliş vardır. Bu iztirablara qarşı dözümlülük və mətanətlilik gösətrmək 

gərəklidir ki, səbrin bəhrəsini görə biləsən. 

Özünütərbiyə anlayışı təsəvvüf termini olan süluk kəlməsi ilə üst-üstə düşür. 

Süluk – “Mürşidi kamilin rəhbərliyində Allaha qovuşmağa çıxılan və hər kəsin 

istedadı daxilində məqam və vəzifələrə çatdığı mənəvi yolçuluq deyə tərif edilir” [72, 

s.89]. İnsan anadan olandan ölənə kimi mənəvi bir yolçuluqdadır. Seyrü-sülukun 

özünə xas qaydaları vardır. Mövlanəyə görə, bu mənəvi yolçuluqda yaş xüsusiyyəti 

əsas amillərdəndir. Gənc yaşda insanın mənəvi tərbiyəsi həm daha yaxşı nəticələr 

verər, həm də daha asan olar. Çünki mənəviyyatlı gənc ətrafı üçün tərbiyə 

daşıyıcısıdır və onun öyrətmək imkanları genişdir. İnsan yaşa dolduqca mənəvi 

tərbiyə işi çətinləşir. Bir tərəfdən insanın yaşla əlaqəli psixi vəziyyəti və 

sağlamlığının geriləməsi, digər tərəfdən bəzi yaşlı nəsil nümayəndələrinin özlərindəki 

mənfi xüsusiyyətləri xarakterə çevrib və özləri üçün doğru bilmələridir. Sülukun 

özünə məxsus qaydaları vardır. Salikin (yəni mənəvi yolçuluğa çıxan kəs) bir çox 

vəzifələri yerinə yetirməsi vacibdir. Məsələn, sirrini saxlamağı bilməli (Sirrini 

gizləyən muradıyla tez görüşər [13, s.63]); heç kimə yük olmamalı (Ağır yükü öz 

ağlınla çək [12, s.296]); mənəvi xüsusiyyətlərini gizləməli, qabiliyyətlərini göstərmə-

məli; kamilləşdikcə daha təvazökar olmalıdır (Danə olarsan, quşlar səni toplarlar, 

qönçə olarsan, uşaqlar səni yolarlar. Danəni gizlə, bütünüylə tələ ol. Qönçəni gizlə, 

dam bitkisi ol [13, s.159]). Təbii ki, bütün bu sadalananlar insanın tərbiyəsinə müsbət 

təsirini göstərmiş olur. Mövlanənin məsnəvilərinə nəzər saldıqca görürük ki, bu 

barədə çoxlu sayda hekayələr öz əksini tapmışdır. “Həzrəti Peyğəmbər buyurmuşdur: 

Hər kim sirrini gizlədərsə, arzusuna daha tez çatar. Toxum torpaq içində gizli qalıb 

bostanın yaşıllaşmasına səbəb olar” [38, s.16]. Ruminin yaradıcılığının hər bir 

misrası insanın özünütərbiyəsinə bir vəsilədir. “Min il oxusam da, bir gün məndən: 

“Nələri bilirsən?” – soruşanlara:“Sadəcə öz həddimi bilirəm” – deyərəm [10, 

s.259]. Bu misralardan açıq-aydın Mövlanənin özünütərbiyə uğrunda əziyyətli və o 

qədər də gözəl mənəvi yol keçməli olan insana dərin məna kəsb edən tövsiyələr 

verdiyini görürük. 

Sonda belə nəticəyə gəlirik: 

– Bugünkü nəslin oxucusunu heyrətdə qoyan Mövlanə Cəlaləddin Rumi 

yaradıcılığı boyu əxlaq, insanın özü ilə, insanlarla və ümumilikdə bütün canlı aləmlə 

münasibət və davranışlarını ehtiva edən dəyərlər toplusu yaratmışdır; 

– Cəlaləddin Rumi mənəvi-əxlaqi kamilliyə və insani davranışa çağırışı, əxlaqi 

keyfiyyətlərin təbliği məsələlərini ən müasir mənada ictimai hüquq bərabərliyi 

mövqeyindən təhlil və təsvir etmişdir; 

– Mövlanənin ictimai həyat haqqındakı fikirləri Azərbaycana və ümumən 

Şərqə yeni bir cığır salmışdır. 

II FƏSİL: CƏLALƏDDİN RUMİNİN PEDAQOJİ İDEYALARINDA 

TƏRBİYƏ MƏSƏLƏLƏRİ 

2.1. Cəlaləddin Rumi əxlaq tərbiyəsi haqqında 

Çağdaş dövrümüzdə hamı tərəfindən qəbul edilən davranış qaydalarının, mənəvi 

keyfiyyətlərin məcmusu sayılan əxlaq ictimai şüurun formalarından biri kimi başa 

düşülür. Əxlaq insanların yaşayıb yaratdıqları ictimai həyatın məhsuludur desək 

yanılmarıq. Əxlaqın əsil mahiyyətini, onun xarakter xüsusiyyətlərini Həzrəti Musa, 

HəzrətiYusif, Həzrəti Məhəmməd, İmam Əli, Nizami Gəncəvi, Nəsirəddin Tusi, 

Marağalı Əvhədi, Sədi Şirazi və b. öz müdrik hərəkətləri, sözləri və ya əsərləri ilə 

müəyyən etməyə çalışmışlar. Aristotel “Poetika” əsərində yazır ki, “Müəyyən adamın 

əsərdə söylədiyinin və ya etdiyinin yaxşılığı və ya pisliyi barədə mühakimə yürüdəndə 

təkcə söylənilən sözün və ya edilən hərəkətin yaxşılığına və ya pisliyinə deyil, danışan 

və ya işi görən adamın kimliyinə, təsvir olunan hərəkətin və danışılan sözün nə 

zaman, kim üçün və nə münasibətlə, [nəyə görə deyildiyi və edildiyinə], məsələn, 

bütün bunları nəyə, daha çox xeyrin təntənəsinəmi, <yoxsa> daha çox şərin 

məhvinəmi doğru yönəldiyinə fikir verilməlidir” [5, s.64]. Aristotelin sözləri ilə desək 

Mövlanə Cəlaləddin Rumi də sələflərinin və müasirlərinin əxlaq tərbiyəsi haqqında 

fikirlərindən təsirlənərək xeyir fikir və xeyir görüşlərin təntənəsi üçün zəruriliyini bu 

gün də qoruyub saxlayan fikir və ideyalar irəli sürmüşdür. 

“Gözəl əxlaqa və saleh əmələ adət et ki, Allahın hüzurunda utanmayasan” [11, 

s.192] deyən və öz əxlaqi görüşləri ilə məktəb yaradan Mövlanə Cəlaləddin Rumi 

Azərbaycan pedaqoji fikir tarixinin ustad yolçusudur desək heç də yanılmarıq. 

Mövlanə yüksək əxlaqı, elmi, hikməti, əqli, idrakı davranışları ilə insanlara ucalığın 

yolunu göstərən, onları haqq qapısının yolunu aramağa həvəsləndirən bir dahidir. 

“Mövlanənin baş mövzusu bütün zamanlarda insan xislətindəki mənəmlik, hərislik, 

lovğalıq, təkəbbür kimi iblisanə sifətləri islah yolu ilə onu ilahi kamilliyə yüksəltmək 

olmuşdur” [53, s.329]. “İnsan ədəbdən ibarətdir” [11, s.184] şüarını özünün ən 

böyük fəlsəfi baxışına çevirmişdir. “Dinlər, ruhun təməlini şəkilləndirir” [94, s.275] 

– deyən Mövlanə irqindən, dinindən, dilindən asılı olmayaraq, bütün insanlara 

qucağını açan, onlara ilahi sevginin, qardaşlığın, barışın, sülhün və səadətin açarı 

olduğunu varlığı ilə anladan şeyxlər şeyxi, dərvişlər dərvişi, pirlər piridir. Yüz dəfə 

günah işləsə də və yüz dəfə tövbə etsə də insanın ümidsizliyə qapılmamasını, Ulu 

Tanrı tərəfindən yenə bağışlanacağını əminliklə ifadə edən Mövlanə belə deyirdi: 

“Gəl-gəl, yenə gəl! Kim olursan-ol, yenə də gəl, 

İstər xristian, istər məcusi, istər bütpərəst ol, 

Bizim dərgahımız ümidsizlik dərgahı deyil, 

Tövbəni yüz dəfə pozmuş olsan belə, yenə gəl!” [11, s.178] 

Cəlaləddin Rumi qeyd edirdi ki, bütün insanların xoşbəxt olmaq istədiklərini, 

səadətə çatmaq və xoş güzəran üçün cəhd etdiklərini nəzərə almaq lazımdır.“İstər 

qızıl olsun, istərsə də can, istər inci olsun, istərsə mərcan. Nə dəyəri var bir sevgiyə 

xərclənmədisə, bir sevgi yolunda fəda edilmədisə” [31, s.53]. İnsanlar xoşbəxtliyə 

nail olmaq yollarında saysız-hesabsız hərəkət və davranışlar edirlər, həmçinin 

bunların müqabilində müəyyən bir fayda, xeyir gözləyirlər və ya öz cəhdlərində 

onlara ziyan verəcək, şər hesab etdikləri əməllərdən vaz keçirlər. Ümumiyyətlə, 

insanın tərbiyə üçün inkişaf dövrü uşaqlıq və gənclik illəridir. Çünki insan artıq 

formalaşdıqdan sonra onda kök salan mənfi sifətlərlə mübarizə aparmaq çox çətin 

olur. 

Cəlaləddin Rumi mütərəqqi ideyalı sələflərinin (Məhəmməd Peyğəmbər, Davud 

Peyğəmbər, Yusif Peyğəmbər, Həzrəti Əli və b.) tərbiyə haqqında fikirlərindən 

təsirlənərək şəxsiyyətin inkişafında və formalaşmasında tərbiyəyə böyük əhəmiyyət 

vermişdir. Mövlanə Cəlaləddin Rumi yaradıcılığının ilk dövrlərindən, ilk qələm 

təcrübələrindən etibarən ictimai həyatın bütün sahələrinə aid didaktik, tərbiyəvi, 

əxlaqi məsələlərə aid öz müasirlərinə və gələcək nəsillərə faydalı məsləhətlər 

vermişdir. O, insanların tərbiyə və əxlaqına da diqqət yetirərək, məsnəvilərində 

insanların humanizm ruhunda yetişməsinə çalışmışdır. Mövlanə şeirlərində 

təvazökarlığa, səbrə, vəfaya, bütün bu kimi insani sifətlərə böyük diqqət yetirmişdir. 

O, lovğalığı və məğrurluğu pisləmiş, özünü başqalarından yüksək tutub mənəmlik 

iddiası edənləri əxlaqi cəhətdən tərbiyələndirməyə çalışmışdır. 

Mövlanə yaxşı günlərin qədrini bilməyi, yaxşı gündə yaman gün üçün 

düşünməyi oxuculara tövsiyə edir. Riyakarlığı, yalançılığı yaramaz, alçaq bir sifət 

kimi rədd edir. Bununla da insanları həmişə doğru danışmağa təşviq edir. Qocalara 

hörmət etməyi, böyüklərin ehtiramını saxlamağı hər kəsin zəruri borcu və unudulmaz 

bir vəzifəsi kimi göstərir. 

“Uşağın bilik libası olmadığı üçün ağlaması və gülməsinə etibar edilməz” [14, 

s.201] – deyən Cəlaləddin Rumi məsnəvisində ictimai ideyalarını, əxlaqi görüşlərini 

potik poeziya vasitəsilə ifadə etmişdir. Şair orta əsrlərdə hökm sürən bir çox bidətləri, 

o cümlədən ictimai bərabərsizliyi, nadanlıq və cəhaləti, qadınların bir çox 

hüquqlardan məhrum edilməsini, zülmü tənqid atəşinə tutmuş, elmi, sənəti təşviq 

edib yaymağa çalışmışdır. Mövlanə məsnəvilərində zəhmətkeş kütlələrə rəğbət 

bəsləmiş, onları müdafiə etmişdir. 

Mövlanə Cəlaləddin Rumi əsərlərində əxlaq tərbiyəsinə çox geniş miqyasda yer 

vermişdir. Mövlanəyə görə həqiqi insan adını daşımağa layiq olan kəs o adamdır ki, 

özgələrinin də qayğısına qalsın. Başqasının sevincindən sevinib, ələm və 

kədərlərindən kədərlənsin. O, insanlara kömək etməyi, hamının səsinə səs verməyi, 

heç kəsi incitməməyi və aldatmamağı tələb edir. İnsanın ən gözəl sifəti və səciyyəsi 

əxlaqdır. O, insan adını daşıyan hər bir adamı qayğıkeşliyə, digərinin qəminə şərik 

olmağa borclu hesab edir. 

Mövlanə buna inanır ki, “yaxşılığa yaxşılıq, yamanlığa yamanlıq” cəzası 

cəmiyyətin zəruri və vacib bir qanunudur. Odur ki, insanları təhqir etməyi, onları 

sancmağı, yetənə daş atmağı pisləyərək, qəlbləri ələ gətirməyi, sınıq ürəklərə 

nəvazişkar olmağı məsləhət görmüşdür. O, oxucularını inandırmaq istəyir ki, həyat 

səhnəsində hər kim nə əkmişsə, onu da dərəcəkdir. 

Həyatının müəyyən mərhələsində Cəlaləddin Ruminin əxlaq haqqındakı fikirləri 

xalqın ilk növbədə, əxlaqi şüurunun ifadəsidir. Mövlanə niskil könülləri ələ gətirmək, 

məzlumların harayına çatmaq, aciz-avaralığın fikrinə qalmaq haqqında düşünmüş, bu 

haqda məsləhət və nəsihətlər vermişdir. O, hamıya insan gözü ilə baxır, rəngindən, 

milliyyətindən, məzhəb və məfkurəsindən asılı olmayaraq, hamının ürək 

çırpıntılarını, həsrət və arzularını  anlayır, duyur. Demək, Cəlaləddin Ruminin əxlaqi 

görüşlərində nəyin fəzilət, nəyinsə qəbahət, rəzilət olması oxucu kütləsinin sabit 

görüşüdür, dünyabaxışının tərkib hissəsidir deməkdə yanılmarıq. 

Mövlanə deyir ki, əxlaq - insanın mənəvi keyfiyyətini, cəmiyyətə və başqalarına 

qarşı münasibətini müəyyən edən normalardır, davranış qaydalarıdır; ictimai şüurun 

formalaşmasından biridir. Əxlaq insanda əxlaqi görüş, əxlaqi hiss və davranışların 

formalaşdırılması kimi başa düşülür. Əxlaq tərbiyənin mühüm tərkib hissəsidir. 

Mərdan Muradxanov yazır ki, insanın əxlaqi inkişafı ömrü boyu davam etsə də, onun 

başlıca keyfiyyətləri, əsasən uşaqlıq, yeniyetməlik və gənclik dövründə təşəkkül 

tapır, sonrakı yaşlarda isə qazanılmış müsbət keyfiyyətlərlə möhkəmlənir. Son illərin 

pedaqoji-psixoloji tədqiqatları göstərmişdir ki, 17 yaşlı gəncin əqli inkişaf 

səviyyəsinin 50 faizini yaşınadək, bundan sonrakı 30 faizinin isə yaşınadək qazandığı 

keyfiyyətlər təşkil edir. Həmçinin, əxlaq cəmiyyətin əxlaqi münasibətlərinin təzahür 

formalarından biridir. İnsanlar qarşılıqlı əlaqə və münasibətlərində xeyir, ədalət, 

xoşbəxtlik, şərəf, ləyaqət, səmimiyyət, təvazökarlıq, nəzakət və bu kimi əxlaqi 

görüşlərə ehtiyac duymuş və bunlardan ictimai birgəyaşayışda istifadə etmişlər. Bu 

kimi baxış və görüşlərə aid Mövlanə yaradıcılığında çoxlu fikirlər var. 

Mövlanə yaradıcılığına nəzər salarkən görürük ki, o, insanların hamısını saf və 

təmiz görmək istəyir. Ona görə də hamıya, ilk növbədə, saf olmağı, riyadan, məkrdən 

qaçmağı tövsiyə edirdi. Mövlanə deyirdi ki, “kamil insan başqasının onu 

incitməsindən inciməyən şəxsdir. İgid adam incidilməyə layiq olanı belə incitməyən 

şəxsdir” [11, s.215]. Cəlaləddin Ruminin orijinal əsərlərində qeyd etdiyimiz kimi, 

əxlaq tərbiyəsi xüsusi yer tutur. O, ailə tərbiyəsi, estetik tərbiyə, əmək tərbiyəsi və s. 

məsələlərə də geniş yer vermişdir ki, bunların da biri digərini tamamlayır. Cəlaləddin 

Rumi yaradıcılığında ailənin məqsədi şəxsiyyətin hərtərəfli - əqli, əxlaqi, estetik, 

fiziki inkişafının bünövrəsini qoymaq, uşaqları əməyə alışdırmaq, onların 

birgəyaşayış qaydalarını başa düşmələrinə və bu qaydalara əməl etmələrinə yardım 

göstərmək, müstəqil yaradıcılıq fəaliyyətinə marağını inkişaf etdirməkdir. Mövlana 

məsnəvisində göstərir ki, hər bir ata və ana uşağın fəaliyyətini ardıcıl surətdə 

istiqamətləndirməli, dünyagörüşünü genişləndirməkdə ona yardım göstərməli, uşağın 

maraqlandığı və bilməli olduğu hadisələrin mahiyyətini ciddi və düşünülmüş şəkildə 

izah etməli, ona doğruluq, intizamlılıq və ailə vəzifələrinə vicdanlı münasibət, əməyə 

hörmət, təbiətə məhəbbət və s. kimi yüksək əxlaqi keyfiyyətlər aşılamalıdır. 

Böyüməkdə olan gənc nəslin nəcib keyfiyyətlər ruhunda tərbiyə edilməsi, onlara 

lap aşağı yaşlardan müsbət əxlaq, mədəni vərdişlər aşılamaq Mövlanənin ən mühüm 

ideyalarından biri idi. Bu isə Ruminin gənclərə vətənin, xalqın gələcəyi, istinadgah 

nöqtəsi, ümid çırağı kimi baxmasından irəli gəlirdi. O, gələcəyin yüksək mədəniyyətli 

gənc qüvvələr vasitəsilə yaradılacağına inanırdı. Ona görə də həssas qəlbli şair bəşər 

övladlarının tərbiyəsi ilə məşğul olmağı və onlardan gələcəkdə yüksək mənəviyyatlı, 

saf əxlaqlı, xalqın, ana torpağın qeydinə qalan şəxslər yetişdirmək kimi çətin bir işi 

təxirəsalınmaz bir məsələ kimi irəli sürürdü.  

Şeiri böyük tərbiyə vasitəsi hesab edən Cəlaləddin Rumi məsnəvisində əxlaq 

dolu məsləhətlər verir. Düzgün təlim-tərbiyənin müsbət nəticələrindən danışır. 

Əliaçıq olmağı və yardım etməyi, şəfqət və mərhəmət göstərməyi, başqalarının 

qüsurunu yaymamağı, təvazökar, ədəbli, səbrli, açıqürəkli və təvazökar olmağı, 

xəyanətdən, lovğalıqdan, yaltaqlıqdan, hiddət və əsəbilikdən uzaq olmağı yüksək 

bacarıq və müqəddəs hesab edir. Şair insanlarda intibah əmələ gətirmək, onları pis 

yoldan, xəyanət və əyrilikdən, azğınlıqdan çəkindirmək ölümü yada salır. Şair yazır 

ki, insanlar bu gödək həyatda  şərəfli, vicdanlı, mehriban, təmiz, doğru, namuslu 

yaşamalıdırlar. 

Rumi üzünü gənclərə tutaraq əxlaq dolu nəsihətlərini belə ifadə edirdi: 

– “Əliaçıqlıqda, yardım etməkdə axan su kimi ol. 

– Şəfqət və mərhəmətdə günəş kimi ol. 

– Başqalarının qüsurunu örtməkdə gecə kimi ol. 

– Hiddət və əsəbilikdə ölü kimi ol. 

– Təvazökarlıq və açıqürəklilikdə torpaq kimi ol. 

– Xoşgörülükdə (tolerantlıqda) dəniz kimi ol. 

– Ya olduğun kimi görün, ya göründüyün kimi ol” [31, s.43]. 

Yuxarıda qeyd etdik ki, Mövlanə Cəlaləddin Rumi insana böyük dəyər verir. 

Mövlanə deyir ki, “Ey dost, bunu bil ki, ən dəyərli inci “can”dır”. İnsan öz dəyərinə 

görə ərşdən də üstündür. İnsan xəyala, düşüncəyə sığmayacaq qədər böyükdür. Bu 

qiymətini bilmədiyimiz insanın həqiqi dəyərini söyləsəm, mən də yanaram, dünya da 

yanar” [11, 231]. Rumi yaradıcılığında görürük ki, o insan münasibətlərinə o qədər 

həssasdır ki, səhvliyə yol verənləri ürək ağrısı ilə qarşılayır və gecə-gündüz onların 

bağışlanması üçün belə dua edir: “Özümüzə nəzarət edərək Allahdan ədəbli bir insan 

olmaq üçün niyaz edək. Çünki ədəbli olmayanlar Allahın lütfündən məhrum qalar” 

[11, s.212].  

Cəlaləddin Rumi insanın zahirinə və elminə qiymət verənlərin fikirləri ilə 

razılaşmır, onların əleyhinə çıxırdı. O, zahiri gözəlliyin aldadıcı, həmçinin elmli 

adamın biliyi ilə mənəvi aləmi arasında kəskin təzad ola biləcəyi barədə dönə-dönə 

xəbərdarlıq edirdi. Bununla əlaqədar deyirdi: “Bir adamın hünər və bilik sahibi 

olmasına baxma. Sən öncə onun verdiyi sözün üstündə durub-durmamasını, vəfalı 

olub-olmamasını yoxla. Əgər o, yalançı və riyakar isə ondan yaxşı heç nə gözləmə. 

Amma əgər insan dediyi sözün üstündə durursa, saf və təmizdirsə, ona həmişə hörmət 

et”. 

Görkəmli əxlaq nəzəriyyəçisi Mövlanə əsərlərində yaxşılığı insanın ən yüksək 

məziyyəti, ən gözəl xasiyyəti kimi tərənnüm etmişdir. Mövlanə belə hesab edirdi ki, 

bədxahlıq pis əməllərin və və alçaq əxlaqi sifətlərin cəmidir. Ona görə də bədxah, 

zülmkar adam heç vaxt xoşbəxt ola bilməz. Cəlaləddin Rumi həmişə insanlara 

yaxşılıq edən xeyirxah bir adamla, iffətsiz, həmişə pislik edən bədxah bir adamı 

müqayisə edərək yazırdı ki: “Əxlaqsız olan bizə əxlaqın gözəlliyini öyrədir. İffətsiz də 

iffətin dəyərini bildirir. Çirkin də gözəlliyin dəyərini artırır. Əxlaqsız olmasaydı, 

əxlaqı, iffətsiz olmasaydı, iffəti, çirkin olmasaydı, gözəli necə ayırd edə bilər, necə 

anlayardıq? Bu baxımdan bizə gözəlliyi göstərən çirkinlik də gözəldir” [11, s.60]. 

Şəxsiyyətin mədəniyyət fonemi adlandırdığımız Mövlanə Cəlaləddin Ruminin 

pedaqoji baxışlar sistemində əxlaq və əxlaq tərbiyəsi ilə bağlı fikirləri mühüm yer 

tutur. “Kamil insan” konsepsiyasının “nüvəsini” əxlaqi görüşləri, əxlaq tərbiyəsinin 

məzmununu müəyyən edən mənəvi keyfiyyətlər haqqında fikirləri təşkil edir. Dünya 

mədəniyyət xəzinəsinin nadir incilərindən sayılan “Məsnəvi” insanları mənəvi saflığa 

çağıran, yüksək əxlaqi keyfiyyətlər aşılayan müdrik fikirlərlə zəngindir. Məhz buna 

görə də əsrlər boyu bu mənəviyyat xəzinəsi “əxlaq dərsliyi” kimi istifadə olunmuş, bu 

gün də istifadə olunmaqdadır. Heç də təsadüfi deyil ki, Mövlanəşünaslar “Məsnəvi”ni 

tədqiq və təhlil edərkən burada böyük mütəfəkkirin əxlaqi görüşlərini önə çəkmiş və 

yüksək qiymətləndirmişlər. Məsələn, görkəmli yunan filosofu və tədqiqatçısı doktor 

Kriton Dinçmen əxlaq carçısı Mövlanə Cəlaləddin Ruminin əxlaqi görüşlərini yüksək 

qiymətləndirərək yazmışdır: “Mövlanə bir adama, bir şagirdə, bir möminə, bir 

kütləyə, bir irqə, bir dinə... hər hansı birə xitab etmir. Mövlanə hamıya, bütünə xitab 

edir... İnsan olan hər kəsə... Din, irq, sərhədi yoxdur... Hər insana, bütün insanlığa 

xitab edir” [87, s.251]. 

Mövlanənin əsərlərindəki əsas ideyalardan bəhs edən tədqiqatçılar demək olar 

ki, hamısı, əxlaqı, insanpərvərliyi, humanizmi əsas baza hesab etmişlər. Məsələn, 

şairin həyat və yaradıcılığına qısaca da olsa nəzər salan professor Fərrux Rüstəmov 

insanpərvərliyi “Mövlanə yaradıcılığında başlıca amil” kimi səciyyələndirmiş, Şərq 

ədəbiyyatında “Mövlanə humanizminin” özünəməxsus cəhətlərini xüsusi 

vurğulamışdır: “Mövlanə insanların həmişə bir-birinə yardım etməsini istəmişdir. 

Əgər insan bir-birinə yardım etmirsə, demək, xoşbəxtliyini istəmir, belə insanların 

davranışı pis, xasiyyəti tünd olar. O, pis xasiyyətli adamları bədəndəki çibana 

bənzətmişdir – deyir” [48, s.177]. 

Professor R.Azadə isə dahi şairin insanlarda aşılamağa çalışdığı mənəvi 

idealların, əxlaqi keyfiyyətlərin “paklığına, nəcibliyinə” heyrətini belə ifadə etmişdir: 

“Hər bir insan Mövlanəyə görə, potensial olaraq kamildir. Ancaq hər kəs öz 

potensial imkanlarını inkişaf etdirib, lazımi həddə çatdırmaq bacarığına qabil 

deyildir. İstər “Divani-Kəbir”də, istərsə də “Məsnəvi”də o dinlər tarixinə və əlbəttə 

ki, ilk növbədə Qurana müraciət edərək müxtəlif dövrlərdə yaşayıb-yaratmış və 

insana-insanlığı ilahi nur-şəfəq bəxş etmiş, hər biri birər kamil insan modelinə 

parlaq nümunə olan müqəddəsatın-peyğəmbər və övliyaların həyat və fəaliyyəti 

dairəsinə işıq saçır” [52, s.68]. 

Bir cəhəti xüsusi vurğulamaq lazımdır ki, dahi Mövlanənin “Divani-Kəbir”, 

yaxud “Məsnəvi”sində təqdir və tərənnüm etdiyi mənəvi keyfiyyət və normaların sayı 

müasir dövrdə pedaqoq alimlərimizin (Akademik O.Həsənli, prof. N.Kazımov, prof. 

F.Sadıqov və b.) qruplaşdırdığı, əxlaq tərbiyəsinin məzmununu təşkil edən əxlaqi 

keyfiyyətlərin sayından qat-qat artıqdır. Təəssüflə qeyd etmək lazımdır ki, indiyədək 

pedaqogika dərslikləri və dərs vəsaitlərində “əxlaq tərbiyəsinin məzmununu təşkil 

edən əxlaqi keyfiyyətlər” sırasında Mövlanənin böyük önəm verdiyi bir çox əxlaqi 

keyfiyyətlər (insanlıq, namusluluq, mərdlik, səxavətlilik, yaxşılıq, xeyirxahlıq, 

ədalətlilik, sədaqətlilik və s.) öz əksini tapmamışdır. Halbuki, nəcib əxlaq, təmiz hiss 

və məhəbbət Mövlanə Cəlaləddin Rumi yaradıcılığının ana modulu olmuşdur. 

Görkəmli tədqiqatçı alimlərin “Mövlanə humanizmi” barədə yuxarıda qeyd 

olunan fikirlərini təsdiqləyən konkret nümunələri təhlil obyektindən keçirək. 

Mövlanənin həyat fəlsəfəsi və dini görüşlərinə əsaslanan mövləviliyin 12 əxlaqi 

təməl prinsipi vardır: 

1) insanlığa xidmət etmək; 

2) başqalarına qarşı hər zaman yaxşı və gözəl davranmaq; 

3) məsnəvi oxumaq və sufi olmaq; 

4) hər işdə zəkanın hökmünə əsaslanmaq; 

5) dindar olmaq; 

6) qəlbini həmişə təmiz saxlamaq; 

7) Mövlanəni pir bilmək; 

8) Mövlanənin yolundan çıxmamaq; 

9) Allahdan, Həzrəti Məhəmməddən sonra Mövlanəyə bağlanmaq; 

10) bilikli olmaq, elm öyrənmək; 

11) təvazökar, gülərüzlü, səbirli və incə olmaq; 

12) maddi və mənəvi cəhətdən təmiz olmaq. 

Göründüyü kimi, Mövlanə Cəlaləddin Rumi yaradıcılığının əsas mövzusu 

“bəşəri bir eşq” [100, s.78], dünyəvi hisslərdir. Mövlanə bəzən romantik, daha çox 

isə realist boyalarla mənəvi-daxili aləmin zənginliyini tərənnüm etmişdir. İnsanın 

daxili aləminin gözəlliyi, zənginliyi daim Rumini düşündürmüşdür. Çünki bu hisslər 

nə qədər ümumi olsa da, burada subyekt və onun mənəviyyatı əsasdır. Mövlanə 

insanın əxlaqi mənəviyyatını tərənnüm edərkən milyonların hisslərini tərbiyə etməyi 

öz qarşısına məqsəd kimi qoyur. Oxucu yüksək hissləri, əxlaqi-mənəvi dəyərləri 

təbliğ edən Mövlanənin təsiri altına düşərək, o hisslərə, duyğulara yiyələnməyə 

çalışır. Görkəmli pedaqoq-alim Nurəddin Kazımov yazır ki, “adamların bir-birinə, 

ətraf mühitə, hər bir şəxsin özünə münasibətlərinə aid olan mənəvi keyfiyyətlər əxlaq 

anlayışında cəmləşir. Hər hansı adamın şəxsiyyətinin necəliyini, onun mənəvi 

simasını müəyyənləşdirmək üçün birgəyaşayış qaydalarına nə dərəcədə əməl etdiyinə 

də diqqət yetirilir” [28, s.342]. Bu mənada, Mövlanə Cəlaləddin Rumi ətrafındakı 

şagird, tələbə, dinləyici və oxucularına ədəb, əxlaq dərslərini yaşayaraq, yaşadaraq 

vermişdir. Xristian rahibin Mövlanəni görərkən hörmət əlaməti olaraq hörmətlə belini 

büküb salam verməsi, elm və əxlaq sahibinin isə dönələrlə əyilib salam alması ədəbin 

və əxlaqın nə dərəcədə yüksək olduğunu bir daha göstərmirmi? [11, s.28]. 

Mövlanə Cəlaləddin Rumi yazır ki, surət gözəl və yaxşı ola bilər, ancaq o 

surətdə paxıllıq, yalan danışmaq, böhtan atmaq, satqınlıq, ikiüzlülük, arxadan 

danışmaq, qiybət, qorxaqlıq, iradəsizlik, etibarsızlıq, israfçılıq, tənbəllik, xudbinlik, 

özündən bədgümanlıq kimi zərərli əxlaqi keyfiyyətlər “varsa bir pula dəyməz”. 

“Surət, çirkin və naxoş, amma əxlaqı yaxşı isə, ayağı altında öl. Görünən surət yox 

olar; bil ki, məna aləmi əbədi olaraq qalır” [13, s.339]. Belə bir tələblə insana 

yanaşan Mövlanə gənclərə təsir etməyi qarşısına məqsəd qoymuşdur. Mövlanə zahiri 

gözəlliyə valeh olan insana acıyır. Ona başa salmaq istəyir ki, insan gözəlliyi onun 

yalnız zahiri ilə deyil, həm də zəngin daxili aləmi, mənəviyyatı ilə ölçülür. İnsan 

sərrafı Mövlanə xarici gözəlliyin əsiri olan gənci başa salır ki, daxili aləmin 

gözəlliyini başa düşməyən kordur. Mövlanə daxili aləmin gözəlliyinə üstünlük 

verməklə müasirlərinin zövqünü, insana münasibətini yaxşılaşdırmağa səy edirdi. 

“İçindəki çirkin üzü gözəl üzdən ayıra bilməyin üçün könül aynası bərraq olmalıdır” 

[13, s.393] – deyən Mövlanə belələrini cahil adlandırır, dərddən-kədərdən uzaq 

olduğunu bildirir. 

İnsanın daxili dünya əzəmətini “Gözəllik bəşərdə qızıl suyu, zər kimidir” 

anladan Mövlanə insan konsepsiyasında mənəvi harmoniya problemini xüsusi 

vurğulayır. Yazır ki, “bir cəmiyyətin, riyakar zahidlik görünüşü vardır; zahidliyin 

casusu olmaq üçün nur gərəkdir. İş görmədən və söz söyləmədən bir adamı tanımaq 

üçün təqlid və bəladan arınmış nur lazımdır. Ağıl yoluyla onun qəlbinə girər, hazır 

olanı görər, ifadələrinə bağlı qalmaz” [13, s.362]. Əxlaqi öyüdlər dahisi Mövlanə 

qeyd edir ki, insanın mənası, onun içindəki xəzinədir. O xəzinə insanın bədənində, 

nəfəsində, canının içindədir. Buna görə də, insan onu kənarda axtarmamalıdır. 

Mövlanə Cəlaləddin Rumi sevən insanları əsasən iki qrupa bölür: bunlardan biri 

Mövlanənin zövqünə uyğun aşiqlərdir; onlar insanın həm daxili, həm də xarici 

gözəlliyinə qiymət verirlər. Digəri isə Mövlanənin dili ilə deyilsə, “bülhəvəs aşiq” 

(yalançı aşiq)lərdir. “Çöldə olduqca, paltarlar görərsən ancaq. Libasını çıxar da gir, 

ey dost! Çünki libasla içəriyə girilməz. Bədən candan, paltar bədəndən xəbərdar 

deyildir” [13, s.212]. 

Yaxud: 

“Surətdə – görünüşə baxarsan, gözün ikidir. Sən gözdən doğan işığa bax. Adam 

işığına baxdığın zaman hər iki gözün işığını ayıra bilməz. Bir yerdə on qəndil bir 

araya gətirilsə, hər biri görünüşdə bir-birindən başqadır”[13, s.94]. 

“Tərbiyəşünaslıq” adlı dərs vəsaitində qeyd edilir ki, pedaqoji ədəbiyyatda 

tərbiyənin tərkib hissələrinin (Bəzi ədəbiyyatlarda tərbiyənin sahələri, bəzilərində isə 

tərbiyənin qolları kimi ifadə olunur) içərisində əxlaq tərbiyəsini şərh edənlər onun 

komponentlərini, normalarını izah etməyə daha çox üstünlük verirlər. Bu sahədə 

tədqiqat aparanlar əxlaqi hissləri, əxlaqi sifətləri, əxlaqi normaları üzə çıxarmadan, 

müəyyənləşdirmədən əxlaq tərbiyəsinin formalaşdırmasını mümkün saymırlar [54, 

s.150]. Əslində, Mövlanə əxlaqın saflaşdırılması deyəndə elə əxlaqın tərbiyəsini 

nəzərdə tutur. Böyük mütəfəkkir öncə əxlaqi saflığın təmin olunmasını, sonra əxlaq 

normalarının düzgün müəyyənləşdirilməsini zəruri sayır. Deməli, əxlaqi hissləri 

tənzimləmədən əxlaqi sifətləri üzə çıxarmaq, daha sonra isə əxlaqi normaları 

müəyyənləşdirmək mümkün sayıla bilməz. Bu mənada, Mövlanə kamil aşıq şöhrəti 

qazanmış Məcnunun eşqə, məhəbbətə münasibətinə xüsusi məna verir. Şairə görə 

kamil aşiqlər, o cümlədən Məcnun sevən insanların başçılarıdır.“Dostların dostu 

anması müqəddəsdir; özəlliklə biri Leyli, digəri Məcnun olarsa. Ey əndamlı gözəliylə 

birlikdə olanlar! Mən öz canımla dolu qədəhlər içirəm. Mənə yardım etmək 

istəməzsən, məni xatırlayaraq bir qədəh şərab iç” [13, s.144]. Mövlanə göstərmək 

istəyir ki, Məcnun və aşiqlərin həyata baxışının əsasını, insanın mənəvi azadlığı 

məsələsi təşkil edir. Bu nöqtədən çıxış edən Mövlanə insanın daxili hisslərinin 

toxunulmazlığı və yüksəkliyi uğrunda uca səslə haykırırdı, cünki o, insanı yüksək 

mənəviyyatlı insan kimi görmək istəmişdir. 

Bəşər övladını “qəbilələrin əşrəfi”, “bəsirət sahibi”, insanpərvərliyi isə 

“insanlığın parlaq gövhəri” hesab edən əxlaq carçısı Mövlanə, insanpərvərliyi 

xeyirxahlıq və yaxşılıq ilə paralellər aparmaqla tədqiq obyektinə çevirir. Xeyirxahlıq 

və yaxşılığı əxlaqi keyfiyyət və sifətlərin, hərəkət və davranışların təcəssümü kimi 

hesab edən mütəfəkkirin əqidəsinə görə hər bir kəs xeyirxahlığı, yaxşılığı özünün 

həyat qayəsinə çevirməlidir. Çünki xeyirxahlıq səmimilikdən, yaxşılıq düzlükdən 

ayrılmazdır. “İnsaniyyətin, insanpərvərliyin ayrılmaz əlamətləri isə xeyirxahlıq və 

yaxşılıqdır”. Etdiyi tövsiyyələrdən bir neçəsinə nəzər salaq: “Yaxşılıq et, bu günü 

sabah etmə” [13, s.87]; “Pis rəngli gecədə çox yaxşılıq olar; abi-həyat qaranlığın 

bərabəridir” [13, s.263]; “Yaxşılıqla gəlməyin şərti, yaxşılıq etməkdir; bu yaxşılığı 

ilahi hüzura aparmaqdır” [13, s.335]; “Qiyamət dağları qopardığı zaman başımıza 

nə zaman kölgə salar? Bu qiyamət o qiyamətdən necə aşağı olar? O qiyamət yara, 

buysa məlhəm kimidir. Bu məlhəmi görən, yaradan güvəndədir; bu gözəlliyi görən 

hər pis yaxşlıq edər” [13, s.355]; “Pisliyin əvəzində, sən yaxşılıq ver” [13, s.379]; 

“Mən sənin düşmənin deyiləm. Arxamca gələrsən, yaxşılıq olar” [13, s.391]. 

Göründüyü kimi, Mövlanə Cəlaləddin Rumi öyrədir ki, hər yerdə qapıların üzünə 

açılmasını istəyən hər bir kəs əzəl gündən xeyirxahlığı və yaxşılığı özünə adət 

etməlidir. 

Mövlanənin əxlaqi görüşlərində diqqəti cəlb edən cəhətlərdən, mənəvi 

keyfiyyətlərdən biri düzlük və doğruluqdur. Düzlük olmayan yerdə etibar olmaz. 

Həqiqəti söyləməkdə, sadə davranmaqda və cəmiyyət qarşısında öz borcunu yerinə 

yetirməkdə düzlük və doğruluq böyük rol oynayır. İnsan mənəviyyatının yüksək 

keyfiyyəti sayılan düzlük və doğruluq insanın baş tacıdır. Ruminin müsbət əxlaqi 

keyfiyyətə insani xassə kimi baxması və düzlüyü insan davranışının nəzarətçisi 

adlandırması (eradan əvvəl 460-350-ci illərdə yaşayan yunan alimi Demokrit də 

düzlüyü insan davranışının nəzarətçisi adlandırmışdır) fikrimizi möhkəmləndirməyə 

zəmin yaradır. Böyük mütəfəkkir deyir: “Ey yardım diləyənlərin yardımçısı! Bizə 

doğruyu göstər. Elmlərlə və zənginliklərlə öyünülməz. Kərəminlə doğru yolu 

göstərdiyin qəlbi yoldan azdırma. Qələmin yazdığı pisliyi çevir. Pis qəzanı bizim 

canımızdan uzaqlaşdır. Bizi təmiz qardaşlardan ayırma” [13, s.275-276]. 

Düzlük və doğruluq müxtəlif etik tərbiyə nəzəriyyəsində həmişə ən vacib 

yerlərdən birini tutmuşdur. Düzlük və doğruluğun mənşəyi başqa əxlaq normalarına 

nisbətən daha qədimdir, sadəlik, mənəvi saflıq, nəzakət və sair keyfiyyətlər öz təşək-

külünə görə bu əxlaq normasına borcludur. Mövlanə tarixə idealistcəsinə yanaşaraq, 

həm də çox zəngin etnoqrafik məlumatlara və elmi dəlillərə əsaslanaraq göstərmişdir 

ki, düzlük və doğruluq ilk əvvəl ədalət anlayışı formasında meydana gəlmişdir. Bu 

fikir bir də ona görə həqiqətə uyğundur ki, bütün əvvəlki etik tərbiyə nəzəriyyəsində 

ədalət anlayışı düzlük və doğruluğun ifadəsi kimi işlənmişdir. Mövlanə düzlük və 

doğruluq, ədalət, namusluluq, vədə dəqiq əməl etmək, səmimiyyət kimi əxlaqi 

keyfiyyətlərin inkişaf etdiyini tarixi baxış və görüşlər əsasında sübut edir və göstərir 

ki, doğruluq insanlarda həmişə həqiqəti söyləmək vərdişi olmuşdur. Yalan ədalətə 

ona görə ziddir ki, insanlar cəmiyyət halında bir-birlərinə əl atmaq üçün deyil, 

qarşılıqlı kömək üçün birləşmişlər. İnsanlar bir-birlərinə münasibətdə doğru 

olmasalar faydalana bilməzlər, çünki böyük qəbahət hesab edilən yalan insanları 

hörmətdən və etibardan salır. Bu iki keyfiyyət olmadan əsil xoşbəxtlik mümkün 

deyil. Buna görə də Mövlanə düzlük və doğruluq haqqında məsələni daha real hesab 

edir. 25618 beytdən ibarət olan “Məsnəvi”də Mövlanə düzlük və doğruluq kimi mə-

nəvi keyfiyyətə daha geniş yer vermişdir. Şair göstərir ki, doğruluq – insanın ən çətin 

məqamlarda, hər an qoruyan “zireh”, qəm-qüssədən uzaq, şən həyatın başlıca şərti, 

“vicdan tərəzisi”dir. Düzlük isə “ədalət mizanı”dır. İnsanın bu mizan-tərəzi (düzlük 

və doğruluğu) “bircə dən” əskik çəksə, o, həyatda uğursuzluğa düçar olacaqdır. 

Düzlük və doğruluğu özünə bayraq edənlər isə ən uca mərtəbəyə yüksələ bilirlər: “Ey 

doğru gedən! O astanadan başını ayırma. Tərəzini yenə tərəzi doğruldar; yenə 

tərəzini tərəzi əksildər. Doğru olmayanlarla yoldaş olan, əksikliyə düşər və ağlı, 

səfeh olar. Get, “Kafirlərə qarşı şiddətlidirlər”dən ol. Başqalarını dost etməyə 

torpaq saç. Başqalarının başında qılınc kimi ol. Amma tülkü hiyləbazlığı etmə, aslan 

ol” [13, s.291-291]. Mövlanə yaradıcılığında oxucusunda belə qənaət oyadır ki, 

düzlük və doğruluq insanı yüksəldir. Həzrəti Məhəmmədin “Həqiqət acı olsa da onu 

dadmaq lazımdır” kəlamını rəhbər tutan Mövlanə göstərir ki, düz adam həmişə fərq-

lənir, onun sözü ilə işi, fikri ilə hərəkəti, vicdanı ilə borcu düz gəlir. Düz adam hər 

şeydən əvvəl təmiz, yüksək ideally insandır. O, prinsipialdır. Çətinlikdən qorxmur, 

həyatda ancaq bir yolu vardır. Onun üçün həqiqət acı olsa da, hər şeydən əzizdir. O, 

düz və doğru nəticə çıxarmağı, qarşılıqlı inamı və yoldaşlığı, ailə xoşbəxtliyini, 

vətəndaşlıq borcuna, xalqa sadiq olmağı yalnız həqiqətdə, düzlük və doğçuluq kimi 

sadə əxlaqi normalarda görür. 

Şərq xalqlarının yüksək dəyər verdiyi cəsarət və mərdlik haqqında indiyədək 

pedaqogika dərsliklərində çox az yazılıb. Halbu ki, Mövlanə məsnəvilərində bu vacib 

mənəvi keyfiyyətləri mənəvi sima kimi müəyyənləşdirmiş, ümumbəşəri dəyər kimi 

tərənnüm etmiş, təqdiri və təbliğinə xüsusi diqqət yetirmişdir. Mövlanənin fikrinə 

görə cəsarət və mərdlik əxlaqi keyfiyyətlər olmaqla bərabər, həm də mühüm əxlaqi 

dəyərdir. Cəsarətli və mərd o adama deyilir ki, o, mübarizliyi, hərəkiliyi, riski sevir 

və realizə etməyi bacarır. Mövlanə yazır ki, insan mənəvi keyfiyyətlərin aşılanması 

uğrunda daim mübarizə aparmalıdır. Əgər belə mübarizə aparmaqda laqeydlik 

göstərilərsə həyat ətalətə uğruyar, həyat sönər. Çünki mübarizə qurtaran yerdə həyat 

da qurtarır. Həyatda mənfi ünsürlərlə mübarizə aparan kəs özünə proqram tərtib 

etməlidir. Mübarizənin istiqamətini insan həyatında layiq səmtlərə yönəltmək ən 

böyük hünər və ağıl tələb edir. Cəsarət və mərdlik ən böyük nemət olan insan ləyaqəti 

uğrunda mübarizədir. Qədim Rum tarixçisi Tit Liviy yazır ki, “Nə qədər az qorxu 

hiss edirsənsə, bir o qədər də təhlükə azalır”. Spinoza isə belə deyir: “Qorxu ruhun 

zəifliyi nəticəsində yaranır”. Xalq atalar sözündə isə “Qorxan gözə çöp düşər”  

deyilir. Cəsarət və mərd kimi keyfiyyətlərdən məhrum olan insanlar isə əksinə, 

qorxaqlığından eybəcər hala düşür, qeyri-səmimi olur, ömrü boyu qul kimi 

başqalarının əsarəti altında yaşamağa məhkum olurlar. Təbii ki, saymazlıq, 

ehtiyatsızlıq edənləri cəsarətli adam kimi də saymaq olmaz. Cəsarət və mərdlik özünə 

və özgəyə münasibətdə qorxu hissinə qalib gəlmək, şəraiti düzgün nəzərə almaqla 

ümumi tərəqqi, həqiqət və ədalətin mənafeyi naminə var qüvvə ilə mübarizə etmək 

qabiliyyətdir. “Məsnəvi”nin “Susamış bir adamın divarın üzərindən çaya kərpic 

atması” adlı bölməsində Süleyman peyğəmbərin hüzuruna toplaşan quşların 

hünərlərindən bəhs edilir. Göstərilir ki, mərd adam, hünərli adam döyüşdə ər kimi, 

cəsarətlə vuruşar. Mövlanə hünərsiz adamda belə keyfiyyətləri aramağın düzgün 

olmadığı qənaətindədir. “Köləyə bir əfəndi gərəyincə hünərdən bir giriş ərz edər. 

Satın alacaq adamdan utanc duyarsa özünü xəstə, kar, əli iş görməz və topal edər” 

[13, s.124]. Mövlanə hünərsizləri öddək, qəzəbli adlandırır və deyir: “Hünərsiz 

öddəklərlə, qəzəblilərlə necəsən? Öddən nə hünər doğular? Baş ağrısı” [13, s.382]. 

Yaxud, “Bir ovçu və onun, meşədə gedən bir atlıdan qorxmasının hekayəsi”ndə hər 

iki qorxağı belə təsvir edir: “Silahlı və çox heybətli bir süvari, soylu bir atın üzərində 

ormanda gedirdi. Təsadüfən bir ovçu onu gördü və qorxusundan yayını çəkdi, ox 

atmaq üçün. Atlı ona səsləndi: “Bədənim iriysə də, mən zəifəm. Aman, aman! Mənim 

iriliyimə baxma, savaş zamanında yaşlı qadından daha aşağıyam”. Ovçu: “Get, 

yaxşı ki söylədin; yoxsa qorxumdan sənə ox atacaqdım” – dedi” [13, s.462]. Mövlanə 

davam edərək yazır: “Nə qədər adamları savaş aləti, ər olmadıqlarından ovuclarında 

elə, bir qılınc varkən öldürdü. Sən Rüstəmlərin silahını qurşansan da, silah adamı 

olmayınca canın gedər. Ey oğul! Canını sipər et, qılıncı burax” [13, s.462]. Mövlanə 

qərəzli adamları da hünərsiz adam adlandırır. “Qərəz olunca hünər görünməz olar” – 

deyir [13, s.72]. 

“Məsnəvi”də ömrü boyu sadə və asudə həyat yaşayan, cah-cəlallı, təkəbbürlü 

saray həyatından uzaq qaçan, hər zaman şəxsi ləyaqətini əziz tutan Mövlanənin 

insanlara yorulmadan aşılamaq başlıca əxlaqi keyfiyyətlərdən biri də sadəlik və 

təvazökarlıqdır. Sadəlik və təvazökarlığı insanın şərəf və ləyaqətinin qoruyucusu 

hesab edən Mövlanə, demək olar ki, məsnəvi və digər əsərlərində bu keyfiyyətləri 

başqalarına da aşılamağa çalışır və başa salır ki, yalnız xalqın önündə əyilməyi 

bacaranlar, təvazökarlıq göstərənlər onun gözündə uca ola bilər. “Təvazö ilə alçaq 

könüllü ol, lovğalanma. Əlindən gəldiyincə qul ol; sultan olma. Zəhmət çək, top kimi 

ol; çövkan-top zopası olma. Yoxsa lətafətin və bu gözəlliyin qalmayınca, o dostlara 

səndən ağırlıq gələr” [13, s.161]. Mövlanə yazır ki, insan torpaq kimi bər-bəzək 

aludəçisi yox, qum kimi sadə olmalıdır. Sadəlik və təvazökarlıq asudə və rahat 

həyatın başlıca şərtlərindən biridir. “Ey özündən həm kişilərin, həm də qadınların 

məmnun olduğu! İnsaf et; imdad, imdad!” – deyən Mövlanə özündən razıları mənəvi 

cəhətdən şikəst, xəstə adlandırır. Bu xəstəliyə tutulanların ömrünün uzun 

olmayacağını bildirir. Xüsusi qeyd etdiyimiz bu fikirlərin daha aydın ifadə olunduğu 

kəlamlardan bir neçəsini nümunə göstərək: “Xalqı özünə aludə görüncə qürurlanıb 

özündən keçmə. Şeytan sənin kimi minlərcəsini çay suyuna atmışdır” [13, s.160]; 

“Təkəbbür və kinin başlanğıcı, şəhvətdəndir; şəhvətin/yersiz arzularının 

möhkəmlənməsi də alışqanlıqdandır” [13, s.480]; “Qısqanclıqla burun yapan/təkəb-

bür göstərən adam özünü qulaqsız və burunsuz hala qoyar” [13, s.79]; “Təkəbbür və 

qürurdan söz etmə. Nə zamana qədər təmtəraqlı və iş-güc sözü? Öz iş və durumuna 

bax da utan. Təkəbbür çirkindir, amma dilənçinin təkəbbürü daha da çirkin. Soyuq və 

qar günü və də o sırada paltar islaq! Nə zamana qədər iddia, söz, hava və bığ? Ey evi 

hörümçək kimi olan sən!” [13, s.186]; “Təkəbbür və küfür yolunu elə bağlar ki, ah 

belə çıxara bilməzsən” [13, s.238]; “Şükr et, qürurlanma, təkəbbür göstərmə, dinlə 

və heç xudbinlik etmə. Yüzlərcə heyf və təəssüf! Bu keçicilik, ümmətləri ümmət 

olmaqdan uzaqlaşdırdı. Mən, hər məkanda özünü süfrəyə yetişmiş bilməyənin 

köləsiyəm” [13, s.239]. Mövlanə əxlaq tərbiyəsi çarçısı kimi bir daha, pis adamlardan 

uzaq olmağı, onlarla “ünsiyyət saxlamamağı” vacib şərt hesab edərək deyirdi: “Pis 

adam, ana qarnında pisdir” [13, s.253]. 

Mövlanə Cəlaləddin Ruminin əxlaq və əxlaq tərbiyəsi haqqındakı fikir və 

görüşlərini ümumiləşdirərkən belə nəticəyə gəlirik: 

– Mövlanə Cəlaləddin Rumi hər bir evdə kitab rəfinin bəzəyi sayılan əsərləriylə 

əxlaq tərbiyəsinin hər incə məğzinə nəzər salmış, insanı, onun əqli və idrakını mədh 

etmiş, şəxsiyyətini yüksəklərə qaldırmış; 

– Mövlanə Cəlaləddin Rumi əxlaq tərbiyəsinin məzmununu təşkil edən mənəvi 

keyfiyyətləri (xeyirxahlıq və yaxşılıq, düzlük və doğruluqdur, cəsarət və mərdlikdir, 

sadəlik və təvazökarlıqdır və s.) qruplaşdıraraq onları əxlaqın yeganə meyarı adlan-

dırmış; 

– Mövlanə Cəlaləddin Rumi yaradıcılığında düzlüyü  işi ilə, doğruluğu sözü ilə 

həyata keçirənləri sərvət sahibləri adlandırmış, baş tacı hesab etmiş, ikiüzlüləri, 

yalançıları, əyri və oğruları isə mənəviyyatca yoxsul hesab etmiş; 

– Yaradıcılığında sadəlik və təvazökarlıqdan geniş bəhs edən Mövlanə mənəvi 

tərbiyənin digər komponentləri sayılan nəzakətlilik, ədəblilik, xeyirxahlıq, 

səxavətlilik, əhdə sadiqlik, haqqın tərəfində olmaq kimi keyfiyyətlərdən bəhs etmiş 

və əxlaq tərbiyəsinin məzmununa çevirmiş; 

– Mövlanə Cəlaləddin Rumi əxlaq kodeksi daşıyan əsərlərində cəsarət və 

mərdliyi yüksək əxlaqi keyfiyyətlər olmaqla bərabər, həmçinin mühüm əxlaqi hərəkət 

və dəyər hesab etməklə yanaşı, mübarizəsiz həyat da təsəvvür edə bilməmiş; 

– Həyatda hər cür çətinliklərə səbr və əzimlə qalib gələnləri, bütövlükdə xalqın 

qayğısını çəkənləri, elinə-obasına naqis gözlə baxan ünsürlərə amansız olanları mərd 

və mübariz adlandırmışdır. 

 

2.2. Cəlaləddin Rumi yaradıcılığında ağıl tərbiyəsinin qoyuluşu 

Mövlanə Cəlaləddin Rumi yaradıcılığı boyu ağıla və ya əqli inkişafa xüsusi 

diqqət vermis, onu insan həyatında ön sıraya çəkmişdir. Ağıl insan psixikasının bir 

əlamətidir və beynin məhsuludur. Ağıla ülvi bir qüvvə kimi baxan Mövlanə ictimai-

siyasi məsələlərin həllində ağılı rəhbər tutmağı zəruri hesab etmiş, əqli inkişafı 

irsiyyət və tərbiyənin mühüm bir cəhəti kimi təsvir etmişdir. Mövlanə yaradıcılığında 

ağıl anlayışının mahiyytindən çıxış etmiş, ağıl tərbiyəsinin məzmununu, vəzifə və 

yollarını dəqiqləşdirməyə üstünlük vermişdir. Həmçinin, Mölana nöqsanını, səhvini 

görməyən və ya görməyə meyilli olmayanları ağılsız, axmaq, nadan adlandırmışdır. 

Mövlanə sual edir ki, ağıl nədir? Mövlanənin cavabından əvvəl elmi 

pedaqogikaya nəzər salaq. Elmi pedaqogikada yazılır ki, “...ağıllılığa saysız-hesabsız 

əlamətlər aid edilir: həyatını, güzəranını düzgün qura bilmək, Allaha inanmaq; dinə 

ehtiyac olduğunu başa düşmək; səhvə yol verməmək; səhv etdikdə peşman olmaq; pis 

yoldan qayıtmaq; qüsurlarına görə tövbə etmək; yaxşı əməllərlə məşğul olmaq; 

təmkinli olmaq; çətinlikdən qurtarmağın çəmini (yolunu, qaydasını) bilmək; öz haqq-

hesabını bilmək; dərin məlumatlı olmaq; bilik əldə etməyə çalışmaq; huşu başında 

olmaq; iş, əməl və fikirlərini Allaha xoş gedən şeylərə yönəltmək; zehni (düşüncəni) 

mənasız mühakimələrdən qorumaq; soruşulmayan şey barəsində danışmamaq; sayıq 

olmaq; ancaq nail ola biləcəyi məqsədə can atmaq; müdriklərin məsləhətinə qulaq 

aqsmaq; dəyərsiz adamlardan uzaq olmaq; xeyri olmayan sözləri danışmamaq; 

özgələrin işinə qarışmaqdan çəkinmək; şərəfsizlərdən qorxmaq; bütün əqidə 

adamlarını, məslək dostlarını eyni mehribanlıqla qarşılamaq – qısası, hər cürə işdə 

kamil olmaq” [19, s.187]. Mövlanə isə başqa bir tərz ilə sualı bu cür cavabladırır: 

Ağıllının bütün ağlı. Parça ağıl da ağıldır, amma pərişan ağıldır [13, s.242]. 

Cəlaləddin Rumiyə görə, insanın mənəvi ehtiyacları, mənəvi qüvvələri, kamalı, 

fəzilətli əql, şüur və iradə vasitəsilə təmin və idarə edilir. İnsanın xoşbəxlik və 

bədbəxtlik açarı, kamillik və naqislik sükanı onun ağıl və iradəsinin ixtiyarına 

verilmişdir, əgər insan düzgün, ardıcıl, məqsədəuyğun xətlə hərəkət etsə, tədricən 

elm, mədəniyyət, bilik və hikmətə yiyələnsə, təkamülə qadir olan fitri istedadı hədləri 

aşaraq, onu bir mərtəbədən başqa bir mərtəbəyə, bir dərəcədən o biri dərəcəyə 

yüksəldər və gətirib arzu elədiyi məqsədə, ali məqama çatdırar. 

   “Məşvərətlə iş görmək, huşyarlığı artırar, 

   Ağıl-ağıldan üstün, ağıl-ağla güc verər. 

   Peyğəmbər belə demiş “Dinlə özgənin fikrin”, 

   Məşvərətlə iş görmək, sonda verəcək xeyrin”[12, s.97].  

Lakin yaradıldığı fitri dərəcədə oturub qalsa, cilovu öz nəfsinin ixtiyarına versə, 

nəfsi onu aşağıya, heyvani mərtəbəyə sövq edər, yuxarıdan aşağıya yuvarladılan daş 

kimi az bir müddət ərzində onu rəzalət çirkabının ən dərin yerinə salar. Odur ki, 

deyiblər: “Nəfs üçbucaqlı bir tikandır. Hansı tərəfə qoysan, o tərəfə batar” [11, 

s.210]. 

Akademik pedaqogikada əqlin inkişafı həm didaktik bölmədə və həm də 

tərbiyəşünaslıq bölməsində öyrənilir. Çünki əqlin inkişafı ilə insan həyatda 

müvəffəqiyyət qazana bilir. Əqlin gücü ilə yaxşını pisdən seçməyi bacarır. Müqəddəs 

kitabımız Quranda ağılla davranmağı əmr edən ayələrin sayı 49-dursa, ağıl sahiblərini 

öyən, mədh edən ayələrin sayı 18-dir. Əqlin gücü ilə düşünüb ibrət alınması 

zərurətindən bəhs olunan ayələrin sayı isə 31-dir. 

Tanrı hələ “Ol!” (Kun!) əmri ilə bəşəriyyəti bəzəyərkən, gözəlləşdirərkən İnsanı 

oxşamış, insanın qiymətini onun himməti qədər dəyərləndirmişdir. Ulu Yaradan 

İnsanı təbiətin, bütün canlıların şah əsəri rütbəsinə yüksəltmiş və cahanı insana 

ərmağan etmişdir. İşıq verən Günəş, bədrlənmiş Ay, sayrışan səyyarə ulduzlar və 

behiştə bənzər səfalı təbiət, torpaqdan alınacaq nemətlər yalnız və yanız İnsana 



66 

xidmət üçün əta olunmuşdur. Bu səbəbdən də, İnsanı Günəş, Ay, Ulduz adlandırmaq 

olar. Qurani-şərifin “ət-Tin” surəsinin dördüncü ayəsində deyilir: “Biz insanı ən gözəl 

biçimdə yaratdıq!” [34, s.636]. Bu səbəbdən insan aydan, ulduzdan, günəşdən də 

əzəmətli olduğuna görə, sudan və torpaqdan müqəddəs olduğuna görə, ana təbiətin 

rəssamıı olduğuna görə səadət lövhəsi olmalı, əbədiyyətin məzhəri olmalı, yaradılış 

onun vücuduna güvəndiyinə görə yaradıcı olmalı, öz daxilini, öz mənini seyr etməyi 

bacarmalı, ağılı özünə sərmayə etməli, səxavət, şücaət, hikmət, iffət və nəhayət şəfqət 

onun məhrəminə çevrilməlidir. İnsan yerin və göyün cövlangahı olduğuna görə biri 

digərini ürəkdən sevməyi bacarmalı, zahirən və batinən və ya ruhən və cismən gözəl 

olmalı, paklığın, xoşxasiyyətliyin məftunu olmalı, səadət arzulamalı, fəzilət və bilik 

xiridarı olmalı, nadanlıq küləyindən, lovğalıqdan, paxıllıqdan, başqasına mənəvi yara 

vurmaqdan uzaq olmalıdır. 

Allah torpaqdan nitq sahibi olan insan yaratdı. Bir damcı suya (nüftəyə) insanın 

surətini nəqş etdi. İnsan cəhalət qaranlığında olan dünyaya öz zəkası ilə işıq saçdı. 

Müştəri xoş tale göstərən ulduzların ən böyüyü, Ütarid isə göylərin katibidirsə insan 

katiblik üzüyünü barmağına keçirmişdir. Zövq, sevinc, səadət yolunu tapan insandır. 

Məlumdur ki, qətrə dəryada sədəfin ağzına düşüb, dürr olur. İnsanın hümməti yüksək 

olmalı, səbrdən paltar geyməli, qəlbi ədalət yurdu, mömünlük, düz adamlar məskəni 

olmalıdır. Mövlanə öz yaradıcılığının tamamilə orijinal olduğunu, heç kəsi təqlid  

etmədiyini və heç kəsdən söz almadığını göstərir və deyir ki, mən zəhmət və 

əziyyətimlə  öz yaradıcılıq xəyalımı güzgü kimi parlatdım. Mövlanə deyir ki, qətrələr 

məndən dünyaya dürr saça bilər, yəni mən sözlərdən dürr yaradan bir şairəm. 

İnsana rəhbərlik edən ağıldır. Ağıl nurdursa, cəhl zülmətdir. Sual olunar: bəşər 

cəmiyyəti yaranan bir gündən nə üçün ağıla bu qədər müstəsna əhəmiyyət 

verilmişdir? Bu cür suala Mövlanə Cəlaləddin Ruminin irihəcmli “Məsnəvi”sində 

cavab tapmaq mümkündür. 

“Ey ata! Ağlın varsa da başqa ağılla dost ol və onunla məsləhət et. İki ağılla 

çox bəlalardan qurtarar, ayağını göylərin təpəsinə qoyarsan” [14, s.438] – deyən 

Cəlaləddin Rumi əqlə ülvi bir qüvvə kimi baxmışdır. 

Azərbaycanın görkəmli psixoloq alimləri Əkbər Bayramov və Əbdül Əlizadə 

“Psixologiya” dərsliyində ağlın keyfiyyətlərini aşağıdakı şəkildə quruplaşdırır: 

– “Ağlın müstəqilliyi; 

– Ağlın tənqidiliyi; 

– Ağlın dərinliyi; 

– Ağlın çevikliyi; 

– Fikrin müstəqilliyi” [6, s.355]. 

Təbii ki, göstərilən bu keyfiyyətlər bir-birindən ayrılmaz tərkib hissələrdir və 

yaxud bir-biri ilə sıx surətdə bağlıdır. Mövlanənin ağıl tərbiyəsi ilə bağlı 

yaradıcılığındakı bu kimi keyfiyyətləri əsas tutaraq dərki problemləri şərh etmək 

istərdik. 

İlk öncə qeyd edək ki, Mövlanə Cəlaləddin Ruminin yaradıcılığına nəzər salan 

zaman görürük ki, Mövlanə öz bilik və təcrübəsinə əsasən müstəqil düşünmüş, 

başqasının köməyi olmadan qarşıya yeni məqsəd, sual, məsələ qoymuş; məqsədinə 

çatmaq üçün bəşəriyyət tərəfindən qəbul olunan suala cavab vermək, məsələ və ya 

problem həll etmək üçün vasitə, yol tapıb, müəyyən nəticəyə gəlmiş; cisim və 

hadisəni törədən səbəblər haqqında mülahizələr, fikirlər, rəylər yürütməkdə 

əvəzolunmaz bir ustad olmuşdur. 

Bu mənada, ümmansız idrak sahibi Mövlanə Cəlaləddin Rumi ağıl tərbiyəsi ilə 

bağlı çox əhəmiyyətli fikirlər söyləmiş, ümumiləşdirmələr aparmış, ağlın əlamətlərini 

aydın və qabarıq şəkildə ifadə etmişdir. “Ağıl padşah kimidir, (Yaradan mənasında – 

X.Ə.) surətlər də peyğəmbərlər” [71, s.207]. 

Mövlanə Cəlaləddin Rumi din və imanımızın müqəddəs siması sayılan Həzrəti 

Əli kimi elmi tükənməyən bir xəzinəyə, ağlı isə əksilməyən, köhnəlməyən bir libasa 

bənzədərək iki yerə bölürdü [8, s.44]. Anadangəlmə ağıl və eşidərək həyatda 

qazanılan ağıl. İnsan elm təhsil edəndə müəllimin dediklərini eşidib öyrənir, bu 

eşidilən elmdir (və ya ağıldır). Lakin insanın özündə fitri istedad, təbii bir qabiliyyət 

də olmalıdır ki, eşitdiklərini başa düşsün, bu təbii elmdir (və ya ağıldır). Mövlanə 

təbii elmi Haqqın bəxşişi adlandırır. Qeyd edir ki, təbii elm olmasa, eşidilən elmin 

faydası olmaz, yəni insanın özündə qavrama qabiliyyəti olmasa, eşitdiyi elmdən heç 

bir fayda hasil olmaz deyərək fikrini belə əsaslandırır: “Ağıl, iki ağıldır: İlki 

qazanılandır; məktəbdəki uşaq kimi öyrənərsən; Kitab, ustad, fikir və zikirdən; 

mənalardan və gözəl yeni elmdən. Sənin ağlın başqalarına üstün olar; ancaq sən onu 

qorumaqda çətinlik çəkərsən. Gəzib dolaşarkən qoruyan lövh/lövhə olarsan; bunu 

keçən adam Lövhi-Məhfuzdur. Digər ağıl Haqqın bəxşişidir; onun çeşməsi canın 

ortasındadır. Könüldən bilgi irmağı coşduğu zaman nə qoxar, nə turşuyar, nə də 

saralar. Qaynağının yolu qapalıysa, nə üzüntü var? çünki o evdən hər an qaynayıb 

coşar. Təhsillə qazanılan ağıl, məhəllələrdən evə gələn çaylar kimidir. Su yolu 

qapanınca yoxsul qalar; çeşməni öz içindən axtar” [14, s.485]. 

Xalq arasında belə bir deyim var: Əynini zinətləndirmə, ağlını zinətləndir. Bu 

fikrin eyniyyətini Mövlanənin rübailərindən birində oxuyuruq: 

   “Sarığım, cübbəm, başım, 

   Üçü də on para etməz. 

Mənim ismimi cahanda 

Eşitmədinmi sən? 

Mən kimsə deyiləm, 

Mən yoxluğam” [84, s.318]. 

Yaradıcı düşüncəyə qadir olan Mövlanə yeni fikri, yeni sözü, dərin düşüncəsi ilə 

öz oxucusunu heyran edir. Mövlanənin düşündürücü, zövq verici fikir və ideyaları 

oxucuda onun ağlının nə qədər dərinliyini ifadə etmirmi? Öz mühakimələrinə kifayət 

qədər tutarlı dəlillər gətirməsi, hər bir sonrakı fikri əvvəlki fikrindən gözəllik, nəşət 

almırmı? 

Kainat sonsuz olduğu kimi onun dərk olunması prosesi də sonsuzdur, desək də 

Mövlanənin ağlı və ya təfəkkürü həmişə yeniliyin nəhayətsiz dərinliklərinə 

yönəlmişdir. Mövlanə yazır ki, filosof ağla uyğun şeylərə bağlıdır. Ağlının ağlı 

əsasdır, ağlınsa qabıqdır. Heyvanın mədəsi daima qabıq axtarar. Əsas axtaranın 

qabıqdan yüz usanmışlığı vardır. “Əsas, gözəl insanlara halaldır halal [Mövlanə 

burada gözəl sözünü ağıllı mənasında ifadə edir – X.Ə.]. Ağlın qabığı yüz dəlil 

gətirsə, külli-bütün ağıl, dəqiq inanc olmadan necə addım atar? Ağıl başdan-başa 

dəftərlər doldurar; ağlın ağlının ayla dolu üfiqləri vardır. Qaranlıqla və ağlıqla 

əlaqəsi yoxdur; onun [ağlın – X.Ə.] ay aşığı, könlü və canı işıqlandırar” [14, s.194]. 

Cəlaləddin Rumi xeyirxah düşüncəli olmayanlara ağıllı adam gözü ilə baxmır və 

əminliklə qeyd edir ki, belə adamlar heç zaman ağıla, nura qalib gələ bilməyəcəklər. 

Çünki “ağıl nuranidir və yaxşını istər, bəs qaranlığa aid nəfs ona necə qalib gələ 

bilər?” [14, s.196]. Mövlanəyə görə bütün canlılara, o cümlədən insana ruh verən 

(ruhlandıran) yenə əqli-külldür, ruh da onun bir keyfiyyətidir, yüksək insanlara 

məxsus mənəvi gözəlliklər də ondadır. 

  “Gəlin siz ey hamınız, olmayın məsti-xərab, 

  Gəlin siz ey hamınız, olmayın eyni-itab. 

  Gəlin siz ey hamınız, bu dərin ümmana siz, 

  Gəlin ruhunuz olsun, həssas, incə, saf, təmiz” [12, s.75]. 

Mövlanə belə hesab edir ki, əqli-küll başqa, ruh başqadır. Ruh əqli-küllün cismə, 

maddəyə verdiyi bir keyfiyyətdir. Əqli-küll cövhərdir, ruh o cövhərdən bir hissədir və 

müvəqqətidir; bədənlə əlaqədardır. Bədən yoxsa, ruh da yoxdur, insan öləndə ruh da 

məhv olur. 

Bu əsasa görə Mövlanə insana məxsus düşüncə, xəyal və təsəvvürü yalnız 

bədənlə əlaqədar olan ruhi hal hesab edir. Necə ki, insanın yatarkən yuxu görməsi 

bədəndən doğan bir haldır. 

“Canlar ölmüşdür indi, gorunda bədənlərin, 

  Səsləri gələcəkdir, içində kəfənlərin” [12, s.167] 

Və yaxud: 

  “Ağılla hissin bəhsin, ya təsirli bil, ya səbəb, 

  Canların bəhsi 

 isə, əcəbdir, ya büləcəb. 

  İşıqlara mənsub can, işıq tələb edəndir, 

  Maddə, forma şərikli, bölünməz bir bədəndir” [12, s.135-136]. 

Mövlanədən xeyli əvvəl yaşayan və yaradan pedaqoq-alim İbn Sina (980-1037) 

yaradıcılığına nəzər salan zaman görürük ki, o da insanın ruhdan və bədəndən ibarət 

olduğu qənaətindədir. Ruha daha böyük önəm verən İbn Sina yazır: “Ruh cisim 

deyildir, çünki bədəni meydana gətirən bütün parçalar, daima böyüməkdə və 

çürüməkdədir. Halbuki, ruh cövhəri, bu halların hamısında əbədidir. Ruh maddədən 

ayrıdır, amma insana insanlığı qazandıran, bədənə məna və dəyər verən odur. Bədən 

ruhun əlində bir alətdir. Bədənin ölümü ruhu sarsıda, onun mahiyyətinə toxuna 

bilməz. Ruhda dəyişiklik yoxdur. Əbədi olan olmayana bənzəməz. O zaman deyə 

bilərik ki, cisim və cəsəddən ayrı bir nəfsi-natiqə birr uh vardır. Bütün hallarda insan, 

öz zatını, varlığını idrak etməkdədir. Bu idrak vasitəsiz olaraq meydana gəlir. Heç bir 

hal yoxdur ki, mənlik öz varlığından şübhəyə düşsün, özündən qafil olsun” [24, 

s.227]. 

“Məsnəvi”də bir neçə yerdə Mövlanə iftixarla ağılla dost olduğunu söyləyir. 

Yaradılış haqqında əsas konsepsiyasına uyğun olaraq, şair insandakı ağlı, fərasəti, 

idrak qabiliyyətini də “bütün varlığa hərəkət verən əqli-küllün” xassələrindən biri 

sayır. “Ağıl beynin küllüdür, həm cüzvün birliyidir” [12, s.320]. Mövlanəyə görə 

əqli-küll təbiətdə qayda-qanun yaradan və təbiətdə kənarda olmayan elə bir qüvvədir 

ki, onun bir keyfiyyəti də insanda idrak qabiliyyəti, “ağıl kimyası” şəklində özünü 

göstərir. Cahanda baş verən hər bir yeniliklər, hər bir tapıntılar “o yol ilə”, ağılın 

gücü ilə vüsət alır deyən Mövlanə yazır: 

  “O yol elə bir yoldur, daş onda yaqut olur, 

  O yol elə bir yoldur, ləli qızılı edir, 

  O yol elə bir yoldur, nalı işıqlı edir, 

  O yol elə bir yoldur, meyvələri yetirir” [12, s.323]. 

İnsan ağlı “ilk tərkibi” dərk etməyə qabil olmasa da, gözə görünn varlığı, təbiət 

və kainatın sirlərini dərk etməkdə qüdrətlidir. 

Mövlanə əqli-küll ilə Allah anlayışını eyniləşdirib, “Allah hər bir başlanğıcın 

ibtidasıdır”, “cahana ruh verəndir”, “ağıl da, ruh da Allahın cövhəridir”, “hər bir 

hərəkəti törədəndir” – deyir. 

Ulu Tanrını “aləmi-mülk”, “aləmi-cəbərut”, “aləmi-mələkut” deyə (İmam 

Qəzzali, Fərabi və b.) üç mərtəbəyə bölən ilahiyyatçıların əksinə olaraq, Mövlanə tək, 

vahid bir aləm tanıyır. Onun allahı da, əqli-küllü yaradanı da bu vahid aləmdən ayrı 

deyildir: 

  “Qadir olan Allahım, qayğına möhtacıq biz, 

  Əgər səninləyiksə, demək sakit qəlbimiz. 

  Belə böyüklüyünlə, özün bağışlayansan! 

  Səbrinlə, qayğın ilə, sirləri saxlayansan! 

  Əvvəldən bəxş etmisən, mənə bir damla bilik, 

  Birləşdir dənizinlə, biz dəniz aşiqiyik. 

  Damla bir elm kimi, girmiş mənim canıma, 

  Damlaları göylərdən, göndər hopsun tənimə” [12, s.163-164]. 

Mövlanənin “əvvəldən bəxş etmisən, mənə bir damla bilik” fikrinə biz pedaqoq 

alim Kamal Camalovun “Həzrəti Əlinin elm və tərbiyə haqqında görüşləri” adlı 

kitabında da rast gəlirik. Qeyd olunur ki, Həzrəti Əli elmi iki yerə bölmüşdür. 

Anadangəlmə elm və eşidilib öyrənilən elm. İmam Əli deyir ki, “Anadangəlmə 

qabiliyyət yoxdursa, eşitməklə öyrənilən elm fayda verməz” [8, s.38]. İmam Əlinin və 

Mövlanənin görüş baxışı eyniyyət təşkil edir. 

Mövlanə Allahı insana və onun əməllərini, işlərini antropormorfist təriqətlərin 

əksinə olaraq onu göylərin hər hansı qatındakı sarayında qulların, mələklərin 

əhatəsində əmrlər verən, axirət dünyası, cəhənnəmi, cənnəti, qıl körpüsü olan, ona 

sitayiş etməyən bəndələrinə cəza verən, edənləri isə cənnət, huri-qılmanla 

mükafatlandıran şah, hökmdar, despot kimi deyil, özü də, “ilk yaratdığı əqli-küllü də 

cahanın özündə olan” və hər hərəkəti törədən universal qüvvə kimi təsəvvür edir. 

  “Tanrının xoş bəndəsi, qolu bağlı quludur, 

  Öyrənmək sevənlərin, yolu tanrı yoludur. 

  Əgər qiyamətədək, söyləsək də şəninə, 

  Onun tərifi bitməz, qurtarmaz mədhi yenə. 

  Ruhunun günəşi də, bu asimanda deyil, 

  Onun nuru yaratmış, insanı, mələyi bil. 

  Bəşərə örtük olmuş, göydə yanan afitab, 

  Dərk eylə sən Allahı, Onu dərk etmək savab. 

  Ey Əli, bütövlükdə, itaət yollarından, 

  Seç Allahın ən əsas, olan kölgəsin, oyan! 

  Hər kim ki, itaətə, tərəf qaçmış, oyanmış, 

  Özünü saflaşdırmış, saf cərgədə dayanmış. 

  Sən də get aqillərin, kölgəsini seç dayan, 

  Düşmən yolundan qaçıb, düz yollara keç dayan. 

  Bütün ibadətlərdən, layiqli səninkidir, 

  Davam et sən işinə, sadiqli səninkidir. 

  Ətəyini tutdunsa, təslim et özünü sən! 

  Musa kimi, Xızırın, qəbul et sözünü sən!” [12, s.255]. 

Beləliklə, “Gözə görünən gözəllik gözə görünməyən gözəlliyin obrazı, 

təzahürüdür” – platonik fəlsəfi anlayış Mövlanədə “Gördüyünü götür, görmədiyini 

burax” aforizminə yaxın şəkildə “Gözə görünməyən gözəllik, gözə görünənin 

özündədir” prinsipini əvəz edir. Başqa sözlə desək, Mövlanə Allahı yaradıcı, 

hərəkətverici qüvvələri yaradılışla, kainatla, təbiətlə birlikdə vahid reallıq kimi 

təsəvvür edir: 

  “Kömək heç kimdən almam, Sənə meyil salandan” [12, s.191]. 

Yaxud: 

  “Bizə pənah olan Sən, kainatın Padşahı, 

  Yenə bu dünyamızda, çoxaltmışıq günahı. 

  Sən deyirsən sirləri, mən həmişə bilənəm, 

  Sirri biləndən sonra, onu zahir edənəm” [12, s.13]. 

“Məsnəvi”də şair dönə-dönə bu fikrə qayıdır ki, yaradanı kənarda təsəvvür 

etmək əbəsdir, O, yaratdıqlarının içərisindədir: 

  “Peyğəmbər dedi: - Haqqım söyləmişdir bizlərə. 

  Mən sığmazam heç nəyə, təpələrə, düzlərə. 

  Həmçinin yerə göyə, o böyük ərşə belə, 

  Yəqin bil sən əzizim, sığmazam cüssəm ilə! 

  Lakin, mən yerləşərəm, mömün qəlbində bil, sən, 

  Əgər məni axtarsan, o qəlblərdə taparsan” [12, s.230]. 

Göründüyü kimi, Mövlanəyə görə Allah yaratdıqları vasitəsilə daim insanlarla 

ülfətdədir; təbiət, onun gözəlliyi, ahəngi, göy çəmənlərin, güllərin, çiçəklərin ətri, 

əlvan rənglər, dan yerinin sökülməsi, bulaqların zümzüməsi, “huri üzündən parlaq 

olan sular”, ağacların yarpaqlarında əks olunan işıqlar, günəş şüaları, “səhər yelinin 

söyüdlərin saçlarını daraması…” “Allahın insanlara ülfətidi”dir. Təbiət “eşqin 

kitabıdır”, onu yaradan da kənarda yox, bu eşqin kitabındadır. “Eşqsiz keçən ömür 

bihudə yaranıb” [93, s.464] – deyən Mövlanədə oxuyuruq: 

  “Bütövlükdə hər şeyi, cismi də yaradan O! 

  Rəngləri saraldan O, əlvan-əlvan edən O! 

  Nə qədər cahanımız, səbirli, şükürlüdür, 

  Bağlar gah yam-yaşıl, gah çılpaq, gah türlüdür. 

  Göydən bir ulduz doğur, işıq saçır parlayır, 

  Bir saat sonra onu, sanki yer oğurlayır. 

  Göy qübbəsində ulduz, nur saçır dörd tərəfdən, 

  Vaxtaşırı yanaraq, nur saçır dörd tərəfdən, 

  O ulduzlar nurundan, camalın artıran Ay, 

  Onların dərdin çəkib, haləyə dönür hər ay” [12, s.115]. 

“Məsnəvi”də pedaqoji-psixoloji, fəlsəfi söhbətlər edən peyğəmbərlər, alim, 

filosoflar, həmçinin, Musa peyğəmbər və şair özü yaradılış haqqında, kainatın, 

təbiətin və insan ruhi aləminin sirləri barədə, hər şeydən əvvəl, bir alim, mütəfəkkir, 

pedaqoq kimi ağılla mühakimə yürüdürlər. Onların hər biri özünəməxsus şəkildə 

“müdrik bir başlanğıcın” varlığına şübhəli pəncərə açsa da, həmin pəncərədən bu 

etiqadı təsdiq edə biləcək heç nə görünmür, görünən, şəksiz-şübhəsiz dərk edilən 

ancaq obyektiv varlıq olur. Bu mənada, Mövlanənin etiqada görə ağla üstünlük 

verməsi, ancaq ağlın təsdiq edə biləcəyini, ancaq “ağılla aşkar olanı” gerçəklik 

saymağın mümkünlüyü haqqında fikirləri, varlığın sirlərini xəyal, təsəvvür yolu ilə 

deyil, ağılla dərk etməyin mümkünlüyünü və ən düzgün yol olduğunu söyləyir. 

Mövlanə oxucusuna belə anladır ki, Yaradanı onun “yaratdıqlarından” kənarda 

axtarma, çünki “Quran”dakı “Allah insanı özünə oxşar şəkildə yaratmışdır”. 

  “Rəbb yaradan kölgələr, övliyalar şəklidir.” [12, s.42]. 

  (burada kölgələr – Furqan surəsində 47-ci ayəyə işarədir)  

Mövlanə haqlı olaraq dinsiz, etiqadsız cəmiyyət təsəvvür etmir, lakin o, dinə bir 

mütəfəkkir-moralist kimi baxır. Etiqadı (yalnız müdrik bir başlanğıcın olduğuna inam 

mənasında) insanları pis əməllərdən, vəhşi ehtiraslardan qoruyan vasitə hesab edir. 

Onun dini etiqadı xurafatdan, mövhumatdan təmizləmək, “saflaşdırmaq”, “elmə, 

pedaqoji-psixologiyaya, fəlsəfəyə uyğunlaşdırmaq” cəhdi, etiqadı bir növ xeyirxahlıq 

stimuluna çevirmək haqqında flantropiyası da buradan irəli gəlirdi. 

XVIII əsrin Avropa flantropistləri “Pedaqogikanın təcrübəsi” əsrinin müəllifi 

Ernest Xristian Trapp, “Yeni Robinzon”, “Uşaq və gənclər üçün əsərlər külliyyatı” 

kimi əsərlərin müəllifi İoaxim Henrix Kampenin və sosial utopist, o cümlədən 

“Keşişlərin müqəddəsləşdirdiyi nigahlar haqqında mühazirələr”, “Yeni əxlaq dünyası 

haqqında”, “İnsanın yer üzərində yeni yaşayışı” kimi əsərlərin müəllifi Robert Ouen 

(1771-1858) və b. sanki fikirlərinin əsas mənbəyini Mövlanədən götürmüşlər. 

R.Ouen ibtidai məktəblərdə uşaqlara Bibliyanın öyrədilməsinin tərəfdarı idi. Ouen 

mömünlüyə təsir edən təhsili bədbəxt təhsil adlandırırdı. O deyirdi ki, insanın 

xarakteri onun iradəsindən asılı olmayaraq, onu əhatə edən mühitlə müəyyənləşir. 

Xarakterin düzgün təşkili üçün o, aşağıdakı amilləri irəli sürürdü: 

1) insan orqanizmi ilə xarici şəraitin qarşılıqlı təsiri; 

2) öz iradəsindən asılı olmayaraq hisslərini və etiqadını xaricdən alması; 

3) bu hisslərin və etiqadların birlikdə hərəkəti üçün stimulun olması və iradə 

adlanması; 

4) nə firti, nə də sonrakı tərbiyə və təhsil vasitəsilə iki fərdi tam 

eyniləşdirmənin mümkün olmaması. 

R.Ouenə görə də insanın xarakteri onun özündən asılı olmayaraq təşəkkül tapır. 

İnsanın yaşayışını dəyişdirməklə onda istənilən xarakteri tərbiyə etmək olar. Deməli, 

R.Ouen də insanı mühit və tərbiyənin məhsulu hesab edirdi [49, s.132]. Necə ki, 

Mövlanə deyirdi: 

   “Ya əgər birləşərsə, bir cins, başqa cins ilə, 

   Hansı cinsə birləşsə olar həmcins o cinslə. 

   Necə ki, Suyla-Çörək həmcins deyildir bizə, 

   Olmuş bizimlə birgə, qarışmış ətimizlə. 

   Su-Çörəyin yoxsa da, cins artırmaq qüvvəsi, 

   Olar bizə vəfalı bizimlədir zümrəsi” [12, s.83]. 

   (Zümrə burada cins mənasında anlaşılır) 

Məlum olduğu kimi, istər Mövlanədən əvvəl yaşayan, istər onun müasirləri, 

istərsə də ondan sonra gələn Yaxın və Orta Şərq mütəfəkkirlərinin, şairlərinin çoxu 

(Əl-Kindi, İbn Sina, Fərabi, Xaqani, Nizami və b.) öz əsərlərində elmi, fəlsəfi, 

pedaqoji-psixoloji fikirlərini təbliğ edərkən tez-tez “Quran”dakı surələrdən, 

hədislərdən misallar gətirmişlər. Bu cəhətdən çox səciyyəvidir ki, “Məsnəvi”də də 

belə istinad və sitatlar yetəri qədərdir. Şair çox yerlərdə elmin əhəmiyyətindən 

danışarkən peyğəmbərlərin sözlərini xatırladır. 

Mövlanədə dini təəssübkeşlik yoxdur. İnsanpərvər şair müsəlmanın da, 

xristianın da, yəhudinin də yaxşısını yaxşı, pisini pis göstərmişdir. Qərb renessansının 

bəzi nümayəndələrinin yaradıcılığından göründüyü kimi (məs., Dantenin) xristianlığı 

müsəlmançılığa, islama qarşı qoymaq, islamı pisləyib, xristianlığı tərifləmək meyli 

çox güclü olmuşdur. Mövlanədə belə bir dini təəssübkeşlik yoxdur. “Əhli-səlib” kimi 

fəlakətləri eşidən, şahidi olan şair-mütəfəkkirin görüşlərində dinindən, milliyyətindən 

asılı olmayaraq, insanları, xalqları bir gözdə görməsi onun böyüklüyünü göstərən ən 

səciyyəvi, əlamətdar cəhətlərdəndir. 

Hər bir kəs əvvəl gördüyü hər bir işdə nəticəliliyi görməyi bacarmalıdır. Belə 

adamlara Rumi kəskin gözlü adlandırır. Bir işə başlamazdan əvvəl o işin yaxşı 

sonluqla nəticələnəcəyini aydın təsəvvür edən bacarıqlıdır və bu onun ağıllı biri 

olduğuna dəlalət edər. Görəcəyi işin sonunun nə ilə bitəcəyini görə bilməyən isə 

axmaq, cahil, nadan adlandıran Rumi yazır: “Ağıllı insan, işin sonunu əvvəl könlüylə 

görər; nadan adam isə sonunda görər” [14, s.253]. Yaxud: “Uşağın gözü, eşşək kimi 

axurdadır: ağıllı adamın gözü isə son hesabdadır” [14, s.278]. Yaxud da: “Ağıllı 

kəskin gözlüdür; Allah, ona öz sürməsindən sürmə çəkdiyi üçün irəlini görər” [14, 

s.335]. 

Mövlanə Cəlaləddin Rumi, həmçinin qeyd edir ki, ağıl və şüur anlayışını 

eyniləşdirmək də olmaz. Uşaqdan tutmuş böyüyə qədər hamıda şüur var. Lakin heç 

də hamını ağıllı hesab etmək düzgün olmaz. Ağıllı adam ağsaqqal hesab olunur. Ola 

bilər ki, saçı bəyaz olar, ancaq ağılı ululuq daşımaya bilər. “Yaşlı ağıldır, bəyaz saç 

deyil; bu bəxtə və ümidə tük sığmaz” [14, s.177]. Göründüyü kimi, Mövlanə 

yaradıcılığında ağıl anlayışının mahiyytindən çıxış edərək ağıl tərbiyəsinin 

məzmununu, vəzifələri və yollarını dəqiqləşdirməyə üstünlük vermişdir. Mövlanə 

nöqsanını, səhvini görməyən və ya görməyə meyilli olmayanları ağılsız, axmaq, 

nadan adlandırır. Belə adamlar dostluqda, yoldaşlıqda, qohumluqda və ya cəmiyyətdə 

xeyir əlamətləri aşılamağa çalışsa da ondan ancaq zərər, ziyan toxunar. Mövlanə belə 

adamlardan uzaq olmağı ağıl və müdrik sahibi İsa peyğəmbərin dili ilə oxucusuna 

aşılamağa çalışır: “Duanı və ən ulu adı (Allahın adını – X.Ə.) kara və kora oxudum, 

yaxşılaşdı. Qayadan ibarət olan dağa oxudum; yarıldı, xirqəsini göbəyə qədər yırtdı. 

Ölü bədənə oxudum, cana gəldi; bir şey olmayanın başında oxudum, bir şey oldu. 

Axmağın könlünə onu sevgiylə yüz minlərcə dəfə oxudum, şəfa olmadı. İsanın qaçdığı 

kimi axmaqlardan qaç; axmaqla birlikdə olmaq, çoxca qanlar tökdü” [14, s.198]. 

Humanizm carçısı Mövlanə hesab edir ki, belə adamlar heç vaxt xoşbəxt ola 

bilməzlər. Ağılsıza yaxşılıq etməyi xeyirxahlıq deyil, bədxahlıq hesab hesab edən və 

mücərrəd xeyirxahlığın əleyhinə olan Mövlanə yazır: “Silahı olub, ağlı olmayanın 

əlini bağla; yoxsa yüz zərər verər” [14, s.449]. 

Mövlanə Cəlaləddin Ruminin “Məsnəvi”sini vərəqlədikcə bizə bir şey aydın 

olur ki, Mövlanə şəxsiyyətin formalaşmasında tərbiyə ilə yanaşı irsiyyət amilinə də 

üstünlük vermis, hətta irsiyyəti əsas saymışdır. Bir növü nəsildən nəsilə və ya 

sələflərdən xələflərə ötürülən irsiyyət amili kimi baxmışdır. İnsan xarakterinin 

əlamətlərini irsiyyət baxımından izah etməyə çalışan Mövlanə belə ehtiva edir ki, 

xarakterin xüsusiyyətləri irsiyyətin nəticəsidir. Yəni, əxlaqi, fiziki, əqli keyfiyyətlərin 

formalaşmasında, zahiri əlamətlərin daşınmasında irsiyyətin rolu vardır. Mövlanə 

yazır: “Ey böyük insan! Öz təməl elmlərini, əslini bilməyin, iki təməl elmdən – fiqh və 

kəlam elmlərindən yaxşıdır” [14, s.202]. Yaxud, “Soysuz adama elm və fənn 

öyrətmək, yol kəsənin əlinə qılınc verməkdir” [14, s.449]. 

Ağılı bilik libasına bənzədən Mövlanənin “İnsan ağlı onun hisslərinin hakimi 

olmalıdır” müddəası məhz belə başa düşülməlidir ki, insan hissləri xarici şey və 

hadisələrin insan duyğularına təsir etməsi nəticəsində baş verdiyindən, ağıl müəyyən 

etməlidir ki, bu hisslərin hansı yaxşıdır, hansı pisdir, pisi islah etməli, yaxşını inkişaf 

etdirməli. Əgər insan hissləri (duyğu, təxəyyül və s.) insan ağlına tabe olmasa, əgər 

ağıl insanı mənfi hisslərin əsarətindən xilas etməsə, onu bu ehtiraslarının qulu olmaq 

təhlükəsindən qorumasa, davranışında ağıl deyil, instinktlər əsas götürülsə onda 

insanı heyvandan fərqləndirmək çətindir. Mövlanə belə ağılı xalq dili ilə cüzi ağıl 

adlandırır, hökm çıxardacaq ağıl hesab etmir və sual şəklində deyir: “Ağlın və 

duyğunun yönsüz yönə nə qədər yolu olar? Cüzi ağıl, hökm çıxardacaq ağıl deyildir; 

ancaq biliyi qəbul edər və möhtacdır” [14, s.440]. Deməli, ağıllı adam öz hissinə 

nəzarət edə bilərsə, “öz-özünə ağalıq etmək” qabiliyyəti də yüksək olar. Mövlanənin 

pedaqoji görüşlərindən aydın olur ki, baş verən uğursuzluqların əksəriyyəti adamların 

öz hiss və ehtiraslarını lazımınca idarə edə bilməmələri nəticəsində baş verir. 

Göründüyü kimi, Cəlaləddin Rumi ağıl tərbiyəsinin mahiyytini açaraq onun 

xarakterik cəhətlərini göstərməyə çalışmışdır. 

Yekunda qeyd edək ki, hadisələrin incəliyinə varmağı insan üçün ən yüksək əqli 

keyfiyyət hesab edən Mövlanə Cəlaləddin Rumi öz əqli görüşü ilə cahanda özünə 

əbədiyyət qazanmışdır. Çağdaş dövrün hər bir valideyni övladlarının əqlini inkişaf 

etdirmək işində çox mühüm vasitə kimi Mövlanənin hikmət dolu sözlərindən istifadə 

edərlərsə bu onların ancaq uğur qazanmasına vəsilə olar. Mövlanə öz mükəmməl 

yaradıcılığı ilə ağıllılığı, ona əks olan keyfiyyətləri pisləmək yolu ilə də 

qiymətləndirməyi bacarmışdır. İllər ötsə də, əsrlər keçsə də Mövlanənin ağıl 

haqqında söylədiyi aforizmlər və ya müdrik sözlər öz mahiyyəti və xarakteri etibarı 

ilə insanın ağlına qida vermişdir və verəcəkdir. 

 

2.3. Humanizm, dostluq-yoldaşlıq tərbiyəsi 

Mövlanənin parlaq boyalarla tərənnüm etdiyi əxlaqi keyfiyyət sayılan dostluq və 

yoldaşlığa böyük üstünlük vermişdir. Dostluq aşiqi olan Mövlanə dostun ətrini dosta 

dərman, dostların ayrılmağını isə canın cisimdən ayrılmağı kimi hesab edərək dostu 

necə qiymətləndirməyin yolları haqqında maraqlı fikirlər söyləmişdir. Oğlu Bahəddin 

Vələdə yazdığı əxlaq dolu məktubunda oxuyuruq: “Oğlum Vələd! Əgər əbədiyyən 

cənnətdə qalmaq istəyirsənsə hərkəslə dost ol, heç kimə düşmənlik bəsləmə. Məlhəm 

və mum kimi ol, iynə kimi sərt olma. Heç kimsədən sənə pislik gəlməsini istəmirsənsə, 

sən də pis düşüncəli olma. Çünki bir insanı dostluqla xatırlayarsan, daima sevinc 

içində olarsan. Deməli bu sevinc cənnətin elə özüdür. Amma bir insanı, düşmənliklə 

xatırlayarsan, daima üzüntü içində olarsan. Bu da cəhənnəmin elə özüdür. Çünki 

könüldən dilə yol olduğu kimi, dildən də könülə yol vardır” [84, s.151]. Oğlunun 

timsalında bütün insanlığa göstərdiyi yolla Mövlanə dostu ikinci mən hesab etmişdir. 

Necə ki, Birləşmiş Millətlər Təşkilatının Konstitusiyası din, dil, irq və ya rəng 

qarşıdurmasına qarşı çıxırsa, hələ Mövlanə 700 il bundan öncə insanlar arasında bu 

cür nifaq salınmağın əleyhinə olmuşdur. “Nə olursan ol, yenə gəl” çağırışı bu təməl 

düşüncəsi prinsipindədir. 

Cəlaləddin Rumi şər adamlardan, arada söz gəzdirənlərdən uzaq olmağı tövsiyə 

edir. “Məsnəvi”sində dostluq və onun xüsusiyyətləri haqqında geniş danışan 

Mövlanənin poetik dillə qələmə aldığı şeirləindən birinə nəzər salaq: 

   “Yüzdə israr etmə, doxsan da olur, 

   İnsan dediyində, nöqsan da olur. 

   Heç vaxt böyüklənmə, əldə nələr var, 

   Bir mən varam demə, yoxsan da olur. 

   Xətasız dost arayan dostdan da olur” [88, s.197].  

Dostluq, dost yolunda cəfaya dözüb vəfalı olmaq, dostu axtarmaq və s. 

keyfiyyətləri Mövlanə məhəbbətlə təsvir edir. “Madam gözün dost gördü, mənə əl 

ver” [13, s.280]; “Dost sənin gözündür. Ey ovçu! Onu çör-çöpdən təmiz tut”; “Dost, 

hüzndə canın aynasıdır. Ey can! Aynanın üzünə nəfəs üfləmə, nəfəsinlə üzü 

örtülməsin. Hər an nəfəsini udmaq gərəkdir. Torpaqda daha aşağısanmı? Çünki 

torpaq dost tapdı; bir bahardan yüz min nur əldə etdi. Dostla bərabər olan ağac, gözəl 

havayla başdan ayağa açıldı”; “Payızda uyğun olmayan dost görüncə, üzünü və 

başını yorğanın altına çək”; “Pis dost, bəla çıxarmaqdır” [13, s.286]; “Dostun 

xəyalı, bizim könüllərimizdə olduqca, xidmətkarlıq və can vermə, bizim işimizdir” 

[13, s.423]; “Başqalarını dost etməyə torpaq saç” [13, s.292]; “Dost, ağrı və 

xəstəlikdən qurtulsun deyə, təbibi pis dişi çəkər” [13, s.274]. Bu kimi ibrətamiz 

nəsihətlərdən belə qənaətə gəlirik ki, ideal dostluq aşiqi Mövlanə nəcib adamlarla 

dost olmağı; iki bədəndə bir can olmağı; dostluqda cürətli, cəsarətli olmağı; dostla 

düz rəftar etməyi; pis dostla münasibət saxlamamağı; dostda günah baş verərsə, onu 

bağışlamağı; lovğa, cahil, ikiüzlü olmamağı; dikbaşlıq etməməyi; qərəzlə heç kəslə 

dostluq etməməyi və s. istəyir və arzu edirdi. Dostluq tərənnümçüsü Mövlanə “Ey 

can! Aynanın üzünə nəfəs üfləmə” fikrində oxucusuna demək istəyir ki, dost dost 

yanında təvazöylə danışmalı, kibrli olmamalı, özünü sadə tutmalı, yersiz 

danışmamalı, yeri gələrsə ağzı dilə zindan etməli, dosta bir şey bağışlayarsa əvəzini 

gözləməyi eyib bilməli, dosta yaxşı və yaman gündə həmdəm olmağı bacarmalı, dost 

üçün ürəyini bir ümmana çevirməli, dosta ölməzlik diləməyi özünə şərəf bilməlidir. 

Həmçinin, dostlara məsləhət görür ki, paxıllığı, həsəd aparmağı rədd edin, əql ilə 

hərəkət edin. Dostluqda möhkəm olan adamlardan ibrət götürün və həqiqətcil olun. 

Yoldaşlığa da fikir verməyi, hər adamla yoldaş olmamağı, bəzən yoldaşların özündən 

də adama bəla gəldiyini və i.a. dönə-dönə qeyd edən Mövlanə yazır: “Doğru 

olmayanlarla yoldaş olan, əksikliyə düşər və ağlı, səfeh olar” [11, s.291]. Xaql 

arasında belə bir müdrik deyimlər var: “Yoldaşını göstər mənə deyim necə adamsan”. 

Yaxud, “Yaxşı yoldaş adamı bay edər, pis yoldaş zay”. Bu mənada, Mövlanə bu kimi 

məsəlləri bir müdrikin dili ilə belə danışır: “Çöldə bir qarğanı bir leyləklə yoldaş 

gördüm. Heyrətdə qaldım; nə ortaq dəyər tapacağam deyə durumlarını araşdırdım. 

Mən heyrət və çaşqın halda yaxınlaşınca hər ikisinin tamamilə topal olduğunu 

gördüm. Özəlliklə ərşə aid şahin ilə yerə aid olan bayquşla birlikdə. O biri, ən üst 

aləm günəşi; bu digəri, ən alt təbəqədən olan yarasa. O biri, hər ayıbdan uzaq bir 

işıq; bu biri, hər qapının dilənçisi bir kor. O biri Ülkər ulduzuyla eyni yüksəklikdə 

olan bir ay; bu biri gübrə içində yaşayan bir qurd. O biri Yusif və İsa nəfəsli; bu biri 

qurd ya da zınqırovlu eşşək” [13, s.395]. 

“Kim olduğun deyil, kiminlə olduğun mühümdür” deyimini rəhbər tutan 

Mövlanə yoldaş seçəndə də xeyirli insanla, verdiyi sözə, verdiyi vədə əməl edənlə 

yoldaş olmağa üstünlük vermişdir. Həqiqi dostluq, həqiqi yoldaşlıq düzlük olan yerdə 

yaranır kimi fikrimizə Mövlanə poetik dillə belə açıqlıq gətirir: 

  “Vədələr olsa doğru, yağ kimi yatar qəlbə, 

  Olsa yalan vədələr, sanki boğazda həlqə. 

  Kəramətli adamın, vədəsi xəzinədir, 

  Kəramətsiz vədəsi bilinməz düzü nədir. 

  Vədəni verdinmi sən, vəfalı olmalısan, 

  Vədə vəfa etməsən, sənə deyilməz insan” [12, s.21]. 

Mövlanə göstərir ki, dostluq riya, yalan olan yerdə pozular, hər hansı şəxs ən 

yaxın dostundan belə yalan eşitdikdə və onun düzlüyə xəyanət etdiyini gördükdə 

soyuyar, həmişə haqqında düşündüyü adam bir anlığa onun nəzərində kiçilər. 

Söz mülkünün sultanı Mövlanə Cəlaləddin Rumi “Məsnəvi”, “Divan-ı Kəbir”, 

“Fihi ma fih” kimi dünya şöhrətli əsərlərində dostluq-yoldaşlıq və humanizm 

tərbiyəsi haqqında görüşləri geniş yer tutur. Cəlaləddin Rumi dost yanında düzlük 

yolunu tutmağı, ömrü boyu və ya dostluq yolları boyu düzlüyü, doğruluğu, sadiqliyi, 

təvazökarlığı, doğru təbiətli olmağı, dediyi hər bir sözə, verdiyi hər bir vədə əməl 

etməyi vacib şərt hesab edir. Dostun varlı, həm də yoxsul vaxtında  ona həmdəm 

olmağı, dar günə düşərsə ondan qaçmamağı, dost üçün ürəyi bir ümman nümunəsinə 

çevirməyi, dosta ölməzlik diləməyi, cahan adamla dolu olsa da, hamı ilə dostluq 

etməyin mümkün olmadığını, əsil dost axtarıb tapmağı bəşəri xoşbəxtlik saymışdır. 

Mövlanənin şəxsi həyatı da sədaqətli dostluğa bir nümunədir. “Tin” surəsindəki “Biz 

insanı ən gözəl şəkildə yaratdıq” ayəsini oxu. “Ey dost! Bunu bil ki, ən dəyərli inci 

“can”dır. İnsan öz dəyərinə görə ərşdən də üstündür. İnsan xəyala, düşüncəyə 

sığmayacaq qədər böyükdür. Bu qiymətini bilmədiyimiz insanın həqiqi dəyərini 

söyləsəm, mən də yanaram, dünya da yanar. Canında bir can var, o canı axtar. 

Bədən dağında bir almaz var, o almazın mədənini axtar, ancaq kənarda deyil, 

axtardığını özündə axtar” [31, s.50]. Ruminin Şəms Təbrizi ilə olan dostluğu, bir-

birinə möhkəm məqsəd birliyi, xeyirxah, mütərəqqi qayələrə bağlanmaqla hər cür 

xırda şəxsi hisslərdən uzaq əməl, məslək dostluğu nümunəsi iki bədəndə bir can kimi 

təsvir olunmuşdur. Həmçinin, Mövlanə Cəlaləddin Ruminin pedaqoji görüşlərindəki 

mütərəqqi cəhətlərdən biri də odur ki, o, hər cür milli məhdudiyyət hissindən uzaq 

olmuş, müxtəlif millətlərdən olan insan surətlərini eyni dərəcədə böyük, coşğun 

məhəbbətlə yaratmışdır. 

Pedaqoji fikir tarixini zəngin səhifələrlə bəzəyən Mövlanə Cəlaləddin Ruminin 

əxlaq kodeksi daşıyan fikirləri bu gün də iftixarla yad edilir. Qeyd etdiyimiz kimi 

Cəlaləddin Rumi maarif, məktəb və tərbiyə sahəsində müstəsna xidmət göstərmiş və 

“Məsnəvi”, “Divani Kəbir”, “Fihi ma fih” kimi əsrləri ilə dünya pedaqoji fikir 

tarixinə unudulmaz səhifələr yazmışdır. 

Mövlanə haqqında neçə-neçə monumental əsərlər yazılmış və nəşr edilərək 

oxucularımızın istifadəsinə verilsə də, ancaq bu böyük söz ustadı haqqında 

deyilməmiş və oxunmamış neçə-neçə səhifələrin olduğuna, hələ də müasir 

oxucularımız bələd olmamış, onun dosluq-yoldaşlıq haqqında fikir və görüşləri hələ 

də pedaqoji fikir tariximizin salnaməsinə salınmamışdır. Buna görə də biz, burada 

Mövlanə Cəlaləddin Ruminin pedaqoji baxışlarına nəzər salmağı və onun bu sahədə 

xidmətlərini həm də pedaqoji ictimaiyyətə çatdırmağı zəruri sayırıq. 

Cəlaləddin Rumi öz əsərlərində tərbiyə məsələlərinə geniş yer vermiş və demək 

olar ki, tərbiyəni hərtərəfli təhlil süzgəcindən keçirmişdir. O, əqli, əxlaqi, dini, ailə, 

estetik, dostluq, musiqi, sənət tərbiyəsindən də geniş danışmış, hər biri barədə, ayrı-

ayrılıqda pedaqoji fikir tarixində əhəmiyyətdən kənar olmayan fikirlər söyləmişdir. 

Musiqidən bəhs edərkən Mövlanə yazır ki, “...nəfs və şəhvət əhli üçün müsiqi ülvi 

duyğuları öldürən çox zərərli bir şeydir. Gözəl səsin ruhun qidası olması üçün 

əvvəlcə qüvvətli bir imanla qəlblərin təmizlənməsi lazımdır. Başqa cür ifadə etsək, 

musiqi aşiqin eşqini, fasiqin (pis işlər görənin – X.Ə.) fisqini (əxlaqsızlığını – X.Ə.) 

artırar” [11, s.54]. Nəsimişünas Mirzağa Quluzadə yazır ki, “şeirə musiqi ahəngi 

vermək, oxumaq üçün xüsusi təranə və nəğmələr yaratmaqda Nəsimi üzərində 

Cəlaləddin Ruminin də təsiri olmuşdur” [33, s.89] Şərqşünas Franklin Levis çox 

haqlı olaraq Ruminin şeirlərinin hər bir misrasının “şərqiyə bənzər” [83, s.664] 

deməsində çox haqlıdır. 

Rumi tərbiyəli ustad, pedaqoq kimi davranışa, insanın insana münasibətinə, 

dostluq, yoldaşlıq, xeyir və şər, yalançılıq və düzlük, düşmənçilik və ikiüzlülük, 

paxıllıq, ümidsizlik, ümid, inam və s. kimi mənfi və ya müsbət əxlaqi keyfiyyətlərə 

dair indi də təravətlə səslənən fikirlər mücəssəməsi olmuşdur. 

Mövlanə Cəlaləddin Ruminin yaradıcılığında önəm verdiyi dostluq-yoldaşlıq 

məsələlərində təcrübəli tərbiyə ustadı kimi pis adamlarla “ünsiyyət saxlama”mağı, 

“alçaq adamların tənələrindən inciməməyi və ona məhəl qoyma”mağı, “dostdan 

günah baş verərsə, onu bağışla”mağı, “nəcib adamlarla dost ol”mağı, “ikiüzlü olma”-

mağı, “dikbaşlıq etmə”məyi, “qərəzlə heç kəslə dostluq etmə” məyi, “yaxşı adamlara 

hiylə qurma”mağı, “dostluqda cürətli, cəsarətli ol”mağı, “böyüklərlə düz rəftar et”-

məyi, “lovğalıq, cahillik edən adamların sözlərinə qulaq asma”mağı və s. həmişə 

gənclərə məsləhət görür və müstəqil yolla getmələrini arzulayır. 

 Rumi öz əsərlərində dostluq və onun xüsusiyyətləri haqqında geniş danışır: 

“Biri gəldi, dostunun qapısını çaldı. Dostu, “Ey güvənilir adam! Kimsən?” – 

dedi. “Mən” – dedi. 

Dostu olan dedi: “Get, zamanı deyildir. Belə bir süfrədə xam adama yer yoxdur. 

Xam adamı ayrılıq və hicran atəşindən başqa kim yetişdirər? İkiüzlülükdən kim 

qurtarar?” 

O zavallı getdi. Bir il yolçuluqdan dostunun ayrılığında alovlarla yandı. 

O yanmış, yetkinləşdi. Sonra geri döndü. Yenə dostunun evinin ətrafında 

dolaşdı. 

Dodağından ədəbsizcə bir söz çıxmaması üçün yüz qorxu və ədəblə qapının 

halqasını vurdu. 

Dostu səsləndi: “Qapıdakı kimdir?” O, “Qapıda da sənsən, ey sevgili” – dedi. 

Dostu dedi: “İndi mənim kimisən, ey mən! Gir. Evdə iki mənə sığacaq yer yox”. 

İynə üçün iki qatlı iplik başı uyğun olmaz, bir qatlıysan, bu iynəyə gir” [13, s.228]. 

“Ey dostsevər! Madam ki dost əsirisən, nə əkərsən, onun üçün ək.” [13, s.341]. 

Dost evinə min dəfə getmisən də “küçəni azmışam” bəhanəsi ilə yenə get – 

deyən Cəlaləddin Rumi hər kəsə dostluq əlini uzatmağı, düşmənçilikdən heç kimin 

bir fayda görməməsindən danışır. Mövlanə yazır ki, zəngin könlünə görə dost 

tapıbsansa heç zaman onun cənnət kimi üzündən gözünü çəkmə, ona görə ki, dost 

üzünün səfası gözün işığını artırar. Dost dosta qəm yükü yaşatmaz deyən Mövlanə 

qəm yükü üstünə qəm gətirən dostları həqiqi dost hesab etməyərək yazır. 

   “Dostun kölgəsi altda, özü aqil də olsan, 

   Ağılsızlıq yolundan, onu çəkə bilməzsən. 

   Xülasə Haqqa tərəf, yaxınlıq yolu axtar, 

   İtaətə ərinmə, etmə heç vaxt ahu-zar!” [12, 254]. 

 “Dostun uzaqlamasını istəmirsənsə, ağıllıyla və ağılla dostluq et” [14, s.205] – 

deyən Rumi dostluqda möhkəm, etibarlı olmağı, “məcazi dost”lardan uzaq gəzməyi, 

“əhdi pozma”mağı, “dosta vəd verirsənsə, tez yerinə yetir”məyi, vəfalı olmağı təklif 

edir. Mövlanə dostluqda yalnız bunları deyil, həqiqi dostları, dostluq edənləri də 

axtarıb tapmağı və onlardan da ibrət almağı tövsiyə edərək deyirdi: “Tanımamaqdan 

betər bir bəla yoxdur; sən dostun yanındasan, amma sevgi göstərə bilmirsən. Dostu 

yabançı sanırsan; sevincə üzüntü adını qoyursan. Dostumuzun lütfü olan belə bir 

ağac, biz oğurluq etsək, dar ağacımız olar” [14, s.280]. 

Cəlaləddin Ruminin fikrincə dostluq-yoldaşlıq tərbiyəsində, xüsusən 

özünütərbiyə mühüm tərkib hissədir. Çünki əxlaqca təkmilləşmə hər şeydən əvvəl 

iradə tərbiyəsindən asılıdır ki, bu da öz növbəsində müsbət hisslərin inkişaf 

etdirliməsini, insan şəxsiyyətini alçaldan hisslərin qarşısı alınmasını tələb edir. 

Bunsuz özünü tərbiyə mümkün deyildir. Bəzən insanda bu və ya digər hisslər yaranıb 

onun sağlam düşüncəsi və başqa müsbət hissləri ilə mübarizəyə başlayır. Bir neçə 

vaxt, necə deyərlər, insanda iki qüvvə vuruşur, insan bir növü özü ilə mübarizə aparır. 

Burada əsil məsələ sağlam düşüncəninmi, ağlınmı, xeyirinmi, yaxud insanı 

boğmaqda olan mənfi hisslərinmi, şərinmi qalib gəlməsindədir. Bu mübarizənin 

nəticəsindən asılı olaraq insanın əxlaqi hərəkətlərinə qiymət vermək lazımdır. Rumi 

düşməninə də belə olsa mənfi hisslərə qapılmamağı tövsiyə edir. Yazır ki, “Yeri 

gəldiyində düşmənə belə hədiyyə vermən yaxşıdır. Çünki yaxşılıqla düşmən belə dost 

olur. Dost olmasa belə, heç olmazsa kini azalır. Fəqət, yaxşılıq etmək, kinə məlhəm 

olur” [91, s.322]. 

“Elə hərəkət et ki, başqalarının ağzı gecə gündüz sənə dua etsin” [38, s.324] – 

deyən Mövlanənin yaradıcılığında belə fikirlərə çox rast gəlirik. Lakin çox təəssüf ki, 

həmişə belə də olmur. Qisas almaq fikri ilə yaşayan, daim qəzəbli adamlar da vardır. 

Məhz bu mənada “ən qüvvətli şəxsiyyət o şəxsiyyətdir ki, birinci növbədə özünə 

qalib gəlsin” deyən mütəfəkkir haqlıdır. Əlbəttə, buradan heç də belə nəticə çıxarmaq 

olmaz ki, qarşılıqlı münasibətlərdə həmişə güzəştə getmək, ətrafda baş verən 

haqsızlıqlara biganə olmaq, “pisliyə yaxşılıqla cavab vermək” lazımdır. Əksinə, 

lazım gələrsə prinsipial mövqedə durmaq, nöqsanlara qarşı amansız və barışmaz 

olmaq, düşmənə qarşı güclü nifrət hissi bəsləmək də zəruridir. 

Cəlaləddin Rumi təlim görmüş, nurlu, huri, qiyafəli, həbib, rizvi, nəbatlı, şəkərli, 

ərkanlı, ədəbli, əziz, sərvər, elmli, gövhərli, sevgili, fazil, kamil, muradlı, nicatlı, 

ülfətli, vücudlu, səhhətli, sözü gerçək, muhibli, idraklı, əqilli, səxavətli, ədalətli, hər 

şeyə qadir, məlayikmənzər, adı dillərdə dastan, güləndam, ənbəri-mişk saçan, 

sərəfraz, lütfkar, həmdəm, dost, munis, niyazlı və s. müsbət keyfiyyətlər mücəssiməsi 

olan “dost insan” yetişdirməyi təklif etmiş və özü də bu amal uğrunda çalışmışdır. 

Könül, hər dostdan bir qida ilə qidalanır, hər bilgidən bir ləzzət alır; 

Yürü, tez bir Allah dostu axtar, belə etdinmi, Allah da sənin dostun olar; 

Dosda dostun zəhməti ağır gəlirmi? Zəhmət içdir, ruhdur. Dostluqsa onun 

dərisinə bənzər; 

Dostları axtarıb onların halını-əhvalını sormağı gərəkli bil, istər yalın ayaqlı ol, 

istər atlı; 

Yaxşı adamlarla dost olmayan, əlbəttə pis adamların yanında yer alır, onlara 

qonşu olur; 

Kim yaxşı dostlarla oturub-durarsa, küllükdə olsa belə gül baxçasındadır, 

düşmənlə oturub-qalxan isə gül baxçasında olsa belə küllükxanadır [91, s.346]. 

Yuxarıda qeyd etdiyimiz kimi Mövlanənin şəxsi həyatı da sədaqətli dostluğa bir 

nümunə olmuşdur. Təbii ki, oxuculara Ruminin Şəms Təbrizi ilə olan dostluğu yaxşı  

məlumdur. Hər şeydən əvvəl bu iki böyük simanın dostluğu, bir-birinə möhkəm 

məqsəd birliyi, xeyirxah, mütərəqqi qayələrlə bağlanmaqla hər cür xırda şəxsi 

hisslərdən uzaq əməl, məslək dostluğu nümunəsi olmuşdur. Hər iki söz xiridarı, şair-

müəllim doğma xalqının azadlığı, mədəni tərəqqisi, maariflənməsi uğrunda mübarizə 

aparmış, nəsillərə yüksək vətənpərvərlik nümunəsi göstərmişlər.  Məhz bu kimi 

böyük simalar arasındakı ünsiyyət, saf, sədaqətli, təmənnasız dostluq gənclərimiz 

üçün gözəl nümunədir. Dostluq kimi nəcib əxlaqi keyfiyyətlərə böyük əhəmiyyət 

verən Rumi bunun rüşeymlərini uşaqlarda, gənclərdə lap kiçik yaşlardan inkişaf 

etdirməyi lazım bilmiş, onun vacibliyini gənclərə özünün nümunəviliyi şəklində izah 

etməyə çalışmışdır. 

Mövlanənin məktublarında həyatda yaxın olan dostlarının da adını çəkərək 

yazır: “Sevdiklərim çox oldu, sevənim də çox oldu. Sadəcə Şəms yox, Çələbi 

Hüsaməddin, Səlahəddin Zərkubi, Sədrəddin Konəvi, Seyyid Bürhanəddin və atam 

Bahəddin Vələd mənim dostlarım idi, oğlum belə (Sultan Vələdi nəzərdə tutur – X.Ə.) 

dostum idi. Ancaq Şəmsin yeri bambaşqa idi…” [92, s.220]. “Kimsə Şəmsimin yerini 

tuta bilməzdi” [92, s.209]. 

Mövlanə can dostu Şəmsi sadəcə dərddaşı, könüldaşı deyil, canının əsası kimi 

görmüş, Ey Şəmsim! Ey ruhum! Ey nəfsim!, kimi səsləmiş, kimsənin də Şəmsə 

“barmaqarası baxmasına” könlü heç zaman razı olmamışdır. Mövlanə Şəmsi 

tanımasa da, görməsə də belə bir adamla tanış olacağı hissi hər gün ona daha yaxın 

görünürdü. Mövlanə yazır ki, hər kəs məni bütün dərdləri həll etmək və hər cür 

sualların cavabını vermək, bilmək və hər zaman elm, ilahiyyat, ədəbiyyat, xalq və 

siyasət haqqındakı bütün etirazlara cavab verməkdə məsul bilmişlər. Mövlanə 

camaatın gözündə alim, arif idi. Ancaq daim içinin, daxilinin boş olduğunu, özünün 

bu dünyaya alim olmaq üçün gəlmədiyi qənaətində olmuşdur. Dərdi eşq, mərtəbəsi 

məşuqluq olsa da, harada və necə olduğunu özü özündə tapa bilməmişdir. Ta ki, otuz 

doqquz yaşında dostu Şəmsi tapana kimi. Mövlanənin dəqiqələrindən oxuyuruq: 

“…Nəyi, kimi gözlədiyimi mən də bilmirəm. Sadəcə gözləyirəm. Dostlarım bağ-

bağça, saraylarda vəzifə almaq dərdində ikən, mən, sevinc, şükür və şövq dəryasında 

üzürdüm. Kimləri adlarını pula satdılar, mən adımı suya verdim. Xızırdan daha tez, 

İsgəndərdən daha əvvəl hədəfə çatmaq istəyirdim. Onlar ləzzət və şövq aldılar, mən 

isə qəm və kədər. Onlar pulpərəst oldular, mən eşqpərəst. Onlar qızıl və gümüş 

sərgilədilər, mən ruhumu Şəmsə sərdim. Könül süfrəsini açdım ki, bütün insanlar 

doysun. Onlar qapılarını açmadılar, mən uçuruma düşəcəkləri bağçaya çağırdım. 

Qanımı şərbət edib içdim. Onlar pul atası oldular, mən dərd atası. Onlar xəstə və zəif 

qoyunlarını könüllərini məcbur edərək saray qapılarında qurban edərkən, mən 

Şəmsimi eşq yolunda qurban verdim. Onların şən gülənləri varsa, mənim də yanan və 

ağlayanlarım var. Onlar toplu yerlərdə bir-birinə yad ikən, Şəms ilə biz yalnızlıqda 

bir-birimizi tanıyırıq. Onların qızılı varsa mənim də eşqim var (dostu Şəmsi nəzərdə 

tutur – X.Ə.). Onların sarayları varsa, mənim də mehrabım var (yenə də Şəmsi 

nəzərdə tutur – X.Ə.). Onlar yer üzündə sürünürkən, mən göylərdə uçuram. Onlar 

bitərkən, mən hələ yeni başlayıram. Onlar yaşlanıb ölüm qarşısında ayaqları 

titrəyərkən, mən gəncləşib ölümə gülümsəyirəm. Bu ürəkdə Şəms var. Bu ürəkdə 

imandan və eşqdən başqa bir şey yoxdu. Bu ürək həyatın yoxsul kisəsinə əsla boyun 

əyməmişdir” [92, s.216]. 

Mövlanə Şəmsi gördüyü andan üzərində qürur örtüyü olan polad “mən”liyini 

qırmışdır. Bu elə bir qürur olmuşdur ki, zamanın vurduğu zərbələrə və hadisələrə 

görə daha da güclənmiş, sərtləşdirmişdir. Mövlanənin etdiyi bu hərəkəti tələb 

yolunun ilk addımı hesab etsək düzgün nəticə əldə etmiş olarıq. Çünki qürur dostluq 

yolundakı ilk maneədir. Deyirlər ki, “namərd insan qürurunu satar, mərd insan isə, 

əksinə onu sındırar. Əlbəttə, Mövlanə dost üçün qırılmış və “mən” olmuşdur. 

Mövlanə yazır ki, “Qürurlar üsyan ilə sulanır, dostluq isə təslimiyyətlə sulanır. Eşq 

yolunda qurbanlıqlardan danışmaq nə qədər də çirkindir! Mən qurbanlığımdan bəhs 

etməyə məcbur oldumsa, alçaqlıqdan deyil. Hər kəs bilir ki, mən nə tacirəm, nə də 

acgöz. Şəmsimi anlamayanların, eşqdən nəsibini anlamayanların ürəklərini puç 

etməsinlər deyə adını zikr etdim” [92, s.216]. 

Sarsılmaz dostluq özü-özünə yaranmır. Sual olunar ki, bəs dostluq tellərini 

sarsıdan vəziyyətlər yaratmamaq üçün necə davranmaq, nə etmək lazımdır? Bu suala 

Mövlanənin yaradıcılığında müdrik cavab tapmaq olur. Mövlanə yazır ki, “Dostlarla 

danışarkən çox diqqətli və ehtiyatlı davranılmalıdır. Çünki söz var kəskin qılınc 

kimidir: dostluğu kəsər, öldürər, qəlbdə müalicəsi mümkün olmayan yaralar açar, 

qəlb bağçasındakı yaşıllıqları, sevgi çiçəklərini qış mövsümü kimi öldürər. Söz də var 

yaz mövsümü kimidir: hər tərəfi bəzəyər, gözəlləşdirər” [11, s.238]. 

Mövlanə haqq dostları ilə olan söhbəti qızıl kimi dəyərləndirir. O belə dostları 

peyğəmbərlər məqamında olan peyğəmbər niyyətli dostlar adlandırır. Mövlanə yazır 

ki, dost seçən zaman elmli və dindar birisiylə dost ol ki, onun elmindən və imanından 

sən də bəhrələnə biləsən. Onunla olan söhbət zamanın hədər getməsin. Faydalı 

məsləhətlər alasan və bundan da dünyagörün formalaşa. Təbii ki, belə olan söhbətdən 

sonra sən özündə mənəvi rahatlıq tapar, içinə fərahlıq dolar. Mövlanə belə mötəbər 

insanların, dostların dəyərini bilməyi, dəyərsiz riyakar insanlara əmanət etməməyi 

belə nəsihət edir: “Haqq dostları ilə söhbət xalis qızıl kimi qiymətlidir. Necə olur ki, 

sən bu dəyərli şeyi onun dəyərini bilməyən xain, riyakar insanlara əmanət edirsən?” 

[11, s.232]. 

Mövlanə Cəlaləddin Rumi günahkarların fəryadına çatan Allahı özünə vəli 

tutanları daha xoşbəxt, daha bəxtəvər insan sayır. Kim Allahı sevərsə Allah da onu 

sevər, kim Allahın dostu olarsa Allah da onun dostu olar – deyir. Allaha qarşı vəfası 

olmayanın digər insanlara da qarşı vəfası olmaz – deyir. Allahı xatırlamayan var-

dövlət düşgünü olan sərxoş kimiləri, şeytanın adamları bilib onlarla dostluq etməz 

Allah – deyərək yazır: “Dostun Allah olarsa, tutduğun yol nə gözəldir! Cəhənnəmi 

belə cənnətə döndərər” [11, s.215]. Bəli, dost insanı Allaha aparmalıdır. Səni Allaha 

aparan dost xeyirli dostdur. 

Mövlanə Cəlaləddin Ruminin pedaqoji görüşlərində ən mütərəqqi cəhətlərdən 

biri odur ki, bu görkəmli Azərbaycan şairi əsərlərində hər cür milli məhdudiyyət 

hissindən uzaq olmuşdur. Humanizm onun yaradıcılıq ideyalarının cövhərini təşkil 

etmişdir. Bu nəcib, vüsətli insanpərvərlik onun yaratdığı müsbət surətlərdə də özünü 

çox aydın göstərmişdir. Ruminin məsnəvilərində müxtəlif millətlərdən olan gözəl 

insan surətləri eyni dərəcədə böyük, coşğun məhəbbətlə yaradılmışdır. Ümumiyyətlə, 

demək olar ki, Mövlanənin məsnəvilərində gözəl insani sifətlər məhəbbət, 

səmimiyyət, xeyirxahlıq, sülhpərvərlik, həqiqət aşiqliyi, dini şübhəçilik və sair 

ehtiraslar şəklində meydana çıxır; bunun əksinə, nə qədər pis, arzuedilməz 

xüsusiyyətlər varsa, bunlar da xudbinlik, paxıllıq, bədxahlıq, avamlıq, dini 

təəssübkeşlik, qısqanclıq, zalımlıq, qəddarlıq və sair mənfi ehtiraslar şəklində 

canlandırılır. “Ey insanlar! Bir-birinizi sevin, ancaq dostca sevin. Niyə ki? Sevgi 

könül cənnətinin açarıdır” [84, s.158]. Həzrəti Mövlanə hər bir fikrində gənc nəslə 

belə bir fikri təbliğ edir ki, insanları, xalqları, millətləri bir-birindən ayrı salan, 

bəşəriyyəti uçurumlara aparan ancaq və ancaq dini, milli, irqi təəssübkeşlik 

səbəbləridir. İnsan həyatının əsl mənasını düzgün başa düşən ağıllı adamın, yüksək 

mərifət, idrak sahibinin nəzərində müsəlman, xristian və s. yoxdur, yalnız insan 

vardır. 

   “Gəl-gəl! Kim olursan-ol, yenə də gəl, 

   İstər xristian, istər məcusi, istər bütpərəst ol, 

   Bizim dərgahımız ümidsizlik dərgahı deyil, 

   Tövbəni yüz dəfə pozmuş olsan belə, yenə gəl!” [11, s.178] 

Mövlanə dünya görmüş pedaqoq kimi “Məsnəvi”sində yalnız dostluq-yoldaşlıq 

haqqında deyil, comərdlik, kişilik, insanlıq, təmizlik, şərəflilik, düzlük, hikmətlilik, 

səhihlik, xoşbəxtlik, xeyirxahlıq, vəfalılıq, xoşsifətlik, xoş kəlamlılıq, rövnəqlilik, əsil 

insanlıq, sadəlik, qədir bilənlilik və s. kimi müsbət əxlaqi keyfiyyətlərin təhlilini də 

vermis və hamının bu gözəl keyfiyyətlərə malik olmasını zəruri saymışdır.  

Sonda qeyd edək ki, Mövlanə Cəlaləddin Rumi yaradıcılığında humanizm, 

dostluq, yoldaşlıq kimi keyfiyyətlər çox dərin, geniş və hərtərəfli əks olunmuşdur. 

Mövlanə “könül dostları”nı yaradıcılığında mədh etmiş, pedaqoji fikir tarixində 

əxlaqı, mənəviyyatı zənginləşdirən firkirlər söyləmişdir. O, gənclərə dost üçün ürəyi 

bir ümman nümunəsinə çevirməyi, dosta ölməzlik diləməyi təbliğ etmişdir. 

 

2.4. Ailə həyatına hazırlığın tərbiyə edilməsi 

Ailə tərbiyəsinin öz spesifik xüsusiyyətləri, onun tərbiyəvi fəaliyyətinin 

özünəməxsus xarakteri var. Valideynlər, ailənin digər üzvləri uşaq dünyaya gələn 

gündən onun təbii tərbiyəçilərinə çevrilirlər. Onlar uşağın tərbiyəsində ilk növbədə öz 

övladlarına ana və ata məhəbbətini əsas tutur, həmin uşağa öz şəxsi həyatlarının bir 

davametdiricisi kimi baxırlar. Odur ki, onlar həmin uşağın timsalında ən yaxşı 

arzularının, ümidlərinin həyata keçməsinə can atırlar. Qədim dövrlərdən indiyədək 

ailə tərbiyəsi məsələsinə çox diqqətlə və həssaslıqla yanaşılmışdır. Əxlaq 

nümayəndələri (Həzrəti Musa, Həzrəti Süleyman, Həzrəti İsa, Həzrəti Məhəmməd, 

İmam Əli, İmam Qəzzali, Balasaqunlu Yusif, Xaqani Şirvani, Nizami Gəncəvi, 

Nəsirəddin Tusi, Mövlanə Cəlaləddin Rumi və b.) əsrlər boyu insanın insan 

tərəfindən istismarı üzərində qurulmuş cəmiyyəti dəyişdirib ədalətli cəmiyyət 

yaradılması və bu cəmiyyət üzvlərinin mənəvi cəhətdən təkmilləşdirilməsi məsələləri 

üzərində düşünmüş, belə nəcib ideyalar naminə böyük fədakarlıqlar göstərmişlər. 

Mövlanə Cəlaləddin Ruminin sələfləri sayılan İbn Sina və onun şagirdi Əbulhəsən 

Bəhmənyar və b. tarixin idealistcəsinə izahını dahiyanə surətdə kəşf etdikdən sonra 

yeni insanın tərbiyə edilməsi haqqında əsl elmi nəzəriyyə yaratdılar. “Bəhmənyara 

görə hər şeyin əsası varlıqdır (Allahdır – X.Ə.). Varlıq iki cürdür: zəruri və mümkün 

olan. Birincisi səbəbsiz və mütləq mövcuddur. İkincisi isə birincinin nəticəsidir. 

Bəhmənyar mümkün varlığı geniş şərh edərək yazır ki, mütləq varlıqdan başqa bütün 

maddi və ruhi aləm, yerlər, göylər, od, su, hava və torpaq, bitkilər, heyvanlar və 

insanlar ona aiddir [44, s.60]. Onlar belə bir nəzəriyyə ilə sübut edirdilər ki, insan 

Yaradanın məhsuludur. Yaradanın məhsulu olan insan da əxlaqlı nəsil 

formalaşdırmalıdır. 

Mövlanə Cəlaləddin Rumi yaradıcılığında ailə, sevgi məsələlərindən bəhs 

edərkən ağıla dəyər vermiş, ağılla qurulan ailəni yüksək qiymətləndirmişdir. Mövlanə 

yazır ki, ailə qarşılıqlı və səmimi sevgi, coşqun saf məhəbbət,  vicdani sədaqət, həyat 

çarpışmalarında əbədi səadət, vəfalı və həyalı, hörmət və ehtirama əsaslanan mənəvi 

əqidəsi, dünyagörüşü təkmilləşmiş ər və arvadın qarşılıqlı görüşləri nəticəsində əsl və 

həqiqi  ailə həyatı nizamının nizama salınması, çağdaş nəslin formalaşması və onun 

əxlaqi yöndə aşılanması və ya hamının üz tutub bu səmtə yönələn ittifaqıdır. Mövlanə 

ata və ananı cəmiyyətin özəyi, ilkin birliyi hesab edir. Ata və ana münasibətlərinə 

yüksək qiymət verən Mövlanə atanı göy üzü adlandırırsa, ananı da yer üzü kimi 

dəyərləndirərək yazır: “Ağıla görə göy üzü kişi və yer üzü qadındır; onun atdığını bu 

bəslər. Hərarəti qalmayınca o göndərər; islaqlıq və nəm qalmayınca o verər. Yer üzü 

ev xanımlığı edər; doğumlara və süd vermələrə girişər. Eyləysə yer üzünü və göy 

üzünü ağıllı bil; çünki ağıllıların işini görərlər” [12, s.323]. Mövlanə ailədə 

tərbiyənin nəzəri əsasları, ailədə məzmun və funksiya, ailə tipləri və onun 

xüsusiyyətləri, dövrlər və aspektlər, ailə tərbiyəsinin prinsip və metodları kimi 

problemlerin tədqiqatı ilə məşğul olmasa da və ya problem kimi araşdırmasa da, ailə 

həyatına hazırlıq, ailə qurmaq, onu möhkəmləndirmək, ailədə psixoloji iqlim 

yaratmaq, cəmiyyətin inkişafı baxımından onu qoruyub saxlamaq və s. (Ailə həyatına 

hazırlığı necə başa düşürsən?; Ailə qurmaq üçün hansı şərtlər lazımdır? və sair kimi) 

məsələləri öz dünyagörüşü səviyyəsində şərh etmişdir.  

Əxlaqlı nəsil formalaşdırmağı qarşısına məqsəd qoyan Mövlanə Cəlaləddin 

Rumi öz əsərlərində uşaqların ailə tərbiyəsi məsələlərinə xüsusi diqqət yetirərək, 

tarixən mövcud olmuş ailə formalarını dərindən öyrənmiş, ailələrin vəziyyəti ilə 

yaxından tanış olmuş və həmin ailələrdə mövcud olan tərbiyə məsələlərinə aid 

özündən əvvəl yaşamış pedaqoq, psixoloq, filosofların əldə edə bilmədiyi nəticələrə 

gəlmişdir. Qeyd etdiyimiz kimi, deməyək ki, Mövlanə ailə münasibəti məsələlərinə 

xələfləri Nizami Gəncəvi, Nəsirəddin Tusi, Sədi Şirazi, Marağalı Əvhədi, 

Məhəmməd Füzuli və başqaları kimi ayrıca fəsil vermiş, uşaqları yaş dövrlərinə 

bölmüş, ata və analara uşaq tərbiyəsi üçün proqramlar, vəzifələr tərtib etmişdir. Xeyr, 

ancaq bütün bunlara rəğmən, Mövlanə ailə münasibətlərində, o cümlədən ailələrin 

inkişafı tarixində uşaqların tərbiyəsi sahəsində baş verəcək dəyişikliklərə deizim 

prinsipindən yanaşaraq, ailə tərbiyəsi, ana, ata, övlad məhəbbəti, şan, şöhrət, mülk, 

elm, vətən və s. kimi məsələlərin dəyərləndirilməsindən sistemsiz də olsa maraqla 

bəhs etmişdir. Biz də Mövlanə yaradıcılığındakı yanaşmalardan faydalanaraq yaş 

dövrlərini aşağıdakı şəkildə müəyyənləşdirə bilərik: 

1. Bəşər övladının yaranması (rüşeym halından başlayaraq – işıqlı dünyaya 

gələcək 9 aylıq dövrə qədər) dövrü. 

2. Çağalıq dövrü. 

3. Əqli dövrü. 

4. Ədəb, ərkan, elm dövrü (müstəqil fəaliyyət dövrü). 

Mövlanə tərbiyənin inkişafını ata-anasız təsəvvür edə bilmir. O, istər həyatı 

dəyişdirməyin, “bahar yaratmağın”, bu və ya digər bir hadisənin nəqşini ailə 

münasibətlərinin düzgün qurulmasında və formalaşmasında görmüşdür. Əxlaqi saflıq, 

mənəvi dəyər, humanizm, ədalət, şərəf və ləyaqət, sadəlik və təvazökarlıq, 

vicdanlılıq, əməksevərlik, qəhrəmanlıq, mərdlik, qocalıq, alicənablıq, sədaqət və 

səmimiyyət, dostluq və yoldaşlıq, dəyanət və ehtiram, vədəyə əməl etmək, dar gündə 

başqalarına kömək etmək, vətənpərvərlik, özündən böyüklərə, valideynlərə hörmək 

etmək, özündən kiçiklərə qayğıyla yanaşmaq, ağlın gücü, alimlərə hörmət və s. kimi 

dəyərlər üzərindən yazılmış “Məsnəvi”sində Mövlanə tərbiyənin mühüm amili kimi 

ailə tərbiyəsinə diqqət yetirir və onu çox yüksək qiymətləndirir. Mövlanə yazır ki, 

“can övladın” dünyaya gələn zaman o, həya və ismətli, namuslu və sədaqətli, 

təmizkar və səliqəli, qeyrətli və şərəfli ananın südü ilə qidalanmalıdır. Pis, əxlaqsız, 

bəd niyyətli, “Şeytan” qadının südündən uşağı qətiyyətlə uzaq tutmağı məsləhət edən 

Mövlanə poetik dillə deyir: 

  “Sən öz can övladını, qoru Şeytan südündən, 

  Çalış onu eylə sən, bir mələk südü əmən” [12, s.146]. 

Mövlanə göstərir ki, uşaq hələ ana bətnində olarkən ananın yaşadığı duyğu 

analizatorları uşağa da sirayət etmiş olur. Belə ki, ana saf ruhlu, saf düşüncəli, şən, 

gülərüz, fərəh dolu anlar, dəqiqələr, saatlar, günlər, aylar keçirərsə bətnindəki uşaq da 

o ruhda bəslənər, mayalanar, qidalanar. Yox, əgər ana qaş-qabaqlı, tutqun, bədbin, 

süstdürsə, sadalanan bu cür fleqmatiklik uşağa da sirayət etmiş olacaq, işıqlı dünyaya 

gəldiyi zamandan onda da öz əksini tapmış olacaqdır. 

  “Nə qədər ki, ürəyin dolu qara fikirlə, 

  Bil ki bacı olursan, qara ləin bir divlə” [12, s.146]. 

Mövlanənin bu kimi fikri ilə sələfi Balasaqunlu Yusifin fikri eyniyyət təşkil edir 

desək – yanılmarıq. Balasaqunlu Yusif uşağın hələ “Ana qarnında yaranan tərbiyə” 

[7, s.47] möhtaclığından söhbət açmışdır. Görkəmli fikir dühalarının bu kimi fikirləri 

Aristotellə ana arasında olan söhbətin mənəvi dəyərini demək olar ki, tamamilə aşağı 

salır. Belə danışılır ki, “Bir gün gənc ana məşhur filosof və pedaqoq Aristotelə 

müraciət edərək ondan öz uşağını düzgün tərbiyə etməklə bağlı məsləhət istəyir. 

Aristotel anadan uşağın yaşını soruşur. Ana isə uşağın üç günlük olduğunu 

bildirdikdə filosof başını bulayaraq “Siz artıq çox gecikmisiniz. Gərək uşağın 

tərbiyəsinə o, anadan olduğu saatdan başlayardınız!” – deyir” [7, s.47]. 

Mövlanənin bu kimi fikir və görüşlərinə sələfi Həzrəti Əlinin (ə) və xələfi 

Nəsirəddin Tusinin də yaradıcılığında rast gəlirik. “Həzrəti Əli (ə) uşağın fiziki və 

ruhi inkişafında ana südünün böyük təsir gücünə malik olduğunu bildirirdi. Ana südü 

uşaqda qorxusuzluq, təhlükəsizlik və rahatlıq yaratmaqla yanaşı uşaqla ana arasında 

məhəbbət tellərini möhkəmləndirir. Əli (ə) demişdir: “Baxın, övladlarınıza kim süd 

verir. Çünki uşaq onun südü ilə inkişaf edəcək. Axmaq qadını dayə tutmayın, çünki 

süd təbiətə, xasiyyətə üstün gəlir” [8, s.33]. 

Ensiklopedik bilik sahibi Nəsirəddin Tusi (1201-1274) “Əxlaqi-Nasiri” əsərində 

Həzrəti Əlinin (ə) bu fikrindən faydalanaraq yazırdı: “Uşaq olcaq ilk növbədə ona  

ağıllı və sağlam bir dayə tapmaq lazımdır, çünki pis adət və xəstəliyin çoxu süd 

vasitəsi ilə uşağa keçər: 

“Südəmər bir uşaq tutmamış maya, 

Tutmayın siz, axmaq, xəstə bir daya. 

Süd ilə bədənə girərsə azar, 

O, bədəndən, yalnız, öləndə çıxar!” [67, s.156]. 

Onu da qeyd edək ki, ana südünün uşağın ruhi və psixoloji vəziyyətinə müsbət 

təsirini əsaslandıran Həzrəti Əli (ə) bir il doqquz aydan az müddətə uşağa süd 

verilməsini ona zülm etmək hesab etmişdir. Buradan məlum olur ki, öz 

psixologiyasına və ailəsinin verdiyi tərbiyəyə incəliklərinə kimi bələd olmuşdur. 

Uşağın ailədə inkişafını çox incəliklə şərh edən Mövlanə yazır ki: 

  “Uşaq körpə olarkən, süd əmmək adətidir, 

  Süddən doydu ki, onun sakitlik müddətidir. 

  Bir müddət danışmaz o, olar dodağı bağlı, 

  Böyükdən söz eşidər, gələr yerinə ağlı” [12, s.144]. 

Elmi psixologiyada göstərilir ki, uşaq anadan olarkən qida, müdafiə, tutmaq və 

s. kimi şərtsiz reflekslərə malik olur. “Bunlar ətraf aləmlə ilkin əlaqə yaratmaq 

imkanı verir. İkinci həftənin axırlarında uşaqda ilk şərti refleks yaranmağa başlayır. 

Üçüncü ayın sonunda bütün analizatorlar üzrə şərti refleksin yaranması uşağın ətraf 

mühitlə əlaqəsini bir növ asanlaşdırır. Körpəlik dövrünün sonunda (11-ci aydan) uşaq 

nitqin fonetik quruluşuna, yiyələnməyə başlayır, getdikcə söz ehtiyatı artır və üçüncü 

yaşın axırında 300-400-ə çatır” [47, s.397-399]. 

Belə bir deyim var: Uşağı yemək böyütməz, fərəh böyüdər. Anaları “canlar” 

adlandıran Mövlanə demək istəyir ki, ana öz körpəsinə süd verərkən nazlamalardan, 

oxşamalardan istifadə edərsə həm ana südü coşar-daşar, həm körpədə balaca 

yaşlarından həssaslıq dönəmi baş verər və həm də musiqi ovqatına ruh verər. 

  “Bu sözlər bir ruh kimi, canların döşlərində, 

  Sağmasan xoş nəğməylə, süd olmaz öz yerində” [12, s.206]. 

Mövlanə, həmçinin körpə uşağı necə qidalandırmağın başqa şərtlərindən də bəhs 

edir. Körpənin qidalanmasını quşlarla müqayisə edir. Göstərir ki, hər quş öz 

boğazından keçə biləcək qida ilə yemlənir. Ənciri hər quş bütöv uda bilmədiyi kimi, 

körpə uşağa da süd yerinə çörək versən uşaq ölər. Onun dişləri çıxandan sonra özü-

özünə çörək axtaracaq. 

  “Hər quşun var öz dəni, bilir əndazəni, 

  Bütün quşların əncir, ola bilərmi dəni? 

  Körpə uşağa versən, çörəyi süd yerinə, 

  O yazıq uşaq ölər, dirilmək əvəzinə. 

  Dişlər çıxandan sonra, işlər dəyişər birdən, 

  Uşaq özü-özünə, çörək axtarar yerdən” [12, s.55]. 

Qeyd etdiyimiz kimi, Mövlanə uşağın ilkin yaş dövrlərini göstərməsə də 

fikirlərdə eyniyyət görmək olur. Şair yazır: 

  “Yüzlərlə söz öyrənər, ondan birini söylər, 

  Əyər deyisə bir söz, şübhəsiz təkrar eylər. 

  Əyər qulaq asmasa, eşitməz o sözləri, 

  O lal olar, danışmaz, yalnız görər gözləri. 

  Karlığın səbəbkarı, olmasaydı qulaqlar, 

  Onda lallıq olmazdı, itməzdi danışıqlar. 

   Nitq üçün əvvəl vacib olmasaydı qulaqlar, 

   Nitqi öyrənmək üçün, əsas sayılmazdılar. 

   Evləri siz istəyin Onun qapılarından, 

   Ruzini siz istəyin, Onun pak dərgahından” [12, s.145]. 

Göründüyü kimi, Mövlanə lallığın səbəbini qulaqların eşitməməsində və təbii ki, 

Allahın belə məsləhət görməsində görür. Lallıq və karlıq elmi pedaqogikada 

“Surdapedaqogika” adlandırılır. Çağdaş dövrdə elmin sürətlə inkişafı nəticəsində 

artıq kar, lal və azeşidən uşaqların tərbiyəsi, təlimi, təhsili, psixofizioloji 

xüsusiyyətləri öyrənilməkdədir. Hətta, “bir sıra ölkələrdə (Rusiya, Belarusiya, 

Ukrayna və s.) artıq “Surdapedaqogika” adlı dərs vəsaitləri hazırlanaraq xüsusi 

məktəblərin istifadəsinə verilmişdir” [56, s.43]. 

Ailə qurmağın, uşaq böyütməyin, nəsil yetişdirməyin zəruri olduğunu 

əsaslandıran Mövlanə övlad yetişdirməyin çətinliyindən də bəhs edir. Yazır ki, 

qanadı çıxmayan quş yuvasından uzaqlaşmağa cəhd edərsə yırtıcı pişik tərəfindən 

həmən ovlanar. Qanadı çıxdıqdan sonra o özü pərvaz edər, özünə yuva qurar. Uşaq 

da belədir. Özünü dərk edənə qədər valideynləri onun əxlaqını təmiz saxlamalı, pis 

xislətlilərdən uzaq tutmalı, yüngüllüyü, lovğalığı gözündən salmalı, fəzilətləri isə 

(sədaqətlik, xeyirxahlıq, doğruluq, mübarizlik, mərdlik, hikmətli olmaq, ağıllı, elmli, 

kamil olmaq və s.) gözündə ucaltmalı, tez-tez təlqin etməyi vəzifə borcu hesab 

etməlidirlər. 

  “Qanadı çıxmayan quş, uça bilməz heç zaman, 

  Yırtıcı pişiklərin, ovu olacaq haman. 

  Qanad çıxandan sonra, özü pərvaz edəcək, 

  Zəhmətsiz, əziyyətsiz, fıştırıqsız ötəcək” [12, s.55]. 

Mövlanə “Məsnəvi”sində ailə tərbiyəsi məsələsindən bəhs edərkən nəfsdən, 

nəfsi bütünlükdən və binəfislikdən də söhbət açır. Nəfsi bütünlüyü “şahlıq” 

adlandıran Mövlanə yazır ki, özünü tanıyan insan nəfsdən çox uzaqda dayanır. Gözəl 

hissləri, əsl insani keyfiyyətləri, eşqi, yoldaşlığı, dostluğu, əxlaqı, zövqü, 

xeyirxahlığı, yaradıcılığı, ədalətliliyi və sairi nəfsinə hakim olan insanda görmək olar 

– deyir. Mövlanə qeyd edir ki, əgər nəfsibütövlük ər və arvadda öz əksini taparsa o 

ailə xoşbəxtdir. Yox, əgər ər nəfsinə quldursa, yaxud əksinə, arvad nəfsinə üstün gələ 

bilmirsə o ailə xar və zəlildir. 

Mövlanə yaradıcılığında nəfsinə yiyə dura bilməyən ailədəki bir qadının 

təsvirini belə təsvir edir: 

  “Bir qadın ilə kişi, nəfs ilə ağıl kimi, 

  Möhkəm ayaq bağlamış, yaxşı pisə qul kimi. 

  İki ayağını da, bağlamış gil sarayda, 

  Gecə-gündüz cəngdədir, həmişə hay-harayda. 

  Qadın daim axtarır, dadlı yemək, mülki-mal, 

  Yəni axar su, çörək, bol süfrə cahi-cəlal. 

  Nəfs də o qadın kimi, çarə yolunda fəal, 

  Bəzən bəşər axtarır, gah sərvətlik, mülki-mal” [12, s.227]. 

Kişini ağıl, qadını isə nəfs və yaxud kişini dən, arvadı isə tələ adlandıran 

Mövlanə “nəfsini bilən, həqqi bilən” kimi ifadə edir. Yazır ki, çalış cilovu öz nəfsinin 

ixtiyarına verməyəsən. Cilovu nəfsinin ixtiyarına verməsən basın günəşə, buludlara 

çatar. Əyər versən onda nəfs səni aşağıya, heyvani mərtəbəyə sövq edəcək, yuxarıdan 

aşağıya yuvarladılan daş dərənin dibinə düşdüyü kimi, sən də rəzalət çirkabının ən 

dərin yerinə düşəcəksən. 

  “Hər kim öldürə bilsə, atəşpərəst nəfsini, 

  O, günəşə, buluda, çatdırar nəfəsini. 

  Ürəyi öyrəşərsə, səbr etməyə, dözməyə, 

  Günəş onu yandırmaz, rahat çıxar gəzməyə” [12, s.258]. 

Mövlanə ər-arvad münasibətlərini bir-neçə şərtlərlə əsaslandırır.  Yazır ki, nəfsi 

bütöv qadın ana, dost, kənizdirsə, nəfsi ilə bacarmayan qadın isə zalım, düşmən və 

oğrudur. Mövlanə yardıcılığında pis tərbiyə görmüş qadının nəfsində (əxlaqında) 

qüsurları göstərməklə yanaşı, ondan arına biləcək üsullar, yollar da göstərməyə 

çalışmışdır.  

  “Nəfsin atəşi bənzər, namərdtək olanlara, 

  Nəfsdən qoru cismini, qurtuluş yolu ara. 

  Atəş pak olanlara, heç bir ziyan gətirməz. 

  Üstündəki çör-çöplə, dəniz üzü örtülməz. 

  Hər kim, Haqqın meyini, canına nuş edərsə, 

  O ölümə bac verməz, hətta zəhər içərsə” [12, s.317]. 

Müqəddəs Quranın “Əş-Şəms” (Günəş) surəsinin 9-cu ayəsində oxuyuruq: 

“Nəfsini [günahlardan]” təmizləyən mütləq nicat tapacaqdır! Onu [günaha] batıran 

isə, əlbəttə, ziyana uğrayacaqdır [34, s.633]. 

Mövlanənin valideynlərdən arzu və tələblərindən, tövsiyələrindən biri də 

övladlarını elmə, biliyə yiyələndirmək, elmin sirlərinə sahib olmaq olmuşdur. 

Mövlanə valideynlərdən öz uşaqlarına musiqi [12, s.166], nücum [12, s.169], kimya 

[12, s.49], tibb [12, s.50], fiqh [12, s.246] və s. kimi elmləri öyrənmək üçün, ilk 

növbədə “Əbcədi” [12, s.236] (əlifbaya giriş – X.Ə.) təhsil etməyi, öyrənməyi 

məsləhət görür. 

Şair dəfələrlə vurğulayır ki, hər bir insanın həyatda qazandığı ən əvəzsiz nemət 

onun yiyələndiyi bilikdir. “Elm öyrənmək Tanrı yoludur”. [12, s.255] – deyən 

Mövlanə yazır ki, insan daxilən çox böyük fiziki, əqli, zehni gücə malik bir əşrəfdir. 

O, öz qüvvəsi ilə kainatı fəth etməyə qadirdir. Mövlanə kainatı fəth edən qüvvələr 

deyəndə bilik aynası sayılan və eləcə də öz sadəlikləri ilə böyük nüfuz qazanan 

peyğəmbərləri, sufiləri və başqalarını nəzərdə tutur. Oğluna deyir ki: 

  “Alimin elmi sanki “Mülki-Süleymana” dəyər, 

  Sən eşit, idrak elə, yaxşı elm cana dəyər” [12, s.96]. 

Mövlanə oğluna, xitabən bütün gənclərə deyir ki, sən nə qədər elmi biliyə 

yiyələnirsənsə, bir o qədər də sadə və təvazökar olmalısan. Yazır ki, qədimdə şahlar 

ürək sol tərəfdə “yurd saldığına” görə pəhləvanları sol tərəfində, qələm sağ əllə 

yazdığına görə isə “can əhli” adlandırılan elmli, bilikli qələm əhlini isə sağ tərəfində 

oturdarmışlar. Sadəlik və təvazökarlıq alimin mənəviyyatını gözəlləşdirir deyən 

Mövlanə poetik dillə yazır: 

  “Hacılar sufilərdir, dinlə məni ey, oğul, 

  Sadə, azadə, təmiz, başı aşağı olur. 

  Qəlbləri cilalanmış, zikr ilə, fikirlərlə, 

  Ki, qəlb aynası dolsun, pakizə şəkillərlə” [12, s.271]. 

Mövlanə Cəlaləddin Rumi elm qazanan zaman özünü öymə və tərifləməni isə 

tərbiyədə qınaq obyektinə çevirir. Lovğalıq, təkəbbürlük azman qüvvəyə malik 

insanın güc və qabiliyyətini azaldır, gözdən salır, yox edir deyir. “Əl-İsra” (İsrail 

oğulları) surəsinin 37-ci ayəsində oxuyuruq: “Yer üzündə təkəbbürlə gəzib dolanma. 

Çünki sən nə yeri yara bilər, nə də [boyca] yüksəlib dağlara çata bilərsən” [34, 

s.253]. Mövlanənin “Bir dilçi kişinin gəmidə gəmiçiylə dilləşməsi və gəmiçinin ona 

cavabı” hekayəsi bu baxımdan çox təqdirəlayiqdir: 

  “Dil elmini bilən şəxs, bir gəmiyə oturdu, 

  Gəmiçiyə üz tutub, təkəbbürlə buyurdu. 

Dilçilik elmini sən, oxumusan?! Dedi: – Yox! 

Yarı ömrün boş keçmiş, deyərək öyündü çox! 

Bu sözdən gəmiçinin, qəlbi sındı, oldu pərt, 

Lakin susdu, dinmədi, cavabı vermədi sərt. 

Külək əsdi, gəmini saldı öz girdabına, 

O, dilçiyə baxaraq, bir sual verdi ona. 

Üzmək bilirsən dilçi, yaxud bəlkə bilmirsən?! 

Dedi: – Yox, ey gəmiçi, bu işdə yox təcrübəm! 

Dedi: – Bütün həyatın, ey dilçi gedir bada! 

Çünki gəmimiz batır, qərq oluruq dəryada!” 

Mövlanə gəmiçinin dili ilə deyir ki, “sən ey özünü cahanın, dövrün alimi bilən! 

İndi işıqlı dünyadasan, bir azdan “fəna”lıq aləmi səni öz girdabına almış olacaqdır. 

Hər hansı bir elmi bilirsənsə qarşındakını “ulaq” yerinə qoyma, indi özün bir “ulaq” 

kimi çıxılmaz vəziyyətdə qalmısan. 

  “Sən ey bütün xalqları, bir ulaq tək sayan şəxs, 

  İndi bir ulaq kimi, burda qalmısan əbəs! 

  Baxma ki, bu cahanda, dövrün alimi sənsən, 

  İndi bu cahandasan, fəna aləmində sən!” [12, s.246-247] 

Mövlanənin valideynlərin qarşısında qoyduğu ən vacib məsələlərdəndən biri də 

halal uşaq, vətəndaş böyütmək, tərbiyə etməkdən ibarətdir. Mövlanə halallıq 

məsələsinin vacibliyini “Qurani-Kərimdə”, o cümlədən “Əl-Bəqərə” (inək), “Əl-

Maidə” (süfrə), “Əl-Nisa” (qadınlar), “Yunis”, “Əl-Möminin” kimi surələrdən 

gətirməklə öz görüşünün tərbiyəvi əhəmiyyətini daha da möhkəmləndirir. 

Mənəviyyatca zəngin olanları halal adamlar adlandıran Mövlanə yazır ki, uşağa halal 

“loğma”, tikə yedirsən onda elm, hikmət də uşaqda coşar, daşar. Səadətə, xoşbəxtliyə 

ucalar. Üzündə nur olduğu kimi, gözləri də nurlu olar. 

“O loğma ki, artırar, göz nurunu, kamalı, 

  Onu qazananda sən, heç unutma, halalı, 

  O yağ ki, bizim üçün, çırağı əvəz edər, 

  Ona biz su qatsaq, su çırağı nəqz edər. 

  Elmlə hikmət çoxalar, halal gələn loğmadan, 

  Eşqlə riqqət çoxalar, halal olan loğmadan” 

(nəqz – söndürər mənasındadır) 

Məişətdə halallığa daha dərindən zəruri ehtiyac duyulduğunu deyən Mövlanə 

yazır ki, əgər halal əməyinə haram, tələ, xudbinlik qatsan buğda əksən arpa 

biçəcəksən, at adıyla bəslədiyin at olmayacaq, qoduq olacaq. Mövlanə poetik dillə 

fikrini belə ifadə edir: 

  “Əgər sən o loğmada, həsədlə tələ görsən, 

  Cəhalət, qəflət gələr, haram loğmadan bil sən. 

  Əgər buğda da əksən, ondan arpa biçərsən, 

  At bilərək bəsləsən, onda qoduq görərsən” 

Halallıq anlayışının ictimai fəlsəfi-sosioloji məzmununun pedaqoji-psixoloji 

mahiyyətini aydınlaşdıran Mövlanə valideynləri lazımi bilik, bacarıq və vərdişlərlə 

silahlandırmağı düşüncə yolunda taparaq yazır: 

  “Loğma bir toxum kimi, tarlası düşüncələr, 

  Loğma bir dəniz kimi, incisi düşüncələr. 

  Halal loğmadan doğur, Tanrımıza səadət. 

  Haqqa, sədaqət varsa, verər sənə səadət. 

  Halal loğmadan doğur, ey Ay üzlüm, saf ürək” [12, s.146]. 

Sonda belə nəticəyə gəlirik ki, Mövlanə “Məsnəvi”sində: 

– halallığın pedaqoji mahiyyətini açmış; 

– ailədə halallıq problemini formalaşdırmağın imkan və yollarını 

müəyyənləşdirmiş; 

– zəhmət, əmək, alın təri kimi məfhumları təhlil etmişdir. 

Mövlanə ailədə uşaqlara sədaqət və vəfalı olmağı da aşılamağı da vacib 

prinsiplərdən hesab etmişdir. Müqəddəs kitabımız “Quran”nın “Əl-Maidə” (Süfrə) 

surəsinin 1-ci ayəsində Yaradan belə buyurur: “Ey iman gətirənlər! Əhdlərə sadiq 

olun…” [34, s.88]; “Ən-Nəhl” (Bal arısı) surəsinin 91-ci ayəsində deyilir: “Əhd 

etdiyiniz zaman Allaha verdiyiniz əhdi yerinə yetirin. Allahı özünüzə zamin edib 

möhkəm and içdikdən sonra onu pozmayın. Həqiqətən, Allah nə etdiyinizi bilir” [34, 

s.245]; “Əl-İsra” (İsrail oğulları) surəsinin 34-cü ayəsində isə oxuyuruq: “...Əhdə 

vəfa edin. Çünki [insan] əhd barəsində [qiyamət günü] cavabdehdir” [34, s.253]. 

Sədaqətli və vəfalı olmağı hər bir ailə üçün həyat qanunu hesab edən Mövlanə 

yazır ki, hər hansı bir kişi və qadın ailə qurmaq üçün əhdi-peyman bağlayıbsa deməli, 

onların ömürboyu mehriban yaşayacağına, bir-birinə sədaqətli, vəfalı olacağına şübhə 

yeri belə qalmamalıdır: 

  “Vədəni verdinmi sən, vəfalı olmalısan, 

  Vədə vəfa etməsən, sənə deyilməz insan” [12, s.22]. 

Mövlanə ağsaqqal, ağbirçək ata-anaları sədaqət, vəfa, şərəf və namus məktəbi 

adlandırır. Ailədə sədaqəti, etibar və vəfanı həmişə uca tutan, ona pərəstiş edən şair 

əhdə vəfalılığı nəslin etibarlı bələdçisi hesab edir. Vəfalı olmaqda Allaha, Xudaya əl 

açan Mövlanə yazır: 

  “Ey vəfalı, Ətalı, rəhimli Xudam mənim! 

  Mən ömrü cəfalıya, rəhm eylə, rəhm edənim! 

  Sən ömür verdin mənə, hər gün, o günə oxşar, 

  O günlərin qiymətin bilməyən necə yaşar?” [12, s.190]. 

Bu gün hər bir ailənin səadəti ilə dövlətin mənafeyi vəhdət təşkil edir. Buna görə 

də hər bir azərbaycanlı ailəsi uşağın əxlaqi şüurunu yüksək dərəcədə inkişaf 

etdirməyə, onun hisslərini və iradəsini elə bir istiqamətə yönəltməyə çalışır ki, uşaq 

nəinki cəmiyyətimizin məqsədlərini aydın dərk etsin, həm də onun qarşısında öz 

borcunu yerinə yetirsin, habelə bu böyük amalları öz şəxsi həyatlarının məqsədinə, öz 

səylərinin və şəxsi səadətlərinin bir predmetinə çevirsinlər. Deməli, indiki şəraitdə 

uşaqların tərbiyəsi qayğısına qalmaq ailənin ictimai mahiyyətini nümayiş etdirən 

başlıca amildir, bu cəhət indiki müasir valideynlərin mühüm əxlaqi borcuna 

çevrilməkdədir. 

Yuxarıda qeyd etdik ki, ailə qurmağın, uşaq böyütməyin, nəsil yetişdirməyin 

zəruri olduğunu əsaslandıran Mövlanə övlad yetişdirməyin çətinliyindən də bəhs 

edən notlara da toxunmuşdur. Mövlanənin məktublarına nəzər salan zaman görürük 

ki, Mövlanənin kiçik oğlu Ələddin qorxu-hürkü bilməyən, qoçuluğa meyillidir. 

Balaca yaşlarından davakar bir xüsusiyyətə malik olub. Mövlanə yazır: “Dərgahdan 

qaçmaq üçün fürsət axtaran dəli-dolu bir fəraridir. Təsəvvüflə uzaqdan-yaxından heç 

bir əlaqəsi yoxdur. Dini həyatı “mədcəzir”lərlə (şəkk-şübhələrlə – X.Ə.) doludur. 

Qızışdırılmağa münasib olan sel yatağıdır. Həsədçilər ona: 

- “Bu adam atasının məhv olmasına səbəb olacaq. Eyni zamanda sahib olduğu 

hörmət və nüfuzu da yox eləyəcək! – deyirdilər” [92, s.182]. Mövlanə ilə Şəmsin 

dostluğu Konya dedi-qoduçularının uydurduqları söhbətə görə Mövlanənin həyat 

yoldaşı Kərrə xatunun və Ələddinin qısqanclığına vəsilə olmuşdur. Ələddinin demək 

olar ki, dəliqanlılığı, cahilliyi Mövlanəyə bir dərd olmuşdur. “Övladlar atalarını ya 

ata olunca başa düşə bilir, ya da atalarını məzara yollayınca” – deyən Mövlanə yazır: 

“…Qismətimizdə xeyirsiz bir övlad sahibi olmaq da var imiş… Övladım idi, nə qədər 

asi olursa olsun, ciyərparam idi. Övladıma əsəbiləşmək belə istəmirəm. Onu 

incitməmək üçün nə ələmlər çəkirəm. Nə qədər çətin və məşəqqətli bir haldır. Nələr 

çəkdiyimi heç kim bilməz. Qüssə və kədərim belə özümə xasdır. Axı övladdır, 

ciyərparamdır. Asiliyi mənim səbir imtahanımdır. Həzrəti Adəm və Həzrəti Nuh 

atamızın nələr çəkdiyini indi yaşayaraq başa düşürəm. Gah məni heç görmədən 

sevən, sayan yadlara baxıram, gah da evimin içində könlümü ağrıdan övladıma, 

daha nə deyim? Dözməliyəm. Nəfəsimlə neçə mənəvi xəstəyə şəfa vəsiləsi oldum, di 

gəl ki, ciyərim damarımı çürüdür. Qismət beləymiş, nə edəsən. Mənim qəmim də 

övladım və yolunda ömrümü sərf etdiyim xalqım oldu. Mənim bu yaşda yaşadığım 

məşəqqətim tamam fərqlidir. Yer üzündəki bütün qəmli və qüssəli insanlar sadəcə 

məşəqqətlərə səbir etməkdə çətinlik çəkir. Bu, dərdə-qəmə dözməyin çətinliyidir” [92, 

s.187-188]. 

Mövlanəyə həm oğul, həm qardaş, həm dost kimi olan, yanından ayrılmayan 

böyük oğlu Sultan Vələd olmuşdur. Ata-oğul arasında maraq dolu debatlar da 

olmuşdur. Sultan Vələdin verdiyi hər bir suala atası həvəslə, şövqlə cavab vermişdir. 

Sual-cavablardan bir neçəsinə nəzər salaq:  

“Bir gün oğlum Sultan Vələd məndən: 

– Bəniziniz yaman saralıb, xəstəsinizmi? – deyə soruşunca dedim: 

– Nə edək, Allahı sevənlər belə olur… 

Sultan Vələdin əhvalı pozuldu, qaşqabağını tökdü. Ertəsi gün onu qaşqabaqlı 

halda gəzərkən gördüm: 

– Oğlum, nə oldu, neçə gündür niyə belə gəzirsən? 

– Atacan, dünən dediniz ki, Allahı sevənlərin üzü saralar. Mən isə qırmızı 

yanaqlıyam, – deyincə gülərək onu qucaqladım, yanağından öpərək: 

– Allahı sevənlər sarı bənizli olar. Allahın sevdikləri isə qırmızı yanaqlı olar, 

– deyəndə şad oldu. 

Yenə bir gün Sultan Vələd mənə: 

– Atacan, hamı sənə “Mövlanə” deyir. İlk adınla müraciət etmir. “Mövlanə” 

adının tarixçəsi nədir? 

– Oğlum, aşiqlərin iki adı olur. Biri ailəsindən gəlir, digəri eşqindən. Baban 

mənə ilk adımı verdi. Mövlanə adını məşuqum Şəms verdi. Şəms bir gün mənə dedi 

ki: “Sən yoxluqsan. Adın da yoxluq olsun. Hamı Mövlanə adını ağa mənasında 

anlayır. Halbuki farsa “mov” yoxluq, ərəbcə “lə” yoxluq, türkcə “na” yoxluq” 

deməkdir” [92, s.221-222]. 

Elmi dilçilik baxımından Mövlanə sözünün məna kökünü aşağıdakı kimi izah 

edə bilərik. Qeyd olunduğu kimi Mövlanə ( امولان ) sözü ərəb dilindən tərcümədə 

“əfəndi” mənasını bildirir. Ancaq orada “na” hissəciyi bitişən əvəzlik olub mənsubluq 

bildirir, yəni I şəxsin cəmini ifadə edir. Mövlanəmiz, əfəndimiz kimi ifadə olunur. 

Mövlanənin “gözümün nuru” deyə xitab etdiyi Sultan Vələd bir gün atasına 

yenə beynini qarışdıran suallara aydınlıq tapması üçün yenə suallar verir: 

– Eşqdə qarşılıq gözləmək olarmı? 

– Buna eşqlə alış-veriş etmək deyilir. İnsani deyilən məhəbbətdə belə “Mən 

onu sevirəm, amma o da məni sevsin” deyirsənsə, ona eşq deməzlər. Sən onun 

tərəfindən sevilməyi istəyirsən. “O mənə nə verir?” kimi yox, “Mən ona nə verə 

bilərəm?” kimi düşündüyüm vaxt eşq olar. 

– Atacan, nə olar de! Allaha çatmağın yolu nədir? 

– İnsanın Allaha çatması üçün iki yol vardır. Biri zahiri yoldur, digəri də 

batini yoldur. İnsan batini yolla Allaha çata bilər və zahiri yolla da Allahı tanıya 

bilər. Çünki mənzilin olduğunu bilməyən mənzil istəməz. 

– Hikmətin addımları nələrdir? 

– Hikmətin ilk addımı maddiyyatdan üz çevirmək, ikinci addımı ilahi nurları 

müşahidə etmək, sonuncu addımı isə sonsuzluqdur. “Allah göylərin və yerin 

nurudur” ayəsindəki nur sözü mütləq istifadə olunduğu üçün Nurun özü də 

mütləqdir. Rəsulallah buyurur ki, “Allah vəli qullarının qəlblərinə işıq verər”. 

“Allah öz şərikliyində təcəlli edib Nur bağışlayandır”. “Allahın yaratdığı ilk şey 

Nurdur”. 

– İlahi eşqdə də insani eşq kimi hüzn varmı? 

– Gözəllik, eşq və hüzn hər zaman hər zaman birlikdə yaşayan üç qardaşdır. 

Yusif yaradıldığı zaman gözəllik Yusiflə birləşir və digər iki qardaşı yanına qoymur. 

Bundan sonra hüzn Kənana gedib orada Yaqubla qalır, eşq də Misirə doğru yol qət 

edir və Züleyxanın yanında məskən salır. Yusif Misirə gəldikdə eşq Züleyxa ilə 

birlikdə Yusifi görməyə gedir. Züleyxa Yusifi gördükdə qınama əlini uzadıb iffət 

pərdələrini yırtır. Yusifin Misirə gəldiyini eşidən hüzn və Yaqub da onu görmək 

üçün Misirə gedir və Yusifə səcdə edirlər. Bu, qulun Haqqa olan sevgisinin isbatıdır. 

– Atacan, Şəms sənə eşqin sirrini dedi. Məni bu sirdən məhrum edəcəksənmi? 

Nədir eşqin sirri: 

– Eşqin sirri cəhənnəmdən qorxmamaq və cənnəti arzulamamaqdır. 

Eşqin sirri rəhmani nəfəsin parçası olmaqdır. 

Eşqin sirri əsl vətənə qayıtmaqdır. 

Eşqin sirri saf təvazökarlıq xəzinəsidir. 

Eşqin sirri aləmlərə rəhman olan Peyğəmbərimizin (s) gözəlliyini görmək 

və hiss etməkdir. 

Eşqin sirri su yerinə susuzluğu axtarmaqdır. 

Eşqin sirri aclığın qidamız halına gəlməsidir. 

 Eşqin sirri Allahdan Allaha yaxınlığı satın almaqdır. 

Eşqin sirri qüsurlarımızn fərqinə varmaqdır. 

Eşqin sirri hər şeyi Onun nuru ilə görməkdir. 

Eşqin sirri həm aşiq, həm də məşuq olmaqdır 

– Vəsvəsə içində çırpınanlara nə deyə bilərsiniz? 

– Vəsvəsə elə imanın özüdür. Oğru dolu evə girir yoxsa boş evə? Şeytan 

imanı olanın yanına gəlir. Onu öz arxasınca sürükləməyə çalışır. Vəsvəsə verir. Bir 

insanda vəsvəsə varsa, qorxmasın. Vəsvəsə günah işlənən yerdə yox, savab işlədiyin 

yerdə gəlir. Heç bir insan meyxanada vəsvəsəyə düşməz. Ancaq məsciddə, xeyirdə 

və həsənatda şeytan yanına gəlir, imanını oğurlamağa çalışır. Vəsvəsə varsa, 

rahatsan. Qoy şeytan boş-boşuna yorulsun. Sənə Allah yetər. “Əgər sənə Şeytandan 

bir vəsvəsə gəlsə, Allaha sığın. Şübhəsiz ki, Allah eşidəndir, biləndir!” [92, s.222-

223]. 

“Kiçik oğluna (Sultan Vələdə - X.Ə.) atasının ləqəbini və adını verən” [83, 281] 

Mövlanə Cəlaləddin Ruminin Sultan Vələdlə olan söhbəti, qeyd etdiyimiz kimi Vələd 

üçün təfəkküründə qaranlıq qalan şeylərə atası tərəfindən işıq salınması görkəmli 

pedaqoq-alim İohan Henrix Pestalotsinin oğlu Yakov – Jakeli ilə olan söhbətində, 

təbiəti, insanları, yeri gəldikcə Yaradanı ona anlatmasında eyniyyət olmasa da 

uyğunluq elementlərini görə bilirik. Sonralar Pestalotsinin də şöhrəti sərhədlərdən 

uzaqlara yayılmış, özünün tərbiyə məktəbində saysız şagirdlərinə əxlaqi və əqli 

inkişafa nail olmağın, avamlığı və mövhumata qarşı mübariz olmağın, insanın yalnız 

və yalnız öz əməyinin qüdrəti ilə ucalacağının üsul, yol və vasitələrini göstərmişdir 

[46]. 

Tarixlər boyu dastanlara, romanlara mövzu olmuş, istər sevgi, istər nifrəti 

özündə əks etdirən, qadın-kişi münasibətləri hər zaman öz aktuallığını qorumuşdur. 

Hazırda bu barədə müasir dövr psixoloq yazarlar bu sehirli və bir o qədər də 

mürəkkəb münasibətlərə müxtəlif aspektlərdən yanaşaraq, ən kiçik incəliklərinə 

qədər tədqiq etmiş, araşdırmış qələmə almışlar. 

Qadın-kişi münasibətlərində əxlaqi keyfiyyətlər, sevgi məfhumu ilə yanaşı, həm 

də ailədə hörmətə əsaslanan humanist münasibətlərin qurulmasına dair yerli və xarici 

mətbuatda xeyli əsərlər, məqalələr yazılmışdır. 

Dinimiz İslamda qadına verilən dəyər hər bir kəsə məlumdur. Ancaq peyğəmbər 

aşiqi Mövlanənin isə qadına, qadın-kişi münasibətləri timsalında ailəyə aid öz 

düşüncə süzgəcindən keçirib əsərlərində əks etdirdiyi fərqli fikirlər mövcuddur. O, 

Məsnəvi əsərində kişinin qadına göstərməli olduğu rəftar, qayğı barəsindəki fikirləri, 

həmçinin “Fiha ma fihi” əsəri yenə kişinin qadınına olan sevgisi, qısqanclığı fərqli 

yanaşmada yer almışdır. Bunlar haqda araşdırma aparmaq həm məsuliyyət, həm də 

həssaslıq istəyir. Məsuliyyətlidir, ona görə ki, Mövlanə qadına bəzən “yaradıcı”, 

bəzən isə onu göz yaşlarından kişiyə qarşı tələ kimi istifadə edən məxluq kimi təsvir 

etmişdir. Necə ki deyir: Qadın ərinin sərt və hiddətli görüncə ağlamağa başladı. Belə 

ki, ağlamaq bilavasitə qadın hiyləsidir [14, s.121]. 

“Qadın haqq nurudur, sevgili deyil. Qadın sanki yaradıcıdır, yaradılmış deyil” 

[11, s.131]. Yaxud, “Ey ər kişi! Qadına pis davranma… Ey güvənli adam! Sən ona 

pislik və yaxşılıqdan nə etsən, Allah onu sənə edər” [15, s.583]. Burada isə Mövlanə 

qadını yüksək pilləyə qaldırmış, onu Allahın yer üzərindəki təcəlli etdiyi sifət kimi 

dəyərləndirmişdir. Mövlanənin söhbətlərindəki məsləhətlərdə “Qurani Kərim”dəki 

aylərə müraciət etmişdir. Məsələn, onun “Allah qadını kişi onunla sakitləşsin, kişiyə 

yoldaş olsun deyə yaratmışdır”. Bu fikirlərə Quranda “Sizi tək bir nəfərdən 

(Adəmdən) xəlq edən və onunla ünsiyyət etmək (sakit, rahat omaq) üçün özündən 

(qabırğasından) zövcəsini (Havvanı) yaradan odur” (Araf surəsi 189 ayə) ayəsi ilə 

eyniyyət təşkil edir. 

Əslində, Mövlanənin dindar, əxlaqı pak, təmiz olan qadınlara münasibəti həmişə 

yaxşı olmuşdur. Mövlanə qadına şiddət göstərilməsinin tərəfdarı deyildi. Ailə içində 

problemlərin razılaşaraq həll olunmasını tövsiyə etmişdir. Ümumiyyətlə, Mövlanənin 

sələfləri və xələfləri həyalı, abırlı, ismətli, doğru, düzlüyü sevən qadınları kişi üçün 

sanki, Ulu Tanrı tərəfindən göndərilən pay hesab etmişlər. Həyatda bu paydan 

qiymətli bir pay ola bilməz qənaətində olmuşlar. Mövlanənin xələfi Sədi Şirazi bu 

münasibətlə yazırdı: 

“Arvad olsa əgər həyalı dilbər, 

Sanki bir cənnətdə həyat sürür ər” 

Yaxud: 

“Kimin qadını xoş, evidir rahat, 

Bil ki, tanrı ona edib mərhəmət. 

Arvad olsa əgər həyalı dilbər, 

Sanki bir cənnətdə həyat sürür ər” 

Və yaxud: 

“Baxma gözəlliyə, çirkinliyə sən, 

Xoşlan arvadının nəcabətindən, 

Bədəsil gözəl yox, əsil çirkin al, 

Əsillik eyb örtər, gətirməz məlal” [62, s.131]. 

Sədi Şirazi “Xoşxislət qadın” şeirində belə ifadə edir ki, gözəl xislətli qadının 

rolu, dəyəri hər bir vaxt dəyərli kişilərin istək və arzuları olmuşdur. Pedaqoji 

ədəbiyyatlarda qeyd edilir ki, insanda həm daxili, həm də zahiri gözəllik olarsa bu 

harmoniyadır. Ağıllı insanlar zahiri gözəlliyi yox, mənəvi gözəlliyini daha çox 

dəyərləndirir. Marağalı Əvhədi də fikirlərini poetik dillə belə ifadə edir: 

  “Qadın xoş gəlsə də gözə nə qədər, 

  Çirkindir, ev yıxan olarsa əgər. 

  İsmətli qadındır evə şam, çıraq, 

  İsmətsiz bir qadın afətdir ancaq. 

  Namuslu qadından ucalar başlar, 

  Namussuz qadından alçalar başlar. 

  Təmiz, sözəbaxan qadın, aşikar, 

  Sənlə bir qabıqda ləpə tək olar. 

İsmətsiz qadından ağrıyar ürək, 

Rədd et, ürəyini ağrıtma gerçək” [35]. 

Bu kimi nəsihətamiz, ibrətamiz poetik şeir nümunələrindən çox misallar 

gətirmək olar. Ensiklopedik alim Nəsirəddin Tusi “Əxlaqi Nasiri” əsərində yazır ki, 

“qadın-ana qızına hörmətsizlik, ehtiramsızlıq, itaətsizlik, yalan danışmaq, oğurluq 

etmək və s. kimi mənfi mərəzləri yox, “evdarlıq, yaşınmaq, vüqarlı olmaq, iffət, həya, 

qadınlar haqqında dediyimiz başqa xüsusiyyətlər öyrədilməli, həddi-buluğa çatcaq 

babına ərə verilməlidir...Pis arvadla bir yerdə yaşamaq canavarla və ya əfi ilanla bir 

yerdə olmaqdan təhlükəlidir” [67, s.155]. Hətta, pedaqoji fikir tarixinə ilk dəfə 

müsbət qadın surətini və ya obarazını gətirən şeyx Nizami Gəncəvi də mənəviyyatca 

şikəst qadınları tənqid atəşinə tutmadan, münasibət bildirmədən yan keçə 

bilməmişdir: 

“Qadın əyləncədir, saxtadır, qardaş, 

   Zahiri sülh olur, batini savaş. 

   Aləmə bəladır düşmən olsa o, 

   Ölümdür qan üçün onun dostluğu. 

   Bir işi gör desən, əlini vurmaz, 

   Onu görmə desən, kənarda durmaz. 

   Sən dərdlənən zaman sevinib-gülər, 

   Sən şadlanan zaman o, dərddən ölər. 

   Qadınların işi belədir, aşkar, 

   Pis arvadın uzun macərası var” [21, s.143]. 

Türk xalqlarının qəhrəmanlıq dastanı sayılan “Kitabi-Dədəq Qorqud”da oğuz 

elinin ağsaqqalı Dədə Qorqud da qadınlara münasibətlə bağlı boy-boylamış, söz 

söyləmişdir. Əgər Nizami Gəncəvi, Sədi Şirazi, Marağalı Əvhədi, Nəsirəddin Tusi və 

b. qadınları iki yerə bölərək yaxşını yaxşı və pisi pis görüşündə təhlil obyektinə 

çevirmişdirlərsə, Dədə Qorqud daha fərqli olaraq qadını dörd qismə bölərək aşağıdakı 

kimi izah etmişdir: 

   “Birisi solduran soydur. 

   Birisi dolduran toydur. 

   Birisi evin dayağıdır. 

   Birisi necə söylərsən bayağıdır” [29]. 

Dədə Qorqud, evin dayağı olan qadına alqışlar deyir, sözlər qoşur, mədhlər 

oxuyur. Evin dayağı olan qadınları Məhəmməd Peyğəmbərin (s) qızları Ayişə və 

Fatiməyə bənzədir. Hər bir ocağa belə xoşbəxtlik gətirəcək qadın kimiləri igidlərə, 

ərənlərə, qəhramanlara, cəsurlara yar olmasını arzulayır. Qalan üç qisim tərbiyə 

görmüş “qadınları” isə heç kəsə rəva görməyərək, onlar haqqında belə deyir: “Ondan 

dəxi, sizi xanım, Allah saxlasın! Ocağınıza buncılayın övrət gəlməsin” [29]. 

Mövlanə isə qadınları üç yerə bölərək yazır: “Dünyada üç cür qadın vardır. 

İkisi əziyyətdir, biriysə bitməz xəzinə. O birini istədiyində bütün sənindir. Digərinin 

yarısı sənindir, yarısı ayrıdır. O üçüncüsü isə bil ki, sənin heç deyildir” [13, s.413]. 

Mövlanənin mənəviyyatca şikəst olan qadınlar haqqında sözlərindən bir 

neçəsinə nəzər salaq: 

– Ey örtülü! Sən qalxıb özünü kor üçün süsləndinmi? 

– Ey qadın! Savaşı və yol kəsməyi tərk et; etməzsən, məni tərk et. 

– Ağlamaq, bilavasitə qadın hiyləsidir. 

– Neçələri qadın alaraq Harun kimi zəngin 

Mövlanə qadından mənəvi şikəstlikdən” kənar olmağı, ağıllılı, işgüzar, işdə, 

əməldə doğru, düzgün olmağı – uşaqların tərbiyəsində, ailə təsərrüfatını məsrəfli 

nizamlamasını, ölçülü - biçili şəkildə istifadə edilməsini mühüm amil sayır. 

Mövlanəyə görə, kişi və qadın hər zaman anlayışla, qarşılıqlı inam və 

mərhəmətlə həyatlarını davam etdirməlidirlər. Yaradıcılığından görünür ki, Mövlanə 

kişidə qısqanclığı xoş qarşılamamış, hətta əxlaqında qüsur olan qadına qarşı belə 

kişinin səbrli olmasını söyləmişdir. “Gecə-gündüz dalaşaraq bir qadının xasiyyətini 

gözəlləşdirmək istəyirsən. Onun pislərini özünlə təmizləyirsən. Özünü onunla 

təmizləmən, onu özünlə təmizləməndən daha yaxşıdır. Sən onun vasitəsilə yaxşılaş, 

gözəlləş. Ona doğru ol. İmkansız olsa belə onun dediyi şeyləri qəbul et. “Qısqanclıq 

hər nə qədər kişiyə xas olsa da, bu hisslərdən uzaq ol, o başqa kişiləri sənə tərifləsə 

də qısqanma; çünki səndəki təcəssüm edən yaxşı xüsusiyyətlərlə yenə səndə pis 

xüsusiyyətlər meydana gələr” [74, s.139]. Buradakı fikirlərə diqqət yetirdikdə 

Mövlanənin münasibətlərə başqa formada yanaşdığını, məhz insanın mənəviyyatını 

saflaşdırmaq üçün nələrdən keçməsi gərəkli olduğunu söylədiyini görürük. Təbii ki, 

bu fikirlər yaşadığımız cəmiyyət üçün olduqca çətin və qəbul edilməz düşüncələrdir. 

Bu düşüncələrin əks tapdığı misralara “Fihi ma fih” əsərində çox qarşılaşırıq. 

Mövlanəyə görə, qısqanclıq kişiyə xas xüsusiyyətlərdən olsa da o dərinləşdikcə kişidə 

daha pis xüsusiyyətlər ortaya çıxarır və bu da kişini daha çox səhvlərə və günahlara 

sürükləyir. Kişi nə qədər səbrli olarsa mükafatı o qədər böyük olar. Yəni belə ki, ərəb 

atalar sözü ilə desək الصبر مفتاح الفرَح (Səbr sevincin açarıdır). Bu atalar sözünə 

Mövlanə yönümündən yanaşsaq burdakı sevinc Allahın mükafatı kimi nəzərdə 

tutulur. Bu insanı mənəvi saflığa aparan bir yoldur. 

Mövlanəyə görə, kişi qadını nə qədər bağlı saxlasa onun özünü göstərmək 

həvəsi bir o qədər çox olar. Həmçinin, başqalarının da ona marağı artar [74, s.142]. 

Qadını məhrumiyyətdə saxlamaqla heç nə əldə etmək olmaz. Əgər qadın xasiyyətcə 

yaxşıdırsa qadağalar olsa da olmasa da o yenə də öz təmiz huyuna görə davranar. 

Hz.Pirin (Mövlanənin) başqa bir düşüncəsi də o idi ki, əgər başına pis şeylərin 

gəlməsini istəmirsənsə özün mütləq pisliklərdən uzaq omalı, öz əxlaqını təmiz 

saxlamalısan. Əgər öz xanımını qısqanıb, ona qadağalar qoyub başqasının namusuna 

pis nəzərdə olursansa sən ənəxlaqsız insansan və mütləq həyat bunun cəzasını özünə 

qaytarar. 

Qısqanclığa təbii ki, birtərəfli mövqe kimi də baxılmamalıdır. Bəzi qızlarımız və 

ya qadınlarımız sevdikləri oğlan (yaxud kişi) tərəfindən qısqanılmasını istəyirlər. 

Belə deyirlər ki, qısqanclıq dünyanın ən zərif, ən parlaq duyğularından biri olan sevgi 

ilə qoşa yaranıb, qoşa yaşayır. Qısqanılmayan məhəbbəti güclü məhəbbət saymırlar. 

Hazırda bir çox alimlər qısqanclığın səbəblərini axtarır, onu doğuran bioloji, psixoloji 

və intim amilləri meydana çıxarmağa çalışırlar. Onlar qeyd edirlər ki, qısqanclıq 

emosional-psixoloji haldır. İnsanların bütün həyat prosesləri və fizioloji 

xüsusiyyətləri heyvanlar aləminin təkamülü nəticəsində yaranmışsa, onların psixoloji 

prosesləri də bu təkamülün məhsuludur. Buna elmdə “zoopsixologiya” deyilir. 

Məlum olduğu kimi, qısqanclıq yalnız insanlara məxsus deyil, heyvanlara və quşlara, 

başqa canlılara da məxsusdur. 

Məhəbbət aləmində qısqanclıq yuxarıda qeyd etdiyimiz kimi, müxtəlif 

formalarda təzahür edilir. Bir qısqanclıq var ki, qısqanılan qızın (qadının) xoşuna 

gəlir, onu da məlahətləndirir, sevindirir, ürəkləndirir. Bu qısqanclıq inamsızlıqla yox, 

qarşılıqlı etimadla sıx əlaqədə olan qısqanclıqdır. Belə qısqanclıq sevənlərin qəlbində 

məhəbbəti ülviləşdirir, dərinləşdirir, onların arasındakı münasibətlərin daha da 

möhkəmlənməsinə, büllurlaşmasına səbəb olur. Bu cür qısqanclığı xoşlayan qızlar 

(qadınlar) onun həyatını zəhərləyən, məhəbbətini puç edən, mənliyini xırdalayan 

qısqanclığa rast gəlsəydi, yəqin ki, qısqanclığı xoş və müsbət bir hal kimi təsəvvür 

etməzdilər. Ümumiyyətlə, qısqanclıq məhəbbətin ən yaxın yol yoldaşı olduğu kimi, 

onun qəddar da qayçısıdır. 

Mövlanə, həmçinin qadını ağıllı, zərif, gözəl, bəzən də hiyləgər varlıq kimi 

təsvir etmişdir. Məsnəvidə yazılır: Hz. Peyğəmbər buyurdu ki: “Qadın aqil və arif 

olanlara çox şiddətli olaraq qələbə çalar. Yenə qadınlara cahillər qalib gələrlər. 

Çünki, cahil olanlar sərt və hiddətli xasiyyətlilərdir” [38, s.107]. Buradan belə aydın 

olur ki, kişinin arif olanı yüksək mənəvi keyfiyyətlərə malik olduğundan o, qadına 

məğlub deyil, yuxarıda qeyd etdiyimiz kimi mənəviyyatını saflaşdıraraq Allahın 

mükafatına (sevgisinə) layiq olmaq üçün özünü ali səviyyəyə çatdırmışdır. Qadının 

məğlub olduğu kişilər isə daha çox cəhalət girdabında yaşayanlardır ki, onlar hələ də 

o ali həddə çatmamış və qadın üzərində hökmranlığı kişiliyin əsası hesab edənlərdir. 

Rumi zərif məxluq olan qadınları atəşə, kişiləri isə suya bənzətmişdir. Düşünsək 

ki, su atəşi söndürər deməli qadına qalibsən. Əgər su atəşin üzərində qaynayarsa bu-

xarlanar. O zaman içdən içə o məxluqa məğlubsan. Zülm və cəfası bizim üçün tələ 

olan nazı və gileyi bizi ram edən bir dilbər, öz günahını bilirsə və üzr istəyirsə üzrü 

qəbul etməmək olarmı? [38, s.106]. 

Mövlanənin “Məsnəvi”si başdan başa demək olar ki, ərlə arvad arasındakı 

münasibətlər, onların bir-birinə olan vəfasından, xəyanətindən ibrətamiz şəkildə bəhs 

edən hekayələr külliyatıdır. Mövlanə deyir ki, “ruhların incisi qadın” ərlə birləşərək 

“sən” olsa, o zaman xoşbəxt də ömür sürərlər. 

   “Ey ruhların incisi, qadın – kişidə olan. 

   Kişi-qadın bir olsa, o bir sən olacaqsan 

   Çünki birlər birləşib, indi sən qalacaqsan” 

Onların arasındakı istər sevgi, istərsə də kasıblıq və ehtiyac ucbatından yaranan 

məsələlərdə kişilərin qadınlara göstərdiyi münasibət, qadınların ağlaması, yalvarması 

və s. kimi xüsusiyyətlər təsvir edilmişdir. Bu hekayələrdə Mövlanə qadını çox vaxt 

ən ali həddə çatdırmış, bəzənsə çox kəskin ifadələrlə tənqid etmiş, onlardan hiyləgər, 

ipə sapa yatmayan varlıq kimi bəhs etmişdir. 

İnsan yaradılışca digər canlılardan fərqlidir. Dünyada heyvanlar, həşəratlar, 

bitkilər hamısı tez bir zamanda təkamülünü tamamlayır. İnsan isə  həm uzun, həm də 

şüurlu yol keçdiyindən onun yaşamının ayrı bir mənası var. İnsan bu həddə inkişaf və 

həyat yolu keçməsə idi yəqin ki, indi nə Mövlanə, nə onun kimi düşüncə sahibləri, nə 

də onların əsərlərindəki təsvir olunan ideal insan ona çatmaq üçün keçirilməsi gərəkli 

şüurlu yol bu tərzdə təsvir olunmazdı. 

Cəlaləddin Rumi yaradıcılığında ailə həyatına hazırlığın tərbiyə edilməsi 

haqqında fikir və görüşlərinə yekun vurarkən belə nəticəyə gəlirik: 

1. Mövlanə Cəlaləddin Rumi ailə qurmağın, uşaq böyütməyin, nəsil 

yetişdirməyin zəruri olduğunu, ailədə əlbir işə, ailə üzvlərinin bir-birinə qarşılıqlı 

köməyinə yüksək dəyər vermiş; 

2. Oxucusunu heyrətdə qoyan Mövlanə Cəlaləddin Rumi ailə tərbiyəsində vəfalı 

olmağı başlıca amil saymış, ailədə övladı cövhər, gözəl nemət adlandırmış; 

3. Mövlanə anada, qadında ağılı, iffəti (isməti), həyanı və nəfsibütövlüyü zəruri 

hesab etmiş; 

4. Halallıq tərbiyəsi keyfiyyətlərinin ailədə uşaqlara tərbiyə edilməsinin səmərəli 

yollarının təsvirini yaratmış; 

Mövlanə şah əsəri sayılan “Məsnəvi”də valideynlərdə mənəvi təmizliyə, əxlaqi 

saflığa, vicdan paklğına, sədaqətli, vəfalı olmağa böyük əhəmiyyət vermiş, həmçinin 

valideynlərdən uşaqları hələ balaca yaşlarından düzlüyə, doğruluğa, vicdanlı olmağa 

öyrətməyi məsləhət görmüş, ailədə uşaqları alicənablığa, təvazökarlığa 

yiyələndirməyi əhəmiyyətli hal kimi əsaslandırmışdır. 

 

2.5. Əmək tərbiyəsi haqqında 

Mövlanə Cəlaləddin Ruminin pedaqoji baxışlar sistemində əmək tərbiyəsi ilə 

bağlı müdrik fikirlər önəmli yerlərdən birini tutur. Peyğəmbərlər dövründən 

başlayaraq  onların həyat tərzini təsvir etməklə bərabər, əmək vərdişlərindən də geniş 

danışmışdır. Bildiyimiz kimi, keçmiş nəsillər xüsusi məktəb və pedaqoji mühazirə 

üzü görmədən əməklə tərbiyə olunmuşlar. Buna rəğmən, Mövlanə da əməyi, əmək 

adamlarını və əməksevərliyi “Məsnəvi”sində yüksək qiymətləndirir. Mövlanənin 

əməyə baxış görüşlərini tədqiq və təhlil etməmişdən öncə elmi pedaqogikaya nəzər 

salaq. Artıq həyatda sübut olunmuşdur ki, şəxsiyyətin formalaşmasında ən mühüm və 

aparıcı amil əməkdir. Əməkdən, zəhmətdən kənarda insan tərbiyəsindən, adamların 

mənəvi keyfiyyətindən, bir şəxsiyyət kimi formalaşmasından danışmaq olmaz. Elmi 

pedaqogikaya nəzər salan zaman görürük ki, əmək tərbiyəsi ümumi tərbiyə işinin 

əsas sahələrindən biri kimi təhlil edilir və hər bir elmi pedaqogikada vəzifələr – Gənc 

nəsli psixoloji cəhətdən əməyə hazırlamaqdan; Əməyin iqtisadi və sosial həyatda 

əhəmiyyətini tərbiyə olunanlara başa salmaqdan; insan orqanizmi üzvlərinin normal 

inkişafında, əxlaqi keyfiyyətlərin və psixoloji proseslərin formalaşmasında əməyin 

rolunu izah etməkdən; əməyə və əmək adamlarına hörmət hissini, zəhmətə xor baxan 

tüfeylilərə isə nifrət hissini aşılamaqdan; Vətən, xalq naminə əməkdə iştirak etmək 

arzusunu formalaşdırmaqdan; Əməyin sosial mahiyytini dərk etməkdən; Əməyə 

yaradıcı münasibəti formalaşdırmaqdan ibarətdir kimi sintez edilir. Əmək 

tərbiyəsinin anlayışı, məzmunu və yolları baxımından akademik Oruc Həsənli və 



111 

professor Fərahim Sadıqovun “Tərbiyəşünaslıq” adlı dərs vəsaitində daha dəqiq, daha 

dolğun və daha orijinal əksini tapmışdır. Müəlliflər həmin dərs vəsaitində əvvəlcə 

əməyin iqtisadi, sosial, əxlaqi, fizioloji, psixoloji, idrak və tərbiyəvi mənasını 

açıqlamış, sonra isə əmək tərbiyəsi anlayışını belə izah etmişlər: “Əmək tərbiyəsi 

anlayışını daha müfəssəl aydınlaşdırmaqdan ötrü ona iki mənada yanaşmaq lazım 

gəlir: dar və geniş mənada. Dar mənada əmək tərbiyəsi deyəndə hər hansı adamın 

fərdi fəaliyyəti prosesində sərf etdiyi əməyin nəticəsi, geniş mənada əmək tərbiyəsi 

deyəndə bir zəhmət tələb edən işə vicdanla yanaşmaqla insanın özünə, ailəsinə və 

cəmiyyətə fayda verən fəaliyyət prosesi nəzərdə tutulur” [54, s.185]. 

Əməksevərliyi, əmək adamlarına hörməti bütün yaradıcılığı boyu təqdir və 

təbliğ edən Mövlanə, əmək fəaliyyətinə ilk növbədə şəxsiyyətin formalaşmasına təsir 

göstərən əsas amillərdən biri kimi baxmışdır. Mövlanə əməyin əhəmiyyətini onun 

müasir elmi pedaqogikada qeyd olunan bütün mənalarını (iqtisadi, sosial, əxlaqi, 

fizioloji, psixoloji, idrak, tərbiyəvi) baxımdan yüksək qiymətləndirməklə yanaşı, daha 

qabağa gedərək “Zəhmətlər rahatlığın əsasıdır” [13, s.381] ideyasını irəli sürmüşdür. 

“Məsnəvi”də sözün qiymətindən və bu dünyanın hikmətlərindən bəhs edərkən ulu 

Mövlanə insan həyatının əsasını təşkil edən əməklə bağlı fikrini belə ifadə edir: 

“Buğdanı torpaq altına atarlar, sonra torpağından sünbül edərlər. Onu daha sonra 

dəyirmanda üyüdərlər; dəyəri artar və cana can qatan çörək olar. Yenə çörəyi 

dişlərlə çeynəyərlər; ağıl, can və zəka anlayış olar. Yenə o can eşqdə yox olunca, 

əkindən sonra “Əkinçilərin xoşlarına gələr” olar” [13, s.234]. 

Mütəfəkkir şairin əqidəsinə və möhkəm inamına görə belə əmək fəaliyyəti 

zehnə, əqlə, hikmətə, yaradıcılığa, əxlaqa təsir edir, xüsusilə, şəxsiyyətin 

formalaşmasında, fiziki keyfiyyət və bacarıqlarının inkişafında əvəzsiz rol oynayır. 

Ona görə də insan yalnız öz halal əməyi, böyük zəhməti sayəsində ali şəxsiyyət kimi 

formalaşıb, həyatdakı bütün çətinliklərə qalib gəlib zirvələrə yüksələ bilər. 

Mövlanənin yaradıcılığında elmlə ədəb paralel tərənnüm etdirildiyi kimi, əmək də 

təsvir edilir. Onun fikrincə, “xəzinəylə dolu olan torpaq”da gizlənmiş sərvəti üzə 

çıxarmaq üçün əvvəlcə insana elm, sonra isə əmək, zəhmət gərəkdir deyir. 

Dərin mənalı sözlər sultanı Mövlanənin əmək adamlarına xüsusi rəğbət və 

hörmətlə yanaşdığını, onların halal əməyini yüksək dəyərləndirdiyini “Məsnəvi”dəki 

“Ov heyvanlarının aslana təvəkkül etməsini və çalışmağı buraxmasını söyləmələri” 

adlı birinci dəftərdə daha aydın görürük. Burada şair, əmək adamlarının 

ümumiləşdirilmiş obrazını ovunu pusub tutan və öz halal əməyi ilə yaşayan aslanın 

nümunəsində yaratmışdır. Bir gün aslan yenə halalı olacaq ovunu ovlamaq üçün 

pusqu qurarkən ov heyvanları ona “Səni doyurmaq bizim vəzifəmizdir. Bundan sonra 

ov üçün gəlmə, bu ot bizə acı olmasın” [13, s.105] – deyirlər. Burada aslanın ov 

heyvanlarına cavabı çox ibrətamizdir. Aslan deyir ki, “qulların Rəbbi ayağımızın 

önünə bir nərdivan qoydu. Addım-addım dama doğru irəliləmək gərəkdir. Burada 

cəbri (cəbri – zorla gördürülən mənasında – X.Ə.) olmaq xam tamahdır”. Ayağın 

var, özünü necə topal göstərirsən? Əlin var, ovçunu necə gizləyirsən? Əfəndi kölənin 

əlinə bir kürək verincə danışmadan arzusu bilinər. Kürək kimi əl onun buyruqlarıdır. 

Sonu düşünmək də onun ifadələridir… Vüsal istəyirsən, bundan sonra qovuşan 

olarsan. Nemətinə şükr etməyə çalışmaq qüdrətdir. Sənin cəbir inancın bu neməti 

inkar etməkdir. Qüdrətə şükr etmək sənin gücünü artırar. Cəbir inancıysa, əlindən 

neməti çıxarar. Sənin cəbir inancın uyumaqdır; yolda uyuma. O qapını və dərgahı 

görmədikcə yatma. Diqqət et, ey etibarsız tənbəl!” [13, s.107-108]. Mövlanə burada 

qazanaraq dolananı Allahın sevdiyi adlandırır. “Təvəkküldən dolayı səbəbdə tənbəl 

olma” [13, s.106] – deyir. 

Mövlanə əmək dedikdə, həmçinin bu və ya digər maddi nemət istehsal edən 

fəaliyyəti də nəzərdə tutur. Əlbəttə, bu doğrudur; əmək sərf etmədən heç bir maddi 

nemət yaradılmasından danışmaq olmaz. “Qulluğun meyvə verməsi üçün zövq 

gərəkir; toxumun ağac verməsi üçün əsas gərəkir” [13, s.476] – deyən Mövlanə hər 

bir daxili ehtiyacı ödəməkdən ötrü zəhmət çəkməkyi, əmək prosesində iştirak etməyi 

istəyir. Əmək insanı yaratdığı kimi, onun tərbiyəsi üçün də əsas olmuşdur – deyir. 

Sözlər dünyasının böyük xaqanı Mövlanə insanlar arasında tənbəl və 

çalışqanların, pis və dəbdəbə ilə yaşayanların həyatına nəzər salaraq, onların 

güzəranlarının yaxşı-pis olmasını əməkləri ilə əlaqələndirir. Mövlanənin fikrincə, 

insan gəncliyindən əməyə alışmalı, gün doğmadan yerindən qalxıb faydalı əməklə 

məşğul olmalı, öz məqsədlərini əldə etmək üçün səylə çalışmalıdır. Məhsuldar 

əməklə yaşayanların həyatını tərifləyərək mədh edir, onları qoçaq, çalışqan, 

əməksevər adlandırır. Tənbəl olan, yeməkdən doymayanlara isə istehza edərək belə 

deyir: “Yuxudan və yeməkdən bir az qənaət et. Uyuyanlardan az uyuyan ol; 

səhərlərdə əfv diləyənlərdən ol. Rüşeym kimi bir az hərəkət et də, sənə işıq görən 

duyğular bağışlansın” [13, s.235]. Göründüyü kimi, əmək həmişə insana şərəf və 

şöhrət gətirmiş, eyni zamanda hörmət və ehtiram mənbəyi kimi özünü büruzə 

vermişdir. 

Mövlanə buludu, dumanı insanın alın tərinə bənzədir. Bulud yağışa çevrilib ana 

təbiət adlandırdığımız dağları, yamacları yaşıllığa qərq etdiyi kimi, insan həyatı üçün 

zəruri olan maddi və mənəvi nemətlər insanın alın tərinin nəticəsindən yaranır. 

“Buludlar buğda verər, insanlar həvəslə onu bişirib bal kimi şirin edər” [13, s.266]. 

Mövlanə demək istəyir ki, bütün əmək xarüqələrini insan alın təri ilə əldə etmişdir. 

Bununla bərabər insan təbiətə özünü borclu bilməli, təbiətə uyğun olmalı, onu 

mühafizə etməli və nemətlərindən şükürlə bəhrələnməlidir. Necə ki, Mövlanə özün 

deyir: “Nemətinə şükr etməyə çalışmaq qüdrətdir” [13, s.108]. 

Deməli, ümumtəhsil məktəblərində əmək və zəhmət insanın özü kimi 

formalaşdırmaq üçün müəllimlər Mövlanə Cəlaləddin Rumidən, həmçinin 

klassiklərimizdən, müasir şair və yazıçılarımızın yaradıcılığından nümunələr 

gətirməli, məktəbliləri işgüzarlığa, əməyə, halal zəhmətə məhəbbət ruhunda tərbiyə 

etməlidir. 

Gənc nəsildə əməyə məhəbbət hissi aşılamaq qarşıda duran çox mühüm 

vəzifələrdəndir. Burada söhbət təkcə əmək vərdişi yaratmaqdan getmir. Heç şübhəsiz, 

əməyə düzgün münasibət yaratmaq mürəkkəb və çətin işdir, ardıcıl şəkildə davam 

edən prosesin nəticəsində onun formalaşdırılması mümkündür. Hikmətli sözləri ilə 

əbədi yaşayan Mövlanənin əmək tərbiyəsində, bilavasitə iştirak etməsi, ictimai 

həyatın bütün sahələrinə nüfuz etdiyi kimi, əmək adamlarının həyat tərzinə, 

qazandıqları müvəffəqiyyətlərə, əmək prosesində bi-birinə göstərdikləri 

münasibətlərə laqeyd qalmır, onun bədii inikasını verir, ayrı-ayrı dövrlərdə yaşayan 

əmək adamlarını (Adəm peyğəmbərin, Nuh peyğəmbərin, Musa peyğəmbərin, İsa 

peyğəmbərin ,Məhəmməd peyğəmbərin (s.ə.s.) və başqalarının) bədii inikasın ümumi 

prinsiplərinə əsasən ümumiləşdirir və böyüməkdə olan nəslə təqdim edir. Mövlanənin 

bədii ümumiləşdirmələrlə ifadə etdiyi qüvvətli deyimlər o qədər güclü təsir kəsb edir 

ki, oxuyan, yaxud dinləyən adamı ətalətdən uzaqlaşdırır, müəyyən əmək fəaliyyətinə 

istiqamətləndirir. 

 Əməksevərliyi, çalışqanlığı, işgüzarlığı, ağır zəhmətdən qorxmamağı, halal 

əməklə yaşamağı böyük məhəbbətlə tərənnüm edən Mövlanə, eyni zamanda insanlıq 

sifətini itirənləri “özgələrinin əməyini mənimsəyənləri”, “məzlumların haqqını 

çeynəyənləri”, “bəşərin bağrını qan eyləyən zalımları”, “qəflət yuxusunda yatanları”, 

“avaraları” “ədəbsiz, kor, daş, çolaq” adlandırır. “Ədəbdə müfəvvəqiyyət qazanmağı 

Allahdan istəyək. Ədəbsiz Allahın lütfündən məhrum olmuşdur. Ədəbsiz sadəcə özünə 

pislik etməz; hətta bütün dünyanı atəşə verər” [13, s.56] – deyən Mövlanə belələrini 

əxlaq kodeksi daşıyan “Məsnəvi”sində tərbiyələndirməyə çalışmışdır. Tərbiyə ustadı 

birinci dəftərdə “Həkimlərin cariyənin müalicəsində aciz olduqlarının anlaşılması, 

padşahın Allahın hüzuruna üz tutması və röyada bir vəlini görməsi”ndə fikrimizi belə 

təsdiqləyir: “Göydən alım-satımsız və danışıb dinləmədən süfrə gəlməkdəydi. 

Musanın qövmünün içərisində bir neçə ədəbsiz adam: “Hanı sarımsaq və mərcimək?” 

– dedilər. Göydən süfrə və çörək kəsildi. Bizə əkin əkmək, qazma və oraq zəhməti 

qaldı. Musa (Çapda səhvən İsa getmişdir – X.Ə.) təkrar şəfaət edincə Haqq süfrə və 

boşqabda qənimət göndərdi. Ədəbsizlər yenə ədəbi buraxıb dilənçilər kimi yanlarına 

yemək aldılar. Musa onlara yalvardı: “Bu sürəklidir və yer üzündən əksilməz”. 

Böyüyün süfrəsində pis düşüncələrə dalmaq və ehtiras göstərmək küfürdür. “Bu 

rəhmət qapısı hərisliklərindən dolayı bu görməmiş dilənçilərin üzlərinə qapandı” [13, 

s.57]. 

Xalq atalar sözlərində deyilir ki, “Kəsilsin iki əl ki, bir başı saxlamaya” və 

yaxud “Bikarlıq korluq gətirər”. Mövlanə isə deyir ki, “Korların əlindən nə əkin əkib 

biçmək gələr; nə bina düzəltmək, nə də ticarət və qazanc” [13, s.176]. Buradan aydın 

olur ki, Mövlanə əməyin sosial mahiyyətini və əhəmiyyətini tərənnüm etmək istəyir. 

Ədəbsiz adlandırdığı tənbəlləri və müftəxorları yuxarıda qeyd etdiyimiz kimi “kor”, 

“daş”, “çolaq”, nəfslərinə tabe olmağı bacarmayan adlandırır, onları hərəkətli, çevik 

olmağa, hər cür çətinliklərə mərdliklə sinə gərməyə, həyatın “daş-kəsəkli” yollarında 

mətin addımlamağa səsləyir. 

Zəkasıyla səmalara yüksələn “Mövlanə Cəlaləddin Rumi yaradıcılığında əmək 

və əməkçi insanların tərənnümü” adlı məqaləyə yekun vurarkən qənaətimizi 

aşağıdakı şəkildə ifadə etmək istərdik: 

– Mövlanə Cəlaləddin Rumi yaradıcılığında əmək tərbiyəsi ilə bağlı mövcud 

vəziyyəti müəyyənləşdirmiş; 

– Mövlanə Cəlaləddin Rumi əmək tərbiyəsi üzrə işin təşkili formalarını aşkar 

etmiş; 

– Mövlanə Cəlaləddin Rumi halal əmək anlayışında ictimai, pedaqoji-psixoloji, 

fəlsəfi-sosioloji mahiyyətə aydınlıq gətirmiş; 

– Mövlanə Cəlaləddin Rumi əməyə xor baxanları insanlıq sifətini itirənlər, 

özgələrinin əməyini mənimsəyənlər, məzlumların haqqını çeynəyənlər, bəşərin 

bağrını qan eyləyən zalımlar adlandırmış və eyham dolu sözlərlə acılamış; 

– Mövlanə Cəlaləddin Rumi şəxsiyyətlə zəhmətin ayrılmaz vəhdət təşkil 

etdiyini, insanın həyatında, əxlaqında, xarakterində zəhmətin misilsiz rol oynadığını 

düzgün təzahür etmiş və bu həqiqəti müdrik sadəliklə aforizmləşdirmişdir. 

NƏTİCƏ 

Mövlanə Cəlaləddin Rumi bəşər mədəniyyəti tarixində qabaqcıl bir müəllim, 

maarifçi, elm-mədəniyyət carçısı və mütərəqqi fikirli ictimai xadim kimi tanınmış 

əvəzolunmaz alim-şairlərdən olmuşdur. Mövlanə ərəb, fars, türk, rum, yunan və s. 

dilləri bildiyindən pedaqogikanın nəzəri məsələləri ilə mütəxəssis səviyyəsində 

məşğul olmuş və bu məsələlərin böyük əksəriyyətini düzgün mövqedən həll etmişdir. 

Mövlanənin elmi fikir və mülahizələri onun böyük bir müəllim, alim, ustad 

nəzəriyyəçi, əsl Mövlanə olmasına kifayətdir. Mövlanənin həll etdiyi elmi-nəzəri və 

pedaqoji-psixoloji məsələlər bilavasitə irsiyyətin-mühitin-tərbiyənin əlaqəsindən 

doğmuş, sözün böyük tərbiyəvi və fəal dəyişdirici təsirini bir yandan artırmaq 

qayğısı, bir yandan da ümumiləşdirib elmi şəkildə formulə etmək istəyi ilə bağlı 

olmuşdur. İstər sələfləri, istərsə də dünya pedaqoji mədəniyyəti zəminində yetişən və 

onu bir varis kimi davam və inkişaf etdirmək vəzifəsini öhdəsinə götürən Mövlanə 

Cəlaləddin Rumi həm bədii söz, həm də elmi fikir sahəsində bu tarixi missiyanı 

şərəflə yerinə yetirmişdir. Mövlanə dünya mədəniyyəti tarixində böyük bir 

mərhələnin başçısı olmuş, pedaqoq-alim kimi ömrünün sonuna qədər yorulmadan 

fəaliyyət göstərmiş, tərbiyəşünaslığın müxtəlif spesifik problemlərinin həlli yolunu 

müasirlərinə, müridlərinə və oxucu kütləsinə qazandırmışdır. Mövlanənin 

əsərlərindəki ətrini itirməyən tərbiyəvi fikirlər, elmi axtarışlar Mövlanənin özünün 

həyata optimist baxışının, sözə güclü inamının əyani təzahürüdür. Mövlanə alim kimi 

düşünüb dediklərini şair kimi pedaqoji təcrübəsində reallaşdırmış, pedaqoji təcrübəni 

isə nəzəri mülahizə üçün əsas amil saymışdır. 

Mövlanə Cəlaləddin Ruminin tərbiyə haqqında fikir və görüşlərini nəzərdən 

keçirərək aşagıdakı nəticələrə gəlirik: 

1. Mövlanə Cəlaləddin Rumi öz yaradıcılığı ilə cəmiyyətin inkişafına xidmət 

edən insan ruhunun, onun yaradıcı əməyinin və xeyirxah əməllərinin ölməzliyini 

təsdiq edən bir maarifçi-pedaqoq olmuşdur. O, hələ balaca yaşlarından atasından 

aldığı həyat və elm dərslərindən yaşadığı mühitin bütün ictimai-siyasi məsələlərini 

diqqətlə izləmiş, yaradıcılığı ilə öz zəmanəsindəki ictimai-siyasi məsələlərə 

münasibətini bildirmişdir. 

Mövlanə Cəlaləddin Rumi “Sələfləri bütünlükdə öyrən ki, yazdığın onlarınkına 

oxşamasın” fikrini rəhbər tutaraq Platonun, Aristotelin, Həllac Mənsurun, İbn 

Sinanın, Əbülqasım Firdovsinin, Xaqani Şirvaninin, Nizami Gəncəvinin və digər 

mütəfəkkir alim və pedaqoqların yaradıcılığı ilə yaxından tanış olmuş, “Divani-

Kəbir”, “Fihi ma fih”, “Məclisi-Səba”, “Məktubat”, “Məsnəvi” kimi adlı məşhur 

əsərlərini tamam başqa yaradıcılıq fonunda ərsəyə gətirmişdir. Bədii-estetik mahiyyət 

kəsb edən bu əsərlərin nəzəri imkanları hər bir tərbiyəçi müəllimdə ən ülvi insani 

hisslər, arzu və ideallar aşılamaqdadır. 

2. Mövlanə həm şair, həm də alim kimi klassik əxlaqi ənənələri davam və 

inkişaf etdirmiş, hissən və fikrən ümumşərq pedaqoji fikir tarixi zəmininə bağlı 

olmuş, Hüseyn Həllac Mənsur, Əbülqasım Firdovsi, İbn Sina, Qətran Təbrizi, Fələki, 

Beyləqani, Xaqani Şirvani, Nizami Gəncəvi kimi böyük şairlərin, həmçinin 

peyğəmbərlərin, peyğəmbərlərə gələn müqəddəs kitabların (Tövrat, Zəbur, İncil, 

Quran) elmi-pedaqoji-psixoloji-fəlsəfi-sosioloji və s. irsindən faydalanaraq qüdrətli 

elmi istedadı sayəsində dünya mədəniyyətinə ölməz abidə ucaltmışdır. Mövlanə istər 

bədii-əxlaqi icadlarında, istərsə elmi mülahizələrində sələflərinin sağlam irsinə 

əsaslanmış, eyni zamanda öz orijinal və maraqlı tərbiyəvi-elmi örnəkləri ilə 

ənənələrimizi zənginləşdirib zehni inkişafa böyük təkan vermiş və son səkkiz əsrdə 

davam edən öz adı ilə bağlı “Mövləvilik məktəbi”ni öz sağlığında bina etmişdir. 

Mövlanə irsi sələfləri ümumiləşdirib birləşdirən və xələflərə qüvvətli təsir göstərən 

sənət və elm örnəyidir. Mövlanənin ustad nəfəsi bu gün dı pedaqoji mühitdə hiss 

olunmaqda, nəcib təsirini göstərməkdə, öyrədici rolunu oynamaqdadır. Dövrünün 

həyat şərtlərinə görə əxlaqi fikirlər yürüdən Mövlanə böyük Şərqin sərhədlərindən də 

kənara çıxaraq Rusiya, Almaniya, Macarıstan, Yuqaslaviya, İspaniya, Amerika, 

Fransa və s. ölkələrdə də sevilə-sevilə oxunur. 

3. Mövlanə Cəlaləddin Rumi özündən sonrakı nəsillərə təkcə əzəmətli şeiri ilə 

deyil, həm də alimanə mühakimə üsulu və konkret elmi qənaətləri ilə təsir 

göstərmişdir. Lakin şairin şeir sahəsindəki qeyri-adi nüfuzu onun mütəfəkkir-alim 

mövqeyini həmişə ikinci plana keçirmiş, şairliyi alimliyini üstələmişdir. Əslində 

Mövlanə şair olduğu səviyyədə də alimdir. Burası da vardır ki, Mövlanədə şairlik 

əksərən vasitə, alimlik məqsəddir. Yəni başqa sözlərlə desək, Mövlanə sənətində bir 

sıra hallarda şeir təzahür, elm isə mahiyyət vəzifəsi daşıyır. 

4. Mövlanə yaradıcılığında tərbiyənin mahiyyəti, tərkib hissələri, vasitə və 

üsulları onun yaradıcılığının əsas bazasını təşkil etmişdir. Tərbiyə işində geniş 

istifadə edilən üsullardan: əxlaqi söhbətlərdən, nümunələrdən, tövsiyə, məsləhət, 

təqdiretmə, alqışlama, öyüd-nəsihət, inandırmaq və alışdırmaq, rəğbəbətləndirmə və 

cəzalandırma kimi üsullardan məharətlə istifadə etmiş, prosesdə özünü büruzə verən 

ziddiyyətlərin aradan qaldırılması baxımından vəhdəti gözləməyi zəruri sayaraq 

vahid mövqedən çıxış etmişdir. Mövlanə peyğəmbərlərin, imamların, sufilərin 

nümunə dolu həyatlarından o qədər bəhrələnmişdir ki, öz şəxsi həyatındakı nümunə 

üsulları ilə tələbələrinə bir örnək olmuş, tərbiyələrinə böyük müsbət təsir 

göstərmişdir. Bu bir həqiqətdir ki, Mövlanə əhatəsində və ya çevrəsində olanlara 

sadəcə nəsihət etməklə öz düşüncələrini ifadə etməmişdir, həmçinin öz ömür və həyat 

yolunda davranışları ilə nümunə rolunu oynamışdır. 

5.  Mövlanə özünütərbiyənin inkişaf tarixi ilə bəşər mədəniyyətinin tarixini 

dialektik şəkildə birləşdirməyi əsas məqsəd hesab etmişdir. Özünü tərbiyənin 

istiqamət imkanları sayılan: özünüsınama, özünənəzarət, özünütəhlil, 

özünüinandırma, özünüqiymətləndirmə, özünəhesabat, özünətələb, özünəvəd, 

özünütənqid, özünəöhdəlik, özünüvadaretmə, özünüsaxlama, özünətəlqin, 

özünümüşahidə, özününizamlama, özünüstimullaşdırma və s. kimi məsələlərə 

Mövlanə Cəlaləddin Rumi həm şəxsi həyatında, həm də yaradıcılığında böyük önəm 

vermiş və təlim, tərbiyə məsələsinə ciddi yanaşmışdır. İnsanda mənəviyyat olmasa 

özünütərbiyə prosesi baş tuta bilməz – deyən Mövlanə yaradıcılığında özünütərbiyəni 

insanın nadanlıqdan kamilliyə doğru keçdiyi yol kimi təqdim etmişdir. 

6. Cəlaləddin Rumi əxlaq tərbiyəsi haqqında görüşlərində insanın mənəvi 

keyfiyyətini, cəmiyyətə və başqalarına qarşı münasibətini müəyyən edən normaları, 

davranış qaydalarını, ictimai şüurun formalaşmasını əsas amil hesab etmişdir. 

Mövlanə, Şərq xalqlarının yüksək dəyər verdiyi xeyirxahlıq və yaxşılığı, düzlük və 

doğruluğu, cəsarət və mərdliyi, sadəlik və təvazökarlığı əxlaqın yeganə meyarı 

adlandırmış, mənəvi tərbiyənin digər komponentləri sayılan nəzakətlilik, ədəblilik, 

xeyirxahlıq, səxavətlilik, əhdə sadiqlik, haqqın tərəfində olmaq kimi keyfiyyətlərdən 

geniş bəhs etmiş, həmçinin ikiüzlüləri, yalançıları, əyri və oğruları isə mənəviyyatsız 

hesab etmişdir. 

7. Mövlanə Cəlaləddin Rumi ağıl tərbiyəsi ilə bağlı çox əhəmiyyətli fikirlər 

söyləmiş, ümumiləşdirmələr aparmış, ağlın əlamətlərini aydın və qabarıq şəkildə 

ifadə etmişdir. “Məsnəvi”də pedaqoji-psixoloji, fəlsəfi söhbətlər edən şair özü 

yaradılış haqqında, kainatın, təbiətin və insan ruhi aləminin sirləri barədə, hər şeydən 

əvvəl, bir alim, mütəfəkkir, pedaqoq kimi ağılla mühakimə yürüdür. Mövlanə etiqada 

görə ağla üstünlük vermiş, ancaq ağlın təsdiq edə biləcəyini, ancaq “ağılla aşkar 

olanı” gerçəklik saymağın mümkünlüyü haqqında fikirlər irəli sürmüş, varlığın 

sirlərini xəyal, təsəvvür yolu ilə deyil, ağılla dərk etməyin mümkünlüyünü və ən 

düzgün yol olduğunu söyləmişdir. Mövlanə oxucusuna anladır ki, Yaradanı onun 

“yaratdıqlarından” kənarda axtarma, çünki “Quran”dakı “Allah insanı özünə oxşar 

şəkildə yaratmışdır”. Mövlanə Cəlaləddin Rumi, həmçinin yaradıcılığında ağıl və 

şüur anlayışını eyniləşdirməyin düzgün olmadığını təhlil etmişdir. Uşaqdan tutmuş 

böyüyə qədər hamıda şüurun var olduğunu hesab etmiş, lakin heç də hamını ağıllı 

hesab etmək düzgün olmadğı qənaətində olmuşdur. Ağıllı adam ağsaqqal hesab 

olunur. Ola bilər ki, saçı bəyaz olar, ancaq ağılı ululuq daşımaya bilər. “Yaşlı ağıldır, 

bəyaz saç deyil; bu bəxtə və ümidə tük sığmaz”. Burada, əsasən Mövlanə 

yaradıcılığında ağıl anlayışının mahiyyti ətraflı şəkildə araşdırılmış, ağıl tərbiyəsinin 

məzmununu, vəzifələri və yollarını dəqiqləşdirməyə üstünlük verilmişdir. 

8. Mövlanə Cəlaləddin Ruminin “Məsnəvi”, “Divan-ı Kəbir”, “Fihi ma fih” 

kimi dünya şöhrətli əsərlərində dostluq-yoldaşlıq və humanizm tərbiyəsi haqqında 

görüşləri geniş yer tutmuşdur. Mövlanənin şəxsi həyatı da sədaqətli dostluğa bir 

nümunə kimi təhlil obyektinə çevrilmişdir. Ruminin Şəms Təbrizi ilə olan dostluğu, 

bir-birinə möhkəm məqsəd birliyi, xeyirxah, mütərəqqi qayələrə bağlanmaqla hər cür 

xırda şəxsi hisslərdən uzaq əməl, məslək dostluğu məsələlər öz əksini tapmışdır. 

Dostu Şəms Təbrizi ilə yanaşı, Çələbi Hüsaməddin, Səlahəddin Zərkubi, Sədrəddin 

Konəvi, Seyyid Bürhanəddin, atası Bahəddin Vələd və oğlu Sultan Vələddən bəhs 

etsə də, ancaq Şəmsin yerinin bambaşqa olduğunu dəfələrlə qeyd etmişdir. Mövlanə 

yaxşı dostları peyğəmbərlər məqamında olan peyğəmbər niyyətli dostlar 

adlandırmışdır. Göstərilir ki, Mövlanə Cəlaləddin Ruminin pedaqoji görüşlərindəki 

mütərəqqi cəhətlərdən biri də odur ki, o, hər cür milli məhdudiyyət hissindən uzaq 

olmuş, müxtəlif millətlərdən olan insan surətlərini eyni dərəcədə böyük, coşğun 

məhəbbətlə yaratmışdır. 

9.  Mövlanə Cəlaləddin Rumi öz əsərlərində əxlaqlı nəsil formalaşdırmağı qar-

şısına məqsəd qoymuş, uşaqların ailə tərbiyəsi məsələlərinə xüsusi diqqət yetirərək, 

tarixən mövcud olmuş ailə formalarını dərindən öyrənmiş, ailələrin vəziyyəti ilə 

yaxından tanış olmuş və həmin ailələrdə mövcud olan tərbiyə məsələlərinə aid 

özündən əvvəl yaşamış pedaqoq, psixoloq, filosofların əldə edə bilmədiyi nəticələrə 

gəlmişdir. Mövlanə ailə münasibətlərində, o cümlədən ailələrin inkişafı tarixində 

uşaqların tərbiyəsi sahəsində baş verəcək dəyişikliklərə huanizm prinsipindən 

yanaşaraq, ailə tərbiyəsi, ana, ata, övlad məhəbbəti və s. kimi məsələlərin 

dəyərləndirilməsindən sistemsiz də olsa maraqla bəhs etmişdir. Mövlanə uşaq hələ 

ana bətnində olarkən ananın yaşadığı duyğu analizatorlarının uşağa müsbət və ya 

mənfi sirayət etməsindən, uşaq anadan olarkən qida, müdafiə, tutmaq və s. kimi 

şərtsiz reflekslərə malik olmasından, ana südünün uşağın ruhi və psixoloji 

vəziyyətinə müsbət təsirindən, həmçinin körpə uşağı necə qidalandırmağın başqa 

şərtlərindən, ümumiyyətlə, ailə qurmağın, uşaq böyütməyin, nəsil yetişdirməyin 

zəruri olduğunu əsaslandıran şərtlərdən ətraflı və geniş bəhs etmişdir. Ailədə halallıq 

anlayışının ictimai fəlsəfi-sosioloji məzmununun pedaqoji-psixoloji mahiyyətini 

aydınlaşdıran Mövlanə halallığın pedaqoji mahiyyətini, ailədə halallıq problemini 

formalaşdırmağın imkan və yollarını, zəhmət, əmək, alın təri kimi əxlaqi baxış və 

görüşlərə aydınlıq gətirmişdir. Mövlanə ailədə uşaqları hələ balaca yaşlarından 

doğruluğa, düzlüyə, vicdanlı, sədaqətli və vəfalı olmağa öyrətməyi başlıca amil hesab 

etmişdir. Ümumiyyətlə, Mövlanə Cəlaləddin Ruminin öz şəxsi ailə həyatı, həyat 

yoldaşına və övladlarına diqqət və qayğısı bəşər cəmiyyətinə bir örnək kimi 

göstərmək olar. 

10.  Mövlanə əmək fəaliyyətinə şəxsiyyətin formalaşmasına təsir göstərən əsas 

amillərdən biri kimi baxmış, əməksevərliyi, əmək adamlarına hörməti bütün 

yaradıcılığı boyu təqdir və təbliğ etmişdir. Mövlanə əməyin əhəmiyyətini onun 

müasir elmi pedaqogikada qeyd olunan bütün mənalarını (iqtisadi, sosial, əxlaqi, 

fizioloji, psixoloji, idrak, tərbiyəvi) yüksək qiymətləndirərək “Zəhmətlər rahatlığın 

əsasıdır” ideyasını irəli sürmüşdür. Əmək fəaliyyəti zehnə, əqlə, hikmətə, 

yaradıcılığa, əxlaqa təsir edir, xüsusilə, şəxsiyyətin formalaşmasında, fiziki keyfiyyət 

və bacarıqlarının inkişafında əvəzsiz rol oynayır – deyən Rumi yaradıcılığında elmlə 

ədəbi paralel tərənnüm etdiyi kimi, elmlə əməyi də təsvir etmişdir. Onun fikrincə, 

“xəzinəylə dolu olan torpaq”da gizlənmiş sərvəti üzə çıxarmaq üçün əvvəlcə insana 

elm, sonra isə əmək, zəhmət gərəkdir. Buludu, dumanı insanın alın tərinə bənzədən 

Mövlanə insanları hələ balaca yaşlarından əməyə alışdırmağı, gün doğmadan 

yerindən qalxıb faydalı əməklə məşğul olmağı, öz məqsədlərini əldə etmək üçün 

səylə çalışmağı əsas amil hesab edir. Məhsuldar əməklə yaşayanların həyatını 

tərifləyərək mədh edir, onları qoçaq, çalışqan, əməksevər adlandırır. Tənbəl olan, 

yeməkdən doymayanlara isə istehza edərək belə deyir: “Yuxudan və yeməkdən bir az 

qənaət et. Uyuyanlardan az uyuyan ol; səhərlərdə əfv diləyənlərdən ol. Rüşeym kimi 

bir az hərəkət et də, sənə işıq görən duyğular bağışlansın”. Ümumtəhsil 

məktəblərində şagirdlərə əməyi, zəhməti daha da təkmilləşdirmək, sevdirmək, 

aşılamaq üçün müəllimlər Mövlanə Cəlaləddin Rumi yaradıcılığından nümunələr 

gətirməklə məktəbliləri işgüzarlığa, əməyə, halal zəhmətə məhəbbət ruhunda tərbiyə 

etməlidir. 

11.  Mövlanə Cəlaləddin Rumi yaradıcılığı boyu zövq oxşamağı, könül açmağı, 

adam əyləndirməyi əsas məqsəd saymamışdır. Mövlanə oxucusunu həm də müxtəlif 

elm sahələrinə aid gərəkli biliklərlə silahlandırmağı, savadlandırmağı, 

məlumatlandırmağı əsas prinsip hesab etmişdir. Bunun üçün isə aramsız oxumağı, 

mütaliə etməyi, öyrənməyi, müşahidə etməyi, müxtəlif elmi prinsiplərə bələd olmağı 

ən dəyərli sərvət hesab etmişdir. 

